
Innleiing.



8. mai 1945 slutta andre verdskrigen, og Stordø Kisgruber kom på norske hender, etter å ha vore i tysk eige sidan 1908. Det skulle visa seg at Stordø berre skulle vera i drift i 23 år til. Dette er bakgrunnen for emnevalet i denne framstillinga. Hovudføremålet er å kasta lys over Stordø si utvikling frå 1945 til 1968, då det vart vedteke å leggja ned verksemda, som sidan vart kjøpt av Stord kommune. I denne tidbolken var Stordø ei statsverksemd. Eit anna mål for oppgåva har difor vore å visa korleis staten, ved Industridepartementet, styrte gruva, og kva som gjorde at den statlege styringa av verksemda vart fastare utover i perioden. Det har også vore eit håp at eg, gjennom denne framstillinga, til ein viss grad kunne kasta lys over svovelkisgruvene sin situasjon i denne tida, kva faktorar som var avgjerande for lønsam drift, kva type problem dei kunne møta, og korleis gruva var som arbeidsstad.



Eg har funne det naudsynt å gje ei stutt orientering av Stordø sitt tidlegare tilhøve til den tyske eigaren, og om dei spesielle driftstilhøva ved Stordø, sidan dette på mange måtar er med på å styra gruva si vidare utvikling. 



Stordø hadde store vanskar med å halda drifta i gang den fyrste tida etter krigen. I fyrste kapitlet drøftar eg årsakene til desse vanskane. I den samanheng kjem eg inn på problem knytt til selskapet sitt tidlegare tyske eigartilhøve, arbeidskraftspørsmålet og marknadsstoda. 



Ettersom Direktoratet for fiendtleg eigedom hadde ansvar for Stordø, er det naturleg å sjå på Direktoratet si forvalting av gruva, og drøfta korleis Direktoratet sjølv såg på oppgåva si. 23. oktober 1945 vedtok Direktoratet å leggja ned drifta ved Stordø, og let Handelsdepartementet og Arbeidsdirektoratet avgjera om dei ville halda fram med drifta, for si eiga rekning. Eg drøftar her dei ulike statsinstitusjonane sine syn på dette spørsmålet. Direktoratet prøvde òg å selja Stordø. Eg drøftar i denne samanheng årsakene til at Direktoratet ville selja gruva, og staten sitt syn på dette initiativet.



Hausten 1945 viste staten lita interesse for Stordø. Om lag eit år etter, er staten interessert i å kjøpa Stordø. Det er her naturleg å drøfta årsakene til denne tilsynelatande kuvendinga som staten gjorde i denne saka, og eg freistar å gje moglege forklaringar. I samband med staten sitt kjøp av Stordø, ser eg nærare på sakstingingane, og drøftar staten sine motiv for å kjøpa Stordø.



Stordø opplevde ein «gullalder» i perioden 1947 - 1960. I det andre kapitlet er det viktigaste føremålet å visa korleis dette var mogleg for ei gruve som Stordø, som produserte fattig, og til vanleg svært lite tevlefør kis. Fyrst drøftar eg årsakene til at drifta ved  Stordø vart teken opp att, etter å ha lege nede i mest eitt år. Stordø stridde med ulike problem i perioden. Det er difor interessant å drøfta årsakene til dei, og kva følgjer dei fekk for drifta. Særleg har diskusjonen i samband med striden mellom Stordø og Norske Svovelkisprodusenters Forening (N.S.F.) fått stor plass i kapitlet. Det er òg naturleg å sjå på det gode driftsresultatet, og å visa korleis gruva vart styrt i denne tida.   Styret hadde ei svært dominerande rolle når det galdt leiinga av Stordø, i forhold til eigaren av selskapet. Eg drøftar difor korleis statsdrifta fungerte, og kvifor det vart slik.



I det tredje kapitlet konsentrerte eg framstillinga om arbeidet for å få gjennomført ei modernisering av Stordø. Eg drøftar fyrst trongen for dette, og så det resultatet som vart venta av moderniseringsarbeidet. 



Det var stor usemje mellom Industri- og Finansdepartementet på den eine sida, og gruva sine eigne organ på den andre, når det galdt moderniseringsspørsmålet. Gjennom drøfting viser eg kva punkt det var usemje om, og prøver å finna ut kvar årsakene til usemja låg. Eitt av måla med dette er å visa korleis Industridepartementet reduserer styret si makt og innverknad på drifta, og sjølv tek over kontrollen av verksemda. Eg prøver å peika på årsakene til denne haldningsendringa i Industridepartementet, og på kva følgjer dette fekk. I 1966 godkjende Industridepartementet moderniseringsplanen, etter tre års utsetjing. I samanheng med dette, drøftar eg Industridepartementet si grunngjeving og endra haldning - og kva følgjer utsetjinga fekk for Stordø. Til slutt ser eg på kva som vart modernisert, og diskuterer resultatet.



I 1968 vart drifta ved Stordø stoppa, og nedlegging av gruva vart einaste utvegen. Eg ser difor på kva faktorar som førte til at gruvedrifta måtte leggjast ned. I samband med dette ser eg nærare på kva syn styret, og representantskapet for Stordø, Industridepartementet og Stortinget, hadde på nedleggingsspørsmålet, og kva som vidare vart gjort for å «berga» Stordø. Føremålet har vore å visa kva faktorar som var avgjerande for i det heile å kunna få ei kisgruve til å løna seg, og vidare kor mykje som eigentleg vart gjort, for om mogeleg å halda oppe drifta ved Stordø, sjølv om alt tala for nedlegging. Då det var klart at det ikkje vart framtidig kisdrift på Litlabø, vart det arbeidd intenst for å skaffa staden annan industri. Særleg spørsmålet om sikring av arbeidsplassane på Litlabø, sto sentralt i diskusjonen. Eg ser på dei tiltaka som vart sette i gang, og drøftar årsakene til at det også var vanskeleg å få annan industri til Litlabø. Vidare drøftar eg om det var så stort behov for arbeidsplassane på Litlabø som det vart hevda, både på lokalt og sentralt hald. 



I 1946 vart drifta ved Stordø sett i gang att etter krigen, i 1968 vart gruva nedlagt. Det er difor interessant å sjå på kva som var den avgjerande ulikskapen på desse to tidspunkta.



Det var berre Akergruppa, ved Stord Verft, som til slutt viste interesse for Stordø. Frå sentralt hald vart det lova at det skulle takast omsyn til Stord kommune sine interesser, i samband med avviklinga av Stordø. Eg ser difor på dei krava kommunen på den eine sida, og Stord Verft på den andre sida, sette fram, og drøftar desse, og andre syn som nett då kom fram i saka.



Med formannskapet si tilråding, innleidde Stord Verft kjøpstingingar om Stordø, men då verftet søkte kommunen om konsesjon, vart dette ikkje innvilga. Fleirtalet i kommunestyret rådde derimot til at kommunen skulle bruka forkjøpsretten sin til Stordø. Kommunestyret delte seg i to fraksjonar, og eg viser korleis dei to fraksjonane var samansette politisk. Eg prøver òg å visa kva som var årsakene til at fleirtalet tilrådde kommunalt kjøp. Mindretalet bøygde seg ikkje for fleirtalsvedtaket, og anka avgjerda inn for Kommunaldepartementet. Eg drøftar dei to fraksjonane sine argument i høve til Kommunaldepartementet - og Industridepartementet sin dom. 



Til slutt drøftar eg dei impliserte partane sitt syn på det kommunale kjøpet, og korleis kommunen ville forvalta gruveeigedomane.































































Kjeldene.



Materialet som arbeidet mitt byggjer på, er både trykte og utrykte kjelder.



Den viktigaste av dei trykte kjeldene er «Stortingets forhandlinger» - alle relevante dokument mellom 1945 og 1970. Dette kjeldematerialet har gjeve nyttige opplysingar til «Staten kjøper Stordø», «Modernisering» og «Nedlegging av Stordø». 

I avisene «Sunnhordland Arbeidarblad» og «Sunnhordland» har eg funne supplerande informasjon til      «Staten kjøper Stordø» og «Stord kommune kjøper Stordø». 



Dei utrykte kjeldene er for det meste arkivmateriale frå Stordø kisgruber (SA) og Stord kommune (SKA) sine arkiv. Særleg materialet frå Stordø sitt arkiv (SA) har vore uvurderleg for arbeidet med denne framstillinga. Alle kapitla, med unntak av «Stord kommune kjøper Stordø», er stort sett basert på dette materialet. Stoffet til «Stord kommune kjøper Stordø» er for det meste henta frå SKA. 



Industridepartementet har diverre ikkje ønska å stilla kjeldemateriale til disposisjon.



BAKGRUNNEN



Svovelkis og svovelkisproduksjon



Svovelkis er ein sulfidmalm, dvs. ei sambinding mellom svovel og eit metall. Rein svovelkis er samansett av 53 prosent svovel og 47 prosent jern, men så rein svovelkis finn ein ikkje i naturen. Dei norsk sulfidmalmane er vanlegvis samansette av koparkis, svovelkis, sinkblende og vanleg bergdannande mineral, såkalla gråberg. Ei oversikt bygt på høvesvis økonomisk verdi av desse ulike bestanddelane, viser at koparsulfid er viktigast med 35 - 50 prosent, svovel kjem på andreplass, med 25 - 35 prosent. Deretter følgjer sinkblende med 10 - 15 prosent, og avbrann 10 - 20 prosent. Gråberget vert oftast rekna som å vera verdilaust.



Før malmen vert nytta, prøver ein å fjerna mest mogleg av dei verdlause delane. Dei viktigaste metodane ein brukar til dette, er skeiding, vasking og flotasjon.



Ved skeiding let ein den grovknuste malmen passera på eit transportband, og gråbergstykka og den fattigaste malmen vert plukka vekk med hand. Skal denne metoden kunna nyttast, må ertsmineralet førekoma i større klumpar i malmen. 



Vasking er basert på at ertsminerala er tyngre enn gråberget. Råmalmen vert knust relativt fint, og passerer eit såkalla vaskebord, saman med vatn. Gråberget vert dermed skylt vekk, medan malmen vert att. Denne malmen vert kalla eit konsentrat. 



Flotasjonsmetoden går ut på at ei blanding av finmalt malm og vatn vert tilsett spesielle reagensar. Denne gjer at ertsminerala festar seg på eit skum som vert danna. Minerala stig dermed opp til overflata, og vert skumma av. Ved ulike kjemikalietilsetjingar kan denne metodsen også gjerast selektiv, dvs. at det er råd å skilja dei ulike ertsminerala frå kvarandre, og laga ulike kiskonsentrat, som svovelkiskonsentrat eller koparkiskonsentrat.



Den mest finkorna kismalmen er svært vanskeleg å foredla, han krev sterk nedknusing, for at ertsminerala og gråberget skal verta frigjorde. Slike malmar vert difor eksporterte utan å verta bearbeidde, under namnet eksportkis. Denne kisen vert betalt etter svovel- og metallinnhald, etter bestemte utrekningsmetodar.



Den norske produksjonen av eksportkis og svovelkiskonsentrat, vert for det meste nytta i celluloseindustrien, og i svovelsyrefabrikasjon. Det er òg desse to industrigreinene som totalt sett nyttar mest svovel. Av samla verdsproduksjon av svovel, går om lag 80 prosent til svovelsyreproduksjon, 7,5 prosent til celluloseindustrien og 4,5 prosent til rayonindustrien. 





Storparten av den norske svovelkisen vart omsett gjennom Norske Svovelkisprodusenters Forening (N.S.F.),  

 I 1953 var alle norske svovelkisprodusentar tilslutta N.S.F.. Størsteparten av den norske produksjonen vart eksportert - særleg var Mellom-Europa, med Tyskland i brodden (både Aust og Vest), ein stor mottakar. 



Bortsett frå Sovjetunionen sin produksjon, utgjer den norske produksjonen berre åtte prosent av den samla europeiske produksjonen av svovelkis. På eksportmarknaden er dette likevel ein monaleg del, for den norske eksporten er rekna til å vera 20 prosent av den samla eksporten i Vest-Europa. Noreg er såleis i høg grad avhengig av den internasjonale marknadsutviklinga. 





Oversikt over norske gruver, produksjon osb., framgår av følgjande tabell:



NOREGS VIKTIGASTE KISGRUVER I 1955



Gruver med finkorna malm, utan flotasjonsanlegg:



Gruver			Stad			Drift		Råmalm	Eksportkis								             tusen tonn	tusen tonn

Løkken			Orkla, Meldal				356		72

Stordø			Stord			Slutt 1968	149		60

Gravdal			Kvinnherad (Varaldsøy)	Slutt 1964			13

Skorovas		Grong					179		158



Gruver med flotasjonsanlegg:



Sulitjelma		Fauske					239		64/14/2

Foldal Verk		Folldal					60		45/4/4

Killingdal		Ålen Røros				26		11/1/1,3

Undals Verk		Ålen Røros				22		14/0,8/0,2

Vigsnes Kopperverk	Karmøy					65		29/1/1

Bjørkaasen		Ballangen		Slutt 1965	98		50/0,9/0,6

Mofjellet		Mo i Rana				37		4,6/0,6/3,5/0,3

Bleikvassli		Hemnes					21		6,6/1,5/0,7



Under eksportkis er det fyrste talet svovelkiskonsentrat,

det andre koparkonsentrat,

det tredje sinkkonsentrat

og det fjerde (Mofjellet) bly.



Dei største utalandske svovelkisprodusentane var då Rio Tinto, Huelva i Spania, og  Rammelsberg i Tyskland. Frå slutten av 1950-åra fekk svovelkisprodusentane stor konkurranse frå produsentar av reint svovel. Denne svovelen vart i hovudsak utvunnen i USA, Canada, Mexico, Chile, Polen, Spania, Italia, Sovjetunionen, Sør-Afrika og Japan.



































ORIENTERING OM STORDØ KISGRUBER A/S



Stordø og Waldhof



Aksjeselskapet Stordø Kisgruber A/S vart skipa 11. februar 1907, med H. Fasting, i Antwerpen, som hovudaksjonær. Alt året etter, 28. februar 1908, kjøpte det tyske firmaet Zellstoffabrik Waldhof, 2/3 av aksjane. I 1912 kjøpte dette firmaet òg den resterande tredelen av aksjane. 



I 1907 var aksjekapitalen kr 300 000. Summen vart dobla i 1913, og vart verande uendra fram til 1949.



I startfasen til gruva spela Waldhof ei svært dominerande rolle. Konsernet bestemte både korleis gruvedrifta skulle byggjast opp, og korleis det skulle drivast. Etter at verksemda var komen godt i gang, avtok Waldhof sin innverknad. Det tyske selskapet nøygde seg etter kvart med å senda ein utsending no og då, for på den måten å halda eit visst tilsyn med gruva. 



Waldhof-konsernet var den avgjort største avtakaren til Stordø-kisen, fram til 1945. Stordø hadde den fattigaste kisen av alle dei kjende kisgruvene som var i drift i verda på den tida. Kisen inneheldt berre 23 prosent svovel, og ikkje kopar. Årsaka til at Waldhof likevel valde å satsa på Stordø-kisen, var at dei trong  store mengder svovelkis i celluloseproduksjonen. Ved å setja kapital i Stordø, vart dei uavhengige av dei store spanske gruvene. Det var desse gruvene som hadde hand om dei største marknadane, og som difor, til ein viss grad, kunne fastsetja prisane på svovelkis. Prisen på Stordø-kisen kunne Waldhof sjølv fastsetja. Om det tyske selskapet tente noko på å satsa på Stordø, er tvilsamt. Selskapet kunne nok ha fått både betre og rimelegare kis frå andre produsentar, enn dei kunne ta ut frå eiga gruve. 



Trass i svært gunstige tilbod frå andre kisprodusentar, heldt Waldhof fast på Stordø-kisen. Ei av årsakene til dette, var at Waldhof etter kvart hadde tilpassa produksjonsmaskineriet sitt etter den fattige kisen.



Under krigen 1940 - 1945 var Stordø endå sterkare knytt til Tyskland. I krigsåra tok Tyskland, naturleg nok, heile produksjonen, eller i alt 473 000 tonn.



FØREKOMSTAR, DRIFT OG GRUVESAMFUNN



Kisgruva på Litlabø er utvikla frå ei 605 meter djup loddsjakt. Geologane er stort sett samde om at førekomstane er av sedimentært opphav, såkalla vasskis.



Dei medfølgjande bergartane er for det meste grønsteinskifer, «svartberg» og bituminose-fyllittar. Førekomstane vart avbygte dels ved magasinbryting, dels med mellomortstrossing.



Oppreiingsverket besto av knuseri, skeideanlegg, våtmekaniske anlegg av ulik art, og flotasjon. 

Om lag 80 prosent av svovelinnhaldet i rågodset vart utvunne. Dette var ei relativt låg utvinning, men oppreiinga, reint teknisk, var svært problematisk. Årsaka var at ein del av gråberget hadde så høg spesifikk vekt, at ein ikkje effektivt greidde å skilja det frå kisen, ved hjelp av prosessar som var basert på tyngdekrafta.



Salsproduktet var eit svovelkiskonsentrat med om lag 38 prosent svovel, og 41 prosent jern. Konsentratmengda var om lag 42 prosent av rågodsmengda. Som biprodukt vart det levert singel, såkalla «Stord Makadam».



Ferdigproduktet vart køyrt 3,3 km med elektrisk jernbane, til utskipingshavna på Grundevågneset. Utskipingsanlegget hadde ein lastekapasitet på 2000 tonn per skift, og ein lagerkapasitet på 40 000 tonn.



Elektrisk kraft fekk Stordø stort sett frå sitt eige kraftverk på Børtveit, på austsida av Stordøya, om lag 13 km frå Litlabø. I eit år med middels nedbørmengd, leverte det 7 millionar kilowattimar. 



Gruvesamfunnet på Litlabø låg nokså isolert til, og styret ved verksemda tok difor på seg mange funksjonar, som elles vart sett på som samfunnsoppgåver. På folkemunne kalla ein, med rette, gruvesamfunnet «ein stat i staten». Bustadspørsmålet vart i stor mon løyst ved at verksemda bygde ein ungkarsheim, og fleire andre husvære som dei leigde ut. I tillegg ytte Stordø økonomisk støtte til arbeidarar som bygde eigne hus. Likeins hadde verksemda bygt opp veg-, vass- og kloakkanlegget, og hadde vedlikehaldsarbeidet på dette. Også det elektriske fordelingsnettet til bustadområda hadde Stordø sytt for.



I tillegg til alt dette, gav verksemda store tilskot og lån til Samfunnshuset, og til folkeskulen på Litlabø.



To viktige definisjonar



Det gjeld orda avbygging og oppfaring, som vil gå att mange stader seinare i teksten. For ikkje-gruvefolk kan dei vera litt vanskelege å forstå, sånn utan vidare.

Avbygging vil seia utvinning av råmalmen, og oppfaring vil seia ei nær sagt kontinuerleg leiting etter nye førekomstar, i nærleiken av der ein alt er.  



































































































FRÅ FIENDTLEG EIGEDOM TIL STATSVERKSEMD



I dette kapitlet vil eg ta for meg utviklinga ved Stordø frå krigen slutta, og fram til driftsstoppen 15. januar 1946. I resten av kapitlet greier eg ut spørsmålet om statleg overtaking av Stordø. 



Drifta ved Stordø vart teken opp att 16. september 1946. Dette vil eg koma attende til i neste kapittel, og her berre nemna det i samband med staten sine motiv for å kjøpa Stordø.





Den norske bergverksindustrien etter krigen





Dei aller fleste bergverka i Noreg hadde store vanskar, den fyrste tida etter krigen. Problema kom som ein følgje av samanbrotet i Tyskland. Før krigen gjekk om lag 70 prosent av bergverka sin eksport til tyske mottakarar, og under krigen beslagla Tyskland mest all norsk produksjon. Stoda i Europa etter 1945 gjorde at dei opparbeidde marknadane fall bort for uviss tid, og det vart ei særs viktig oppgåve for dei norske kiseksportørane å etablera nye. Dei landa som låg mest høveleg til for levering frå Noreg, var Frankrike, Belgia og Nederland. Men andre kiseksporterande land, særleg Spania, var òg interessert i desse marknadane. Skulle dei norske eksportørane kunna konkurrera om marknadane, måtte dei difor halda låge prisar på kisen. 



Under krigen hadde Sosialdepartementet gjeve sitt samtykke til ulike særtillegg ved bergverka. Dette hadde ført til ein monaleg større lønsauke i bergverksnæringa, enn i noko anna fag. Gjennomsnittleg utgjorde lønene til arbeidarane i bergverksnæringsa om lag 60 prosent av dei totale produksjonskostnadane, frårekna skattar, avskrivingar og renter. 



Følgjene var at salsprisen per tonn kis hadde kome ned på førkrigsnivået, medan produksjonskostnadane låg nokså mykje over. 



Freden kom òg til å føra med seg ein generell reduksjon i forbruket av svovelkis. Industrien låg nede i mange land i Europa, og celluloseindustrien, som hadde vore ein stor avtakar, hadde òg store problem.





Stoda for Stordø Kisgruber



For Stordø Kisgruber skapte freden i 1945 endå fleire vanskar. All kontakt med Waldhof vart broten. Dermed forsvann heile den gamle kismarknaden, og Stordø vart tvinga til å selja kisen på den opne marknaden. Utsiktene for vidare drift ved Stordø var difor mørke: «Stordø kan heller ikke ventes drevet av eiere som bare driver for salg i det åpne markedet, idet man ikke kan regne med at vedkommende vil kunne fortsette driften med tap, flere år i trekk, når lave tilbud, fra overlegne konkurrenter, driver prisen på kis langt nedenunder produksjonskostende.»



Dernest hadde krigen påført anlegget ved Stordø store skadar, som ein måtte stri med lenge etter krigen. Eit engelsk commandoraid vart gjennomført mot gruva i januar 1943. Sjølv om ikkje alle sabotasjehandlingane lukkast, vart mellom anna gruveheisen ramponert. Lite hadde vorte gjort for å utbetra skaden, så anlegget var langt frå i fullgod stand då freden kom.



Også mange arbeidarar hadde slutta i verksemda i perioden 1940 - 1945. Dette hadde to hovudårsaker. For det fyrste byrja mange på festnings- og vegarbeid, som vart sette i verk av tyskarane. Desse arbeida var svært godt løna. For det andre var Stordø Kisgruber ein farleg arbeidsstad i krigsåra. Stadige trugsmål frå dei allierte, om å øydeleggja gruva, dreiv mange arbeidarar vekk. Særleg mange slutta etter commandoraidet i januar 1943. Tvangsutskrivne arbeidarar hadde sidan vore naudsynte, for å halda i gang ei rimeleg drift. Dette var folk utan arbeid, som vart sende til Stordø på tyske forordningar. Dei fleste kom frå Bergens- og Sunnhordlandsdistrikta, og i løpet av krigsåra vart 374 arbeidarar tvangsutskrivne til Stordø, for kortare eller lengre tid. 



I mai 1945 vart desse arbeidarane fri, og hadde høve til å reisa. Av dei 365 tilsette ved gruva i månadsskiftet januar-februar 1945, hadde 123 slutta innan juli same året. Som ein direkte følgje av mangel på arbeidskraft, sokk kisproduksjonen frå vel 6 000 tonn i januar 1945, til om lag 2 883 tonn i juni same året. Denne produksjonen var det maksimale ein kunne få ut, med den dåverande mannskapsstyrken.





Under forvalting av Direktoratet for fiendtleg eigedom



Stoda for Stordø var såleis langt ifrå problemfri, då Direktoratet for fiendtleg eigedom tok selskapet under forvalting. 



I leiinga ved Stordø sat då som administrerande direktør, bergingeniør S. Smith-Meyer. Styreformann var høgsterettsadvokat Gunnar Mellbye, og direktør Carl Nielsen var styremedlem.              

Etter at Mellbye hadde meldt verksemda som fiendtleg eigedom 13. juni 1945, oppnemnde Direktoratet, ein månad seinare, dr.ing. Otto Falkenberg, som forvaltar for selskapet. Direktoratet overtok no heilt råderetten over Stordø, og kravde å stå heilt fritt når det galdt den framtidige drifta ved Stordø.



For å få størst mogleg kontinuitet i selskapet si drift, vart dei to styremedlemene oppfordra til å halda fram, no som konsulentar. Mellbye skulle vera juridisk - og Nielsen teknisk/økonomisk konsulent. Konsulentane skulle få kopi av all korrespondanse mellom Direktoratet og driftsleiinga ved Stordø. Dei skulle òg ha høve til å ta standpunkt til saker som Direktoratet la fram for dei. 



Smith-Meyer heldt fram som dagleg leiar ved verksemda. Oppgåva hans var for det meste å halda Direktoratet informert om stoda ved Stordø, og dessutan å sjå til at Direktoratet sine påbod vart sette i verk.



Direktoratet tok òg straks på seg å ordna med salet av kisen frå Stordø. Sidan dette salsarbeidet viste seg å verta særs problematisk, vart det 11. august 1945 overlete til direktør Münster, ved Metall Kemi N/A. Det var her berre snakk om kislageret, på om lag 30 000 tonn, og ikkje av ny produksjon. Metall Kemi skulle få to prosent provisjon av salet. Eventuelle sal måtte likevel godkjennast av Direktoratet. 





Vanskar med å halda produksjonsdrifta i gang



På oppmoding frå Direktoratet, utarbeidde Stordø ein plan for drifta dei fyrste månadane etter krigen. Planen inneheldt tre driftsalternativ. Alternativ I gjekk ut på gruvedrift med oppfaring, og produksjon av 10 000 tonn råkis, og om lag 4 000 tonn eksportkis, per månad.

Det andre alternativet la opp til ei lita oppfaringsdrift, men ingen kisproduksjon. 

Alternativ III gjekk ut på at all aktivitet ved verksemda, utanom vanleg vedlikehald, skulle stoppast. 



Direktoratet og Stordø sine konsulentar hadde, på eit møte i Oslo, vorte samde om å driva etter Alternativ I, så lenge arbeidsstokken gjorde dette mogleg. Dersom fleire arbeidarar ved verksemda slutta, fekk den daglege leiinga avgjera kva alternativ gruva vidare skulle drivast etter.



Frå september 1945 hadde Smith-Meyer ingen annan utveg enn å stoppa produksjonsdrifta, og flytta avbyggingsarbeidarane over i oppfaringsdrifta. Dei overtallige arbeidarane i verkstaden, oppreiinga og transportavdelinga, i alt om lag 70 mann, vart sagde opp frå 31. august 1945. 



Årsakene til avgjerda var: Mangel på gruvearbeidarar, hadde alt ført til altfor lite oppfaringsdrift, i høve til produksjonsdrifta. 



For det andre hadde stadig fleire gruvearbeidarar slutta, og i august 1945 arbeidde berre 50 mann nede i gruva. Med denne arbeidsstokken gjekk kisproduksjonen endå meir ned. Ein så liten produksjon, førte til høg produksjonspris. Med ein produksjon på 3000 tonn kiskonsentrat per månad, vart produksjonsprisen per tonn kr 48,33. Salsprisen for 1945 var i snitt kr 37,83 per tonn. I røynda var produksjonsprisen endå høgare, for nett då greidde ikkje gruva å produsera så mykje som 3000 tonn kiskonsentrat i månaden. 



Vidare var det store problem med lagerplass. Ved utskipingshamna var det på det næraste fullt, sidan Stordø ikkje hadde fått avsetnad på kisen. All kisen som vart køyrt ned, måtte difor trimmast utover lageret. Dette var ekstraarbeid, og førte til vesentlege utgifter, i tillegg til dei ulempene det var å lagra kisen i lengre tid.



For det fjerde såg det ut til at ein akutt materialmangel skulle kunna stoppa gruva. Dette galdt tremateriale, som vart nytta i arbeidet nede i gruva.



Ved Stordø vart no tre tiltak sette i gang. Fyrst måtte den finansielle stoda klårgjerast. I samanheng med dette, skulle det utarbeidast ei utgiftsberekning for driftsalternativ III. Det vart òg sendt ein søknad til Arbeidsdirektoratet, om rett til å seia opp alle funksjonærar og arbeidarar, i alt 140 personar. 



Dette vart gjort sidan Direktoratet kunne tenkja seg å leggja ned gruva, dersom ikkje stoda betra seg. Det tredje tiltaket var eit forsøk på samarbeid med andre gruver, for å få fart på kissalet att.





Norske Svovelkisprodusenters Forening (N.S.F.)



Den 6. september 1945 kom representantar for norske kopar- og svovelkisgruver saman til møte i Oslo. Eit samarbeid, grunna på gentleman's agreement, hadde òg tidlegare eksistert mellom desse gruvene. Dette samarbeidet innebar at dei norske gruvene ikkje skulle driva innbyrdes konkurranse om dei same marknadane. 



Føremålet med møtet var å utvida dette samarbeidet til òg å omfatta eit felles salsorgan. Dersom dette lukkast, ville ein stå sterkare i konkurransen om dei avgrensa marknadane. Det var full semje om trongen for eit felles salsorgan, for sal på marknadar utafor Skandinavia. På dette grunnlaget vart «Norske Svovelkisprodusenters Forening» (N.S.F.) skipa. Foreininga skulle administrerast ifrå Oslo, og leiinga skulle vera samansett av leiarane for dei gruvene som var med.



Etterrøkjingar med tanke på sal skulle gjerast av to representantar som foreininga utnemnde. Den daglege leiinga, som skulle bestå av dei to salsrepresentantane, og eit medlem av leiinga, fekk mynde til å gjera bindande leveranseavtalar på vegner av dei tilsette produsentane. Sjølve avviklinga av kontrakten skulle likevel føregå direkte mellom vedkomande medlem og kjøparen. Det var òg semje om at sala burde ordnast slik at dei ulike produsentane fekk behalda sine gamle avsetnadsområde. Kvar gruve skulle gje opp til N.S.F. kor store kvanta ho ønskte å selja. På dette grunnlaget skulle så N.S.F. utarbeida ein salskvote for kvar gruve, alt etter kor gode marknadstilhøva var.



Stordø Kisgruber og N.S.F.



Stordø var nok skeptisk til eit slikt felles salsprogram. Det var særleg to årsaker til det. For det fyrste hadde Stordø tapt heile den tidlegare eksportmarknaden, og faste innalandske avtakarar hadde gruva aldri hatt. Sidan medlemene i N.S.F. skulle få behalda dei gamle avsetnadsområda sine, måtte Stordø basera framtidig eksport på heilt nye geografiske marknadsområde. Vidare måtte ein rekna med at Stordø-kisen ville verta vanskeleg å få selja på nye marknader. Han var svært fattig, og kravde difor ein spesiell røystingsteknikk. Stordø rekna såleis med at kisen deira vart den avgjort vanskelegaste å få selt. 



For å betra stillinga si innan N.S.F., sette Stordø fram ønskje om å få senda sin eigen representant til salsforhandlingane, når dette viste seg å vera naudsynt.



Stordø viste òg til dei gode eigenskapane ved kisen sin. Det vart m.a. understreka at kisen gav ein høgverdig avbrand, med berre 1-2 prosent. På grunn av dei gode brenne-eigenskapane, hadde Stordø-kis vorte nytta av forbrukarar til å blanda med tyngre avrøystbar flotasjonskis frå andre gruver.



Dei andre medlemene i N.S.F. visste vel om at Stordø fekk ein mindre gunstig stilling i samanslutninga enn dei sjølve. Årsaka til dette var, hevda N.S.F., Stordø sin fattige kis, og ikkje noko som N.S.F. kunne retta på. 

























Den finansielle stoda



Med omsyn til den finansielle stoda, oppgav Stordø at ho per 1. oktober 1945 var tilfredsstellande. I Bergens Privatbank, Sunnhordland Privatbank og Stord Sparebank, hadde Stordø på denne tid kr 732 500 i disponible midlar. Med desse midlane rekna leiinga med å kunna halda fram med oppfaringsarbeidet i om lag seks månader. Då hadde dei òg teke omsyn til ei eventuell nytilsetjing av 10 - 20 mann i oppfaringsarbeidet. I tillegg til desse midlane, kom det uoppgjorte erstatningskravet i samband med krigsskadetrygda. Av dei kr 602 078,73 som Stordø var tilkjent i erstatningssum, hadde berre kr 221 319,05 vorte utbetalt. 



Vidare hadde Stordø 708 preferanseaksjar, og 521 ordinære aksjar, i Grubenes Sprængstoffabrikk, som det kunne takast opp lån på. Salskursen ved årsskiftet 1944 / 1945 var kr 225 for preferanseaksjane, og kr 275 for dei ordinære aksjane. 



9. oktober 1945 hadde Stordø klar utgiftsberekninga for driftsalternativ III. Summen lydde på kr 28 000 per månad.



Stordø rekna då med å behalda direktør, kontorsjef, bokhaldar og avdelingsingeniør,i tillegg til seks formenn og tre arbeidarar, som skulle ta seg av vedlikehaldsarbeidet. Resten av arbeidsstokken, om lag 140 mann, måtte seiast opp.





Nedlegging



Rådet for Direktoratet såg svært mørkt på gruva si framtid. Det fann det rett å overveia å gå over til driftsalternativ III, slik at dei overtallige arbeidarane og funksjonærane kunne sikra seg eit anna arbeid.



Driftsleiinga ved Stordø meinte at ei slik nedtrapping ville vera svært uheldig for ei eventuell seinare drift.



Stordø sin plan for det fyrste halvåret, gjekk ut på at gruva skulle lensast, og anlegget vedlikehaldast. Ei fast stamme av arbeidarar skulle behaldast. Dei skulle særleg driva med oppfaringsarbeid i gruva. Dette då med tanke på seinare regulær drift. I april 1946 kunne Direktoratet på ny ta stilling til saka. Dersom stoda ved Stordø då ikkje hadde betra seg, meinte Stordø at tida var inne for å gå over til driftsalternativ III, ikkje før.



Stord sitt syn fekk ikkje støtte i rådet for Direktoratet. På eit møte i rådet 23. oktober 1945, vart Stordø «besluttet nedlagt». Det vil seia at alt arbeid, utanom lensing av gruva, og vedlikehald av anlegget, skulle stansast.         













































Direktoratet, Handelsdepartementet og Arbeidsdirektoratet sine haldningar til spørsmålet om vidare drift ved Stordø. 

        



Med vedtaket av 23. oktober 1945 hadde Direktoratet for fiendtleg eigedom klart gjort greie for sitt syn på spørsmålet om vidare drift. Grunnen var at Direktoratet for fiendtleg eigedom ikkje ville driva Stordø for eiga rekning, og såleis risikera å tapa pengar.



På leiinga ved Stordø verka det som om det viktigaste for Direktoratet for fiendtleg eigedom var å spara midlar, sjølv om nedlegginga av Stordø ville føra til at mange arbeidsplassar gjekk tapt. At dette kunne skapa sysselsetjings- og økonomiske vanskar for Stord kommune, såg ikkje Direktoratet for fiendtleg eigedom som sitt ansvar. Dette overlet det til Handelsdepartementet og Arbeidsdirektoratet, ved å la desse instansane avgjera om dei ville halda drifta ved Stordø i gang.



Heller ikkje der vart det i fyrste omgang vist interesse for å gje stønad til vidare drift. Direktoratet for fiendtleg eigedom hadde, ved å venda seg til Handelsdepartementet i midten av november 1945, forstått at utsiktene til at staten ville finansiera vidare drift, var svært små.



Det kan vera fleire årsaker til at staten, ved Handelsdepartementet, viste så lita interesse for Stordø nett då. Det kan ha samanheng med at staten fyrst ønskte ei samla vurdering av alle tidlegare tyskeigde verksemder i Noreg. 13. desember 1945 vart Statens Bergverkskommisjon oppnemnt, ved kongeleg resolusjon. Denne institusjonen skulle undersøkja desse verksemdene, og uttala seg om mogleg vidare drift, og kva som ellers burde gjerast.



Denne innstillinga skulle så leggjast til grunn for Industridepartementet si avgjerd. Det er difor mogleg at Handelsdepartementet ville venta til Bergverkskommisjonen si innstilling låg føre, før det vart teke noko standpunkt. Det har likevel ikkje nedfelt seg noko om dette i kjeldene. Ein må her ha klart for seg at sjølv om Direktoratet for fiendtleg eigedom sitt vedtak av 23. oktober 1945 vart realisert, tydde det på ingen måte at drifta ved Stordø ikkje skulle kunna takast opp att seinare. Ein annan ting som naturleg kan ha vore årsak til staten si haldning andsynes Stordø, var den vanskelege marknadssituasjonen for svovelkis nett då. Kva tid dette kunne betra seg, lot seg ikkje eingong antyda, ifølgje N.S.F.

Kor lett det ville verta å selja den fattige Stordø-kisen på den opne marknaden, var òg eit spørsmål, sidan dette ikkje hadde vore aktuelt før. Frå staten si side kunne det difor vera tvilsamt om det hadde noko for seg å gje støtte til Stordø, før dette var avklart. 



Annan informasjon tyder på at Handelsdepartementet i prinsippet var for at Stordø fekk støtte til vidare drift. Dette kom fram etter at nokre representantar frå Stord kommune hadde vore i konferanse med representantar   for Handelsdepartementet, i midten av desember 1945. Årsaka til dette kommunale initiativet, var dei uheldige konsekvensane det kunne få for kommunen, dersom Stordø ikkje kom i gang att. Målet med reisa var å skaffa midlar til å halda i gang ei oppfaringsdrift i gruva, og på den måten gjera ei eventuell igangsetjing av regulær drift lettare. Det vart hevda at deputasjonen fekk medhald i synet sitt hjå Handelsdepartementet, som likevel berre lova å senda ei oppmoding til Arbeidsdirektoratet, om å yta denne stønaden.



Oppsummering av Handelsdepartementet sitt standpunkt:



1. Ingen endelege standpunkt før Bergverkskommisjonen si innstilling.



2. I prinsippet for støtte til drift.



3. Likevel ikkje, nett no, interessert i å spela noko aktiv rolle.



4. Ansvaret vert difor verande hjå Direktoratet for fiendtleg eigedom, medan Arbeidsdirektoratet vert oppmoda om å gje den naudsynte hjelpa.



Arbeidsdirektoratet vedtok å stilla kr 120 000 av midlane til «avhjelp av arbeidsledige» til disposisjon for sysselsetjingsarbeid for 80 av dei som vart arbeidslause ved driftsstansen. Også Arbeidsdirektoratet såg det «i og for seg» ønskjeleg at det vart gjeve stønad til oppfaringsdrift, utan å vilja yta denne sjølv. Arbeidsdirektoratet føreslo for Direktoratet for fiendtleg eigedom å låna på, eller eventuelt få frigjeve, ein høveleg sum av Stordø sitt riksinnskot, til dette føremålet. Dermed sat Direktoratet for fiendtleg eigedom endå ein gong med ansvaret for Stordø.





Stordø Kisgruber til sals



Etter at Direktoratet for fiendtleg eigedom alt i november 1945 forsto at Handelsdepartementet ikkje ville støtta Stordø, prøvde det å selja verksemda. Dermed vart Stordø det fyrste bergverket i landet som vart utlyst for sal i dagspressa.



Utspelet frå Direktoratet for fiendtleg eigedom stadfestar at det må ha møtt lita interesse for Stordø si sak i dei statlege organa. Det viser òg at det må ha vore om å gjera for Direktoratet for fiendtleg eigedom snart å verta kvitt belastninga ved Stordø. Me veit ikkje om Direktoratet for fiendtleg eigedom hadde konferert med Handelsdepartementet, før Stordø vart lyst ut for sal. Det er truleg at dette ikkje har skjedd. Å gå inn for sal av Stordø, ville stemma lite overeins med Handelsdepartementet sine tidlegare nemnte standpunkt. Direktoratet for fiendtleg eigedom hadde òg elles vist stor vilje til å ta sjølvstendige avgjerder. Dersom Handelsdepartementet, mot det ein elles skulle kunna venta seg, var for sal av Stordø på den opne marknaden, kan årsaka til det ha vore ei overtyding om at Stordø for framtida ville stå sterkare som ein del av eit anna gruveselskap. Ting som tala for dette var den fattige Stordø-kisen, og at gruva var utan fast marknad.



Spørsmålet for Direktoratet for fiendtleg eigedom, var om nokon ville kjøpa ei underskotsverksemd. Fleire verksemder melde seg som mogleg interesserte, i løpet av dei fyrste månadane av 1946. Representantar for Bjørkaasen Gruber, og for Stållberg Grubeaktiebolag, kom til Stord, på synfaring på verksemda. Me veit ikkje om også andre moglege kjøparar møtte fram på Litlabø.



Direktoratet for fiendtleg eigedom fekk ikkje selt Stordø, og det var ikkje uventa. Utsiktene til lønsam drift var for dårlege.





Stordø-arbeidarane etter oppseiingane



Frå 15. januar 1946 gjekk Stordø over til Alternativ III, i planen frå 5. juli 1945. Forslaget frå Arbeidsdirektoratet kunne ikkje gjennomførast, av di riksinnskotet alt i november 1945 var lånt på. Resten av lånet på riksinnskotet ville berre rekkja til april 1946, utan at noko oppfaringsarbeid vart sett i gang.



Om lag 200 arbeidarar vart sagde opp frå Stordø, i tida 31. august 1945 til 15. januar 1946. Lokalavisa på Stord såg på stoda for dei oppsagde arbeidarane ved Stordø som svært mørk. Jamt over var ikkje dette tilfelle. Før jul 1945 hadde over 50 mann frå Stordø fått arbeid ved A/S Stord, (Kjøtteinen), og andre skulle ta til i arbeid der ut på nyåret 1946. Også andre arbeidsstader tok imot oppsagde Stordø-arbeidarar, men då i mindre målestokk. Av desse kan nemnast to skipsverft i Sagvåg, og Leirvik Smie- og Bilreparasjonsverkstad. Endå andre var på ulike sesongarbeid, som t.d. anleggsarbeid, og sildefiske. I tillegg var, som nemnt, 80 mann på sysselsetjingsarbeid.



































Staten kjøper Stordø.



Direktoratet for fiendtleg eigedom sat framleis med ansvaret for Stordø. Utsiktene til at stoda for Stordø skulle betra seg med det fyrste, var svært dårlege. Representantar for N.S.F. freista å selja den norske kisen ute i Europa, men utan vidare hell, i alle høve når det galdt Stordø-kisen. Med den innstillinga Direktoratet for fiendtleg eigedom tidlegare hadde hatt andsynes Stordø si framtid, kunne ein venta at Direktoratet for fiendtleg eigedom no ville avvikla heile engasjementet sitt i verksemda. Når Direktoratet for fiendtleg eigedom heldt fram, var dette truleg i påvente av at Bergverkskommisjonen skulle koma til gruveområdet på befaring.



Kommisjonen hadde, alt i mars 1946, ymta om at det kunne verta ei vitjing på Litlabø. Føremålet var å finna ut om det var noko som tala for bruk av statsmidlar, til igangsetjing av ei mindre oppfaringsdrift. Av ei for meg ukjent årsak, vart det ikkje noko av denne vitjinga, men staten må no ha fatta større interesse for Stordø.



Ut på sommaren 1946, vart det, gjennom Utariksdepartementet, ordna med kissal frå Stordø til den sovjetiske sona i Tyskland. Og Statens Bergverkskommisjon kom til Stordø 27. august 1946. Det er naturleg å tru at denne vitjinga hang saman med den betra marknadsstoda for Stordø-kisen. Dersom det låg føre planar om at staten skulle overta Stordø, var det av stor verdi å få Bergverkskommisjonen si vurdering av gruva. Inntrykket Stordø fekk ved Bergverkskommisjon si vitjing, var at det no ville verta aktuelt med regulær drift, ikkje berre oppfaringsdrift.



16. september 1946 vart regulær drift ved Stordø teken opp att, etter initiativ frå Direktoratet for fiendtleg eigedom. Dette har nok vore i Handelsdepartementet si interesse, sjølv om innstillinga frå Bergverkskommisjonen fyrst låg føre 26. september 1946. I denne innstillinga rådde kommisjonen til at staten overtok Stordø, for ein «rimeleg sum». Grunngjevinga for kommisjonen sitt syn har det ikkje vore mogleg å få tak i. Handelsdepartementet slutta seg til innstillinga, og innleia tingingar med Direktoratet for fiendtleg eigedom, for å koma fram til ein høveleg pris for Stordø.

 9. november 1946 informerte Direktoratet for fiendtleg eigedom Stordø, om at staten kom til å ta over verksemda.



17 dagar seinare føreslo Direktoratet for fiendtleg eigedom at Stordø kunne overdragast til staten, for to millionar kroner. Bergverkskommisjonen fann beløpet høveleg, medan Handelsdepartementet tykte summen var for høg. Handelsdepartementet la stor vekt på dei usikre framtidsutsiktene for gruva, i tillegg til at staten måtte gjennomføra ei pensjonsordning for dei tilsette. 



Etter nye tingingar, gjekk Direktoratet for fiendtleg eigedom med på å redusera overdragingssummen til ein million kroner. Vilkåret var då at staten gjennomførte ei pensjonsordning for arbeidarane, og at ordninga vart godkjent av Sosialdepartementet.



Stordø hadde per 1. januar 1947 dei følgjande likvide midlane:



1. Bankinnskot			kr   553 000

2. Riksinnskot			kr   241 000      

3. Aksjar			kr   281 000

---------------------------------------------------------

Sum				kr 1 075 000

==================================



Sidan Handelsdepartementet fann at aksjane ikkje burde seljast, vart det att kr 794 000 i disponible midlar. Avtalen føresette at desse skulle nyttast til å oppretta ei pensjonsordning, og det vart difor naudsynt å tilføra gruva ny driftskapital.



Staten tok over Stordø frå 1. januar 1948. Det vart så utnemnt eit nytt styre, som var samansett av.

Kl. Serck-Hanssen, formann,

generaladvokat Ivar Follestad, varaformann, og 

sekretær Ole Beck, styremedlem. Han representerte Arbeidsmandsforbundet.



I samband med staten sitt kjøp av Stordø, fall alle dei tyske fordringane på verksemda vekk, i alt 

kroner 5 810 415,81.





Motiv



Kva motiv låg så bak staten sitt kjøp av Stordø? I stortingsdebatten om denne saka, vart staten sine motiv for å kjøpa lite omtala. Statsråd Evensen nemnte likevel to tilhøve som hadde vore viktige for Handelsdepartementet si avgjerd. For det fyrste hadde det vore viktig å sikra arbeidsplassane ved Stordø. Vidare meinte Industridepartementet at arbeidarane samstundes skulle sikrast ein pensjon. Under debatten var det ingen som var imot at staten kjøpte Stordø, sjølv om alle talarane i saka peika på dei usikre sidene ved gruva si framtid. 



Eg tvilar på at sikring av arbeidsplassane var grunn god nok for den statlege overtakinga av Stordø. Mangel på arbeidskraft hadde jo vore det store problemet for Stordø, heilt sidan gruva vart sett i drift att, i 1946. Staten var ikkje villig til å overta gruva hausten 1945, og ein skulle tru at arbeidsplassane ved Stordø var likså mykje i fare då.



Eg trur at andre tilhøve har spela ei meir sentral rolle. Dette kan òg forklara staten si haldningsendring frå hausten 1945. 



For det fyrste meinte både Bergverkskommisjonen, som fyrst vart skipa i desember 1945, og Handelsdepartementet, at dei tyske gruveanlegga, bergrettane og andre rettar, burde verta overtekne av staten. Den positive innstillinga frå Bergverkskommisjonen spela her ei avgjerande rolle. Den kom, som nemnt, fyrst i september 1946.



For det andre var eksportmarknaden for svovelkis no etter måten god. Arbeidarparti-regjeringa gjekk i dei fyrste etterkrigsåra sterkt inn for å stimulera eksportnæringane, for på den måten å skaffa landet valuta. Det er difor truleg at også dette kan ha vore ei medverkande årsak. I 1945 var så godt som all eksport av svovelkis innstilt, og det var difor eit negativt moment for Stordø.





Reaksjonar på Stord



Meldinga om at staten hadde teke over Stordø, vart godt mottekne på Stord. På leiarplass i lokalavisa sto det mellom anna «...meldinga har utløyst ei von, hjå arbeidarar og funksjonærar, om at det no kan verta meir fastheit i drifti, ikkje so at ein ventar paradisiske tilstandar, men ein meiner likevel at ein har rett til å venta litt meir ansvar av ein stat under ei Arbeiderparti-regjering, enn av private spekulantar.»















































III «GULLALDEREN» 1946 - 1960





I fyrste kapittel såg me at den regulære drifta måtte innstillast 31. august 1945. Etter den tid vart det berre drive oppfaringsdrift, til 15. januar 1946. Etter den datoen vart anlegget berre vedlikehalde.



I dette kapitlet vil eg sjå nærare på driftsperioden 1946 - 1960. Denne tidbolken er rekna som gullalderen i Stordø si historie, frå drifta kom i gang att 16. september 1946, og til fyrste teikna på nedgangstider viste seg, rundt 1960.



Eg drøftar årsakene til at drifta ved Stordø vart så lønsam, nett i denne perioden. Perioden var likevel på ingen måte utan problem for selskapet. Difor tek eg opp dei største problema, og drøftar kva verknader dei fekk for drifta. Særleg har eg gjeve problema som skuldast omsetjingsordninga stor plass i kapitlet. Det er to grunnar for det. For det fyrste skapte desse problema dei største vanskane for Stordø i denne tidbolken. For det andre illustrerte dei, på ein klar måte, Stordø si spesielle stilling innan norsk bergverksverksemd. 



Til slutt greier eg ut om måten Stordø vart leia på, etter at staten tok over gruva i 1948. Eg drøftar eigaren, Den norske stat, si stilling i høve til gruva sine eigne organ, generalforsamlinga og styret, og det innbyrdes tilhøvet mellom dei to sistnemnte.





Driftsstarten



Den regulære drifta ved Stordø vart teken opp att 16. september 1946, på Direktoratet for fiendtleg eigedom sitt initiativ. Årsaka til det var for det fyrste at Utariksdepartementet kunne melda at staten sine utsendingar til varebytetingingane med sovjetrussarane, hadde selt 20 000 tonn av Stordø sitt kislager, og 10 600 tonn av ein eventuell ny produksjon, til den sovjetiske sona i Tyskland. 



Vidare kunne N.S.F. opplysa at den generelle etterspurnaden etter kis ute i Europa var stigande. N.S.F. rekna difor med at det var gode utsikter til å få selja resten av ein eventuell produksjon til den vestlege sona i Tyskland. 



Heilt sidan juli 1946, hadde førebuande arbeid vore i gang ved gruva, men tidspunktet for igangsetjing av drifta vart heile tida utsett. Årsaka var at verksemda ikkje hadde nok arbeidskraft. Etter konferanse med Direktoratet for fiendtleg eigedom,  sette Stordø likevel i gang, med den arbeidsstokken som var ved gruva. Det var til saman 80 arbeidarar, 31 i gruva og 49 oppe i dagen. I tillegg var det 28 funksjonærar.



Leiinga ved Stordø hadde rekna med at dei aller fleste tidlegare arbeidarane ville venda attende til gruva, då drifta vart teken opp att. «Sunnhordland Arbeidarblad» peika på fleire årsaker til at dette ikkje skjedde:



 Ved stoppen 15. januar 1946 var det ei almen meining mellom dei tilsette, at gruva ikkje ville koma i drift att på lang tid. Ja, det var tvil om det nokon gong kom til å skje. Få hadde difor søkt seg mellombels arbeid, i påvente om at gruva skulle starta opp att. Dei arbeidarane som hadde teke del i sysselsetjingsarbeid, kom stort sett attende, men dei som i mellomtida hadde fått seg fast arbeid, vart verande på dei nye arbeidsplassane. 



For det andre var det semje mellom arbeidsfolk, om at gruveyrket ikkje var lønsamt nok, i høve til andre yrke. 



Vidare var gruvedrifta svært avhengig av konjunkturane på eksportmarknaden, noko utviklinga i siste helfta av 1945 tydeleg hadde vist. Dette gjorde arbeidsplassane relativt usikre.



Avisa meinte òg at mange ville bort frå arbeid i gruva, fordi risikoen for fysiske skadar var heller store i dette yrket.



Det var òg andre ting arbeidarane var misnøgde med. Mellom anna kravde dei feriebetaling for sommaren 1946. Samstundes ville dei ha vekk to eldre funksjonærar, før dei gjekk tilbake til arbeidet. Kva ankepunkta mot desse to var, har eg ikkje funne, men begge desse flokane vart løyste, etter tingingar mellom driftsleiinga og tillitsmennene for arbeidarane.   



                    

Driftsresultat 1946 - 1960



Drifta



Grunna mangel på arbeidarar, vart det berre arbeidd på eitt skift ved alle avdelingane, etter driftsstarten i 1946. Frå 1947 auka arbeidsstokken så pass at ein kunne gå over til to skift nede i gruva, men ved avdelingane oppe i dagen heldt eittskiftsordninga fram. Denne arbeidsordninga varte ved heile perioden fram til 1960.



Arbeidarmangelen dei fyrste åra etter 1946 førte til at driftsleiinga måtte prioritera arbeidet ved nokre av avdelingane. Særleg vart oppfaringsarbeidet neglisjert, til fordel for produksjonsdrifta. Frå byrjinga av 1950-åra, då tilgangen på arbeidskraft hadde betra seg, kom også denne delen av drifta i betre gjenge. 



I 1950-åra gjekk drifta jamt og trutt, utan store vanskar. Dei viktigaste føresetnadane for vellukka drift var til stades. Tilgangen på arbeidarar var stort sett god. Kismarknadane var òg bra, og gruva hadde små vanskar med å selja kisen som vart utvunnen. Prisen på kis var òg svært høg, så Stordø hadde store driftsoverskot, år etter år.





Produksjonen



Produksjonen i denne perioden var liten, samanlikna med dei resultata Stordø oppnådde dei siste åra før andre verdskrigen. Største årsproduksjonen etter 1946 - i 1956 - var såleis berre halvparten så stor som beste årsresultatet før krigen.



Tabellen over produksjon per år, sjå tabellane heilt bak, viser at Stordø berre produserte 10 500 tonn eksportkis i 1946. Den viktigaste årsaka til det heller magre resultatet, var sjølvsagt at gruva berre vart driven i 3 ½ månad dette året. I 1947 kom årsproduksjonen opp i 48 000 tonn eksportkis, året etter var resultatet 59 000 tonn. Jamt over låg årsproduksjonen i perioden på om lag 60 000 tonn.



To tilhøve gjorde at det var naturleg med ei viss svinging i årsproduksjonen. For det fyrste varierte svovelinnhaldet i råkisen, frå kisdrag til kisdrag. Vidare var det ikkje teknisk mogleg å utvinna alle kisdraga i gruvegangane like effektivt. I tillegg kunne så heilt uventa ting spela inn. Dei dårlege produksjonsresultata i 1947, 1950, 1954 og 1959, hadde såleis særlege årsaker.



På ettervinteren 1947 vart det akutt vassmangel ved Børtveit kraftstasjon. Dette førte fyrst til straumrasjonering, men tvinga til slutt Stordø til å stoppa produksjonen heilt, i tida 15. mars til 1. april. 



Produksjonsresultatet for 1950 må sjåast i samanheng med at arbeidstida i gruva vart sett ned frå 45 til 40 ½ time i veka.



I 1954 måtte Stordø på ny stoppa produksjonen. Årsaka var ei ulukke i gruvesjakta. Fire personar miste livet då heiskorga dei sat i, fall ned. Stoppen varte i vel ein halv månad.



Produksjonsanlegga ved Stordø var nedslitne i slutten av 1950-åra. Særleg ille var det i 1959. Då vart det så ofte stopp i drifta, på grunn av reparasjonar på anlegget, at dette førte til vesentleg svikt i produksjonen.

Tabellen over produktiviteten per timeverk viser stor stiging frå 1946 til 1960. Om ein set 1949 til 100 prosent, var den då opp frå 56,62 prosent (1946) til 131,37 prosent (1960). Eller i snitt 6,2 prosent auke årleg.



Årsaka til denne auken var tilgang på meir effektive maskinar, og materiell i det heile. Særleg tydeleg ser me dette frå 1946 til 1948. Produktiviten steig i denne perioden med heile 85,5 prosent. I denne perioden gjekk Stordø over til å nytta hardmetallbor og knematarar, noko som gjorde arbeidet nede i gruva mykje meir effektivt. 



I fyrste halvdelen av 1950-åra sokk produktiviteten att.  Dette hadde samanheng med særleg vanskeleg, og spreidd drift nede i gruva. Fyrst i 1956 kom produktiviteten opp på det nivået gruva hadde i 1948. Stordø greidde ikkje å auka produktiviteten dei neste tre åra, heller tvert om. Fyrst i 1960 steig produktiviteten att, med om lag  25 prosent, i høve til 1956-nivået.  Årsaka til dette var at dei mest utslitne delane ved anlegget vart skifta ut året før. Anlegget var såleis i 1960 i betre stand enn på fleire år.





Pris- og omkostningsutviklinga



Frå 1947, og fram til 1952, var det stor prisauke på svovelkis. Dette hang saman med den auka etterspurnaden etter svovelkis ute i Europa. 



Det var særleg to grunnar til at tilhøva betra seg. For det fyrste var arbeidet med oppattbygging etter krigen i full gang i dei fleste landa. Industrien hadde difor teke til å koma i gjenge att. Dette galdt òg svovelsyreindustrien og celluloseindustrien, som var dei avgjort største avtakarane av svovelkis. Svovelsyre var, og er framleis (1978), den mest nytta syra innan industrien, og har såleis eit stort bruksområde. Størstedelen går til kunstgjødsel- og SprængStoffindustrien, men òg svært mange andre industrigreiner, som fargeStoff-, glas-, feitt-, olje- og rayonindustrien, i i tillegg til den organisk-kjemiske industrien, nyttar svovelsyre. 



For det andre vart konjunkturoppgangen styrka endå meir, grunna Korea-krigen. Mobiliseringa på grunn av denne krigen førte til kraftig auke av det internasjonale prisnivået. Denne prisauken gjorde seg òg gjeldande for svovelkisen. Også den fattige Stordø-kisen steig no raskt i verdi. Medan prisen på Stordø-kisen i 1947 var 67 prosent av prisen i basisåret 1949, var indeksen på same slag kis i 1952 179 prosent høgare, enn i 1949. Og heile 316 prosent høgare enn i 1947. (Prisindeks 1952 var 279, mot 100 i 1949, og 67 i 1947).

Berre på eitt år, frå 1951 til 1952, opplevde Stordø at kisprisen steig med 85 prosent, indeksverdiar 151 og 279.



I tillegg til dei tilhøva som alt er nemnte, var òg marknadsfordelinga for Stordø-kisen ei viktig årsak til dei høge prisane. I 1952 gjekk Storparten av produksjonen til land i Aust-Europa. Kisprisane der var monaleg høgare enn i Vest-Europa. Årsakene til det har eg ikkje funne. Likevel trur eg at det spente tilhøvet aust-vest kan ha vore ei medverkande årsak. Denne spenninga førte til at samhandelen mellom dei to blokkene minka.



Ettersom Aust-Europa ikkje var sjølvforsynt med svovelkis i byrjinga av 1950-åra, baud truleg kjøparane i Aust-Europa meir for kisen enn konkurrentane i vest, for slik å få tak i den no så ettertrakta svovelkisen. 



I 1953 var prisane 10 prosent lågare (Indeks 251) enn i 1952 (279). Leveringskontraktane vart stort sett skrivne i 1952, slik at produsentane ikkje merka stort til konjunkturnedgangen, som elles var til å ta og føla på, alt det året. Meir markert vart difor prisreduksjonen i 1954. Svovelkisprisane gjekk då endå 22,3 prosent ned (indeks 195). Årsaka til prisnedgangen var fyrst og fremst overproduksjon. Koreakrigen var over i 1953, og dei gode konjunkturane krigen hadde ført med seg, gjekk attende. Dette galdt òg for svovelkis. Ettersom tilbodet på svovelkis vart større enn etterspurnaden, gjekk prisen ned. 



Også eit anna tilhøve verka til prisnedgang på Stordø-kisen i 1954. Den vest-tyske marknaden tok, frå og med 1954, stadig meir av Stordø sin produksjon. Svovelkisprisane vart framleis lågare i vest, enn i aust.



I tida 1954 - 1958 var kisprisane stabile, og låg  om lag 90 prosent over basisåret 1949.



I 1959 fall så prisen på svovelkis att. Det var i hovudsak to årsaker til det. For det fyrste var det tydelege merke på nedgangstider ute i verda. Lågkonjunkturen nådde botnpunktet i andre kvartal i 1958, nett i den tida då tingingane om kiskontraktane for 1959 gjekk føre seg. 



For det andre var det fyrst no at svovelkisprodusentane for alvor merka konkurransen frå produsentane av reint svovel. Stadig fleire av forbrukarane ville no helst ha reint svovel. Prisane på svovelkis fall difor stadig, også etter at konjunkturane for andre varer var på veg oppover att. For Stordø-kisen tydde det at indeksen gjekk ned med 18 prosent (frå 188 til 154) frå 1958 til 1959, og året etter med endå 17 prosent (til 128). 



Omkostningane steig mykje frå 1946 til 1960. Med utgangspunkt i basisåret 1949, var omkostningane alt i 1953 heile 132 prosent høgare (indeks 232), i 1957 147 prosent høgare (indeks 247). 



Stordø kunne lenge tåla vanskane denne omkostningsutviklinga skapte, grunna i dei gode kisprisane. Men då prisane gjekk ned i 1959 og 1960, og vart lågare enn produksjonsprisen, melde problema seg.



Det var fleire årsaker til denne utviklinga. Auken i produksjonsprisen hang saman med med høgare arbeidsløner. Lønene utgjorde om lag 60 prosent av produksjonskostnadane, og timeløna steig jamt over med 30 øre årleg, eller frå 81 prosent av basisåret 1949 i 1946, til 221,5 prosent av basisåret 1949 i 1960. Årleg auke i snitt om lag 7,4 prosent. 

Vidare førte inflasjonen til at alt utstyr og materiell som årleg måtte til, vart dyrare. 





Marknadsfordelinga



Størstedelen av kisen som Stordø selde i 1946, gjekk til Aust-Europa. Her var etterspurnaden stor, og ettersom dei andre produsentane av koparfattig kis alt var utselde, var Stordø på den tida utan konkurranse. Året etter var Dansk Svovelsyre og Supherphosphat Fabrik tidleg ute og sikra seg Storparten av Stordø sin produksjon.



Danskane var likevel ikkje nøgde med Stordø-kisen. Særleg fekk dei vanskar med den kisen som hadde vore lagra ei tid. Isvanskar i mottakshamna tvinga nemleg fabrikken til å ha store lager, for å kunna sikra drifta. Dei dårlege røynslene førte fyrst til at den danske fabrikken kjøpte eit mindre kvantum Stordø-kis i 1948, og fall året etter heilt vekk som kjøpar. I staden vart om lag halvparten av Stordø sin produksjon i 1948 på ny eksportert til Aust-Europa. Dette året kjøpte òg Borregaard over 6 000 tonn kis. 



Etter 1948 var alle dei store kjøparane til Stordø-kisen frå Aust-Europa. Styret såg på dette som ei uheldig marknadsfordeling, og tok til å arbeida for å få selt kisen til selskapet sine gamle avtakarar i Vest-Tyskland. Arbeidet gav resultat fyrst i 1951.



Halvparten av produksjonen gjekk framleis auStover, men resten gjekk no til kjøparar i Vest-Tyskland og Noreg. Den norske kjøparen var Norsk SprængStoffindustri A/S. Tidlegare hadde selskapet fått kisen sin frå Bjørkaasen Gruber. Grunna kraftmangel var produksjonen der stoppa, og lagra var alt tomme. Stordø var den einaste norske produsenten som kunne levera nok kis til å halda sprengStoffabrikken i gang. Dette vart berre eit eingongsføretak, ettersom denne fabrikken eigentleg ikkje var interessert i den fattige Stordø-kisen. 



Etter at Stordø i 1954 hadde kome med visse krav i høve til N.S.F., endra marknadstilhøva for Stordø-kisen seg att. Vesttyske kjøparar vart no dei største avtakarane, sjølv om noko framleis gjekk auStover. Dette varte fram til 1958, då Stordø braut samarbeidet med N.S.F. Etter den tid gjekk heile Stordø sin produksjon til Vest-Tyskland.





Det økonomiske resultatet



Driftsperioden 1946 - 1960 kan med god grunn kallast Stordø sin «gullalder». I desse åra hadde Stordø ofte store netto-overskot, for fyrste gong i selskapet si soge.



Me har alt drøfta marknadstilhøva og prisutviklinga for Stordø-kisen. Ei anna årsak til dei gode resultata, var at Stordø i 1948 vart fri heile skulda til Waldhof. Dette gav større netto-overskot, og difor større midlar til utbetring av anlegget, og arbeidstilhøva ved verksemda. 



Det samla brutto-overskotet ved Stordø i tida 1946 - 1960 var på kr 20 629 401. Netto-overskotet var i same perioden på kr 5 206 215. Stordø hadde brutto-overskot kvart einaste år i perioden. Størst var brutto-overskotet i 1952, med nær 4,5 millionar. Åra 1954, 1955 og 1956 gav òg gode resultat, med brutto-overskot på mellom 2,1 og 2,6 millionar. Før 1950, og etter 1958, var brutto-overskotet under millionen. 



Ser me på netto-overskotet, var dette òg, naturleg nok, størst i 1952, med nær 2,5 millionar. I 1954 og 1955 var netto-overskotet over 1 million, men for fleire år viste rekneskapen berre godt og vel driftsbalanse. I åra 1946, 1948, 1953 og etter 1958, greidde ikkje Stordø å koma ut med netto-overskot i det heile. 



Stordø var òg ein god skattebetalar i denne tida. I alt vart det betalt inn 5 634 086 kroner. Mesteparten vart innbetalt til og med året 1956. 



Staten fekk eit utbyte på mellom tre og seks prosent  på aksjane sine i Stordø i tidsrommet 1948 - 1958. Dette vart 1,44 millionar kroner, ikkje dårleg når me veit at staten kjøpte heile verksemda for ein million kroner. 





Spørsmålet om arbeidskraft



«Gullalderen» var likevel langt frå problemfri for Stordø. Rett etter at drifta kom i gang att i 1946, var det særleg mangelen på arbeidskraft som skapte vanskar for selskapet. For å gjera arbeidet i gruva meir attraktivt, gjekk Direktoratet for fiendtleg eigedom (Direktoratet for fiendtleg eigedom) med på å auka akkorden med 20 øre timen. Gjennomsnittsforteneste for minarar vart, med dette tillegget, kr 2,93 per time. For lastarane låg timeløna 36 øre lågare, og var altså på kr 2,57. Den gjennomsnittlege timeløna for arbeidarar i bergverksdrift og industri, var på kr 2,51. Timeløna for lastarane låg såleis berre seks øre over dette landsgjennomsnittet.           



Stordø kontakta Arbeidsdirektoratet, for å få hjelp til å skaffa minst 50 gruvearbeidarar. Denne hjelpa var ei medverkande årsak til at talet på arbeidarar auka utover i 1946 og 1947. Vidare vart det sett i gang bygging av fleire familiehus, ettersom Stordø måtte satsa på arbeidskrasft frå andre stader i landet enn Stord.



Selskapet sin vilje til å behalda gamle, og trekkja til seg «nye» arbeidarar, kom til uttrykk på fleire måtar. Då det vart peika på trongen for eit nytt framsyningsapparat til kinodrifta på Litlabø, sa Stordø seg straks villig til å kausjonera for eit lån, med følgjande grunngjeving: «Me anser det av vesentlig betydning  for tilgangen av arbeidere, at her finnes en best mulig kino.»



Det var jamt tilsig av arbeidarar til Stordø utover vinteren 1946 / 1947. Ved årsskiftet var talet på arbeidarar kome opp i 119, i tillegg kom 28 formenn og funksjonærar. Fleire av arbeidarane var eigentleg anleggsarbeidarar, som tok arbeid i gruva i vintermånadane, då anleggsarbeida var innstilte. Denne arbeidskrafta var såleis lite stabil. 



Det var òg ein viss gjennomtrekk av dei ordinære gruvearbeidarane, og alle som kom til Stordø var nok ikkje like dugande. Av 35 som kom til gruva, reiste 14 kort tid etter. Fortenesta var nok ikkje slik dei hadde rekna med. Om dei 21 som vart att, vart det sagt at det var nokre «hvis arbeide ikke er meget effektivt.»



Etter 1950 var talet på arbeidarar ved Stordø stort sett høgt nok. Leiinga gav òg uttrykk for at ein no kunne driva godt ved alle avdelingane. ArbeidsStokken talde då over 170 mann.





Følgjene av arbeidarmangelen



Kva følgjer fekk så arbeidarmangelen i slutten av 1940-åra for Stordø?



For det fyrste førte dette til låg produksjon, med tilsvarande høge produksjonskostnader. I 1947 var til dømes skilnaden på produksjonskostnadane og salsprisen berre kr 2,89 per tonn. 



For det andre vart oppfaringsarbeid, som var ein føresetnad for sikker drift, forsømt, til fordel for produksjonsdrifta. På leiarhald ved gruva vart det våren 1947 hevda, at for å sikra drifta ut over det inneverande året, måtte ein setja i gang oppfaringsdrift. Med mangel på arbeidarar, vart det heile eit spørsmål om prioritering.  Stordø løyste problemet mellombels ved å flytta nokre av arbeidarane frå avbygginga til oppfaringa. Oppfaringsarbeidet vart likevel forsømt, om enn i mindre grad, fram til byrjinga av 1950-talet. Frå 1952 og vidare, vart det meir skikk på denne delen av drifta òg. 

























Tekniske problem 



Stordø måtte òg stri med problem av teknisk art i denne perioden. Etterverknadane av krigsherjingane i 1943 sat lenge att, og seinka produksjonen mykje. Særleg var det problem med heisanlegget. I påvente av at heisen skulle verta reparert, måtte ein nytta ein gamal heis, som var i dårleg stand, og som dessutan hadde altfor liten kapasitet. Den øydelagte gruveheisen var fyrst heilt i orden i 1951, og vart sett i drift etter sommarferien det året. 



Delar av anlegget, og mykje av utstyret ved gruva, var utslite og forelda. I 1947 avgjorde difor leiinga ved Stordø, at gruva skulle moderniserast i løpet av dei fyrste åra. I byrjinga av 1950-åra var utbetringsarbeidet ferdig. Sjakta var utbygt for å romma større gruvevogner, og eit nytt lokomotiv, med seks vogner, var kjøpt inn. Gruva hadde òg fått eit nytt akkumulatorbatteri, nye boremaskinar, og ymse anna materiell som skulle letta og rasjonalisera arbeidet. 



Det vart likevel ikkje noko av den venta produksjonsauken.  Årsakene til dette var at dei sentrale, og beste partia av dei kjente førekomstane var tekne ut, alt på slutten av 1930-åra. Følgjene av denne drifta gjorde seg no gjeldande. For det fyrste måtte avbygginga spreiast over heile gruva, for å få tak i dei kisdraga som var att. Dette førte til dårleg effektivitet. Råkisen i desse draga var som nemnt fattigare enn den som tidlegare var teken ut. Dette betydde at ein måtte vinna ut meir råkis enn før, for å sitja att med eitt tonn eksportkis. 





Omsetjingsordninga     

  

Det var N.S.F. som hadde ordna med sal av Stordø-kisen, etter at produksjonen vart teken opp att i 1946. I tida 1946 - 1949 var Sovjetunionen, den sovjetiske sona i Tyskland og Den Danske Svovelsyre og Sulphuphosfat Fabrik hovudavtakarane av Stordø sin kisproduksjon. Då den danske fabrikken trekte seg som kjøpar i 1949, grunna vanskar med å lagra kisen (isvanskar i hamna), Sto Stordø att berre med marknadane i aust. 



På styret sitt initiativ, vart det no sett i gang arbeid med å etablera kontakt med dei gamle avtakarane i Vest-Tyskland, altså Waldhof og Kali-Chemie. På førespurnad opplyste Industridepartementet at dei ikkje hadde noko å innvenda mot at selskapet ville prøva å koma inn på den vesttyske marknaden.



Grunnane til styret sitt initiativ var fleire: Dei gamle vesttyske avtakarane var på ny interesserte i kis frå Stordø. Dei hadde gode røynsler med røystinga av den fattige kisen. Stordø på si side hadde tidlegare hatt eit svært godt samarbeid med desse konserna. 



Styret ved Stordø ville gjerne sikra seg framtidige avtakarar, medan marknadsStoa var god. Styret rekna ikkje med at Stordø-kisen kunne konkurrera med andre kistypar på den opne marknaden, dersom etterspurnaden etter svovelkis skulle gå ned. Styret såg på marknadane i austsonelanda som utrygge, fyrst og fremst fordi austlege kisprodusentar truleg ville overta desse marknadane når dei hadde kome seg etter krigsherjingane. Styret kravde difor, overfor N.S.F., at «risikoen for stans, eller uregelmessigheter ved leveranse til østeuropeiske områder blir fordelt på all norsk eksport, og ikke ensidig belastes Stordø.»



Styret hadde eit sterkt ønskje om at selskapet sin kis skulle leverast til vesteuropeiske område, og utnyttast i produksjonen der. Noko grunngjeving for dette standpunktet vart ikkje gjeve. Eg vil likevel peika på to tilhøve som kan tenkjast å liggja til grunn for dette.



For det fyrste Sto Noreg no på vestmaktene si side i den kalde krigen. Dette innebar avgrensa politiske og diplomatiske kontaktar, og redusert handel med auststatane. For styret kan det ha vore viktig å følgja det same mønsteret, truleg ut ifrå styremedlemene si politiske overtyding. 



For det andre kan den auka spenninga mellom aust og vest, i samband med Korea-krigen, ha styrkt styret sitt ønskje om å bryta handelssamarbeidet med auststatane. 



Resultatet av styret sitt brev til N.S.F. kom i 1951. Stordø leverte då 18 041 tonn til dei gamle avtakarane i Vest-Tyskland. Sjølv om halvparten av Stordø sin produksjon endå gjekk auStover, såg styret kvoteforelinga for 1951 som eit steg i rett lei. Målet var å få heile produksjonen selt i vest. 



Leveransane til Vest-Tyskland vart likevel om lag dei same, både for 1952 og 1953. Styret, som hadde venta at ein stadig større del av produksjonen skulle gå til Vest-Tyskland, tok til å verta utolmodig. Frå og med 1953 var det overproduksjon av svovelkis på marknaden. N.S.F., og dei andre europeiske produsentane, inngjekk ein avtale om marknadsfordeling, som skulle hindra uheldig salskonkurranse. Dette resulterte i eksportreduksjon for dei norske bergverka, både for 1953 og 1954. Styret for gruva frykta at dette kunne gjera det vanskeleg for Stordø å skifta marknad. 



Ein annan faktor som styret var redd kunne skapa vanskar, var minsteprisen på den norske eksportkisen, som N.S.F. hadde garantert i høve til dei andre europeiske eksportørane. Den prisen som Waldhof og Kali-Chemie hadde tilbode for 1954, låg nemleg under denne minsteprisen. 



Trass i det låge pristilbodet, valde styret likevel å gå inn for å auka leveransen til Vest-Tyskland for 1954. Samstundes ville Stordø på lengre sikt arbeida for å koma fram til langsiktige leveringskontraktar. Dette rekna nok styret med at kunne verta problematisk, ettersom N.S.F. berre tillet halvårskontraktar. Men «såfremt Den Norske Svovelkisforening  ikke finner å kunne gå med på en sådan avtale, må styret ta opp spørsmålet om å melde A/S Stordø Kisgruber ut av kisforeningen.»



Utspelet frå Stordø vart sterkt kritisert av N.S.F.. Foreininga understreka for det fyrste at samarbeidet, både i N.S.F. og med dei andre europeiske kiseksportørane, avhang av at medlemene var lojale mot dei vedtak som vart tekne. Stordø si haldning vitna såleis lite om vilje til samarbeid. Vidare var den framgangsmåten som Stordø gjorde seg til talsmann for, lite lojal i høve til dei andre medlemene i foreininga. N.S.F. såg Stordø sitt initiativ slik at gruva ville ha særordningar, på kostnad av dei andre medlemene.



Stordø sin eksportleveranse til Vest-Tyskland for 1954, vart likevel auka mykje - til 42 710 tonn. Kvoten til austsona var på 12 000 tonn. Derimot godtok ikkje N.S.F. forslaget om langsiktige leveransekontraktar med Waldhof og Kali-Chemie.



Sjølv om Stordø i fyrste omgang godtok fordelinga, var dei ikkje nøgde med vedtaket i N.S.F.. 40 000 tonn kis var ikkje nok til å dekkja heile kisbehovet til dei vesttyske kundane, og forslaget om langsiktige leveranseavtalar gjekk ikkje gjennom i N.S.F. 



Stordø var heller ikkje nøgd med den måten N.S.F. hadde handsama saka på. Utan styret sitt initiativ, rekna medlemene der med at dei vesttyske kundane sine ønskje ikkje hadde vorte teke omsyn til i det heile. Styret meinte òg at det ikkje gjekk an for ei verksemd å handsama kundane sine med slik likesæle som Stordø her måtte gjera, for å følgja N.S.F. sine retningsliner.



For 1955 vart Stordø sin eksportkvote til Vest-Tyskland auka att, no til 44 000 tonn kis. Likevel ønskte både Waldhof og Kali-Chemie å kjøpa meir kis enn det kvota gav løyve til, dei ville gjerne basera heile produksjonen sin på Stordø-kis. Dei kunne i så fall lagra og arbeida med einsarta kis heile året, og sleppa utgifter som t.d. innkøyring av ovnane for fleire kistypar. Styret ved Stordø lova vesttyskarane å gjera det dei kunne for å oppfylla ønskja deira, men ville helst ikkje setja saka på spissen i høve til N.S.F.



På fordelingsmøtet i kisforeininga for 1956, vart Stordø, etter eiga oppfatning, tildelt ein kvote på 60 000 tonn til Vest-Tyskland. Waldhof og Kali-Chemie vart straks informert om det. N.S.F. hevda då at Stordø aldri hadde fått innvilga ein slik kvote, dei hadde berre sett på det som Stordø sitt ønskje. Derimot var Stordø oppført med 18 000 tonn til Vest-Tyskland for 1. halvår, tilsvarande om lag 36 000 tonn for heile året. Stordø gjekk med på å levera 3 000 tonn mindre til Vest-Tyskland,  enn det ein fyrst rekna med, altså til 57 000 tonn, men ville ikkje strekkja seg lenger.             

Dermed kvesste striden mellom N.S.F. og Stordø seg til att.



N.S.F. skulda Stordø for å vera lite lojale, ettersom gruva hadde brote foreininga sin praksis med halvårskontraktar. Gruva hadde òg selt eit mykje større kvantum enn N.S.F. hadde tildelt. Vidare kritiserte N.S.F. at Stordø var så eigenrådige når det galdt kissala. «Stordø kan neppe være klar over hvor betydningsfullt det er, for hele den norske bergverksindustri, at me kan delta i et internasjonalt samarbeid.» N.S.F. frykta for at denne saka kunne få skadeverknader for det europeiske samarbeidet.



Stordø hevda på si side at gruva sine representantar på møtet i N.S.F. hadde oppfatta det slik at gruva vart tildelt 60 000 tonn til Vest-Tyskland. Stordø hadde såleis retta seg etter N.S.F. sitt vedtak. Stordø meinte òg at N.S.F. ikkje hadde følgt dei grunnleggjande leislinene for foreininga. Der heitte det m.a. at «salgene burde ordnes således at de forskjellige produsenters gamle avsetningsområder mest mulig blir respektert.»



Etter krigen gjekk likevel N.S.F. berre med på at Stordø leverte eit ubetydeleg kvantum på den tyske marknaden - som hadde teke imot mesteparten av all tidlegare produksjon frå gruva. Frå 1954 hadde dette betra seg mykje. «Nu er likevel Waldhofs forbruk ca. 40 tusen tons, og Kali-Chemie ca. 28 tusen tons, og da disse mengde tilsvarer Stordøs tidligere salg til Vest-Tyskland, og ovennevnte fabrikker ønsker denne kistypen, er det rimelig forlangende at Stordø får seg tildelt en kvote til Vest-Tyskland som tilsvarer dette forbruket.»



Eit anna moment var at kundane i Aust-Europa, og på Lysaker i Noreg, hadde gjeve uttrykk for at dei ikkje var særleg interessert i å kjøpa den fattige Stordø-kisen. 



Stordø meinte òg at det var lite rasjonelt å driva med ein så liten produksjon som N.S.F. sin kvote tilsa. N.S.F. sitt svar på dette var: «Da får Stordø drive oppfaring, for det trenger dere.» Eg har likevel ikkje funne at N.S.F. sine kvotar nokon gong hadde noko å seia for Stordø sin produksjon. 



Stordø fekk til slutt løyve til å levera 57 000 tonn til Vest-Tyskland. På eige initiativ leverte Stordø 6 000 tonn i tillegg til dette. Dette skulle få følgjer for N.S.F. si kvotefordeling til Stordø for 1957.



Stordø sin kvote for 1. halvår 1957 var samla på 33 500 tonn. Av det 23 500 tonn til Vest-Tyskland. For å kompensera dette, ønskte Stordø å få auka leveringa til Vest-Tyskland i 2. halvår, til 38 000 tonn. Selskapet vart tildelt 23 600 tonn. N.S.F. streka under at marknadstilhøva hadde vorte dårlegare, og foreininga måtte redusera Stordø sitt kvotetal  «som følge av de overleveranser som fant sted i fjor (1957).» Stordø protesterte på denne tildelinga, og vende seg straks til N.S.F., med søknad om tilleggsløevering på 13 500 tonn til Vest-Tyskland. Men N.S.F. sto på sitt: «Etter all den diskusjon som det har vært omkring Stordøs problemer, skulle det være overflødig å presisere at det ikke er mulig å øke Stordøs kvote på Vest-Tyskland.»



Etter kvotefordelinga for 1. halvår 1958, skulle Stordø levera 14 000 tonn til Vest-Tyskland, og 10 000 tonn til austsona. Men Stordø hadde alt underteikna kontrakt med Waldhof og Kali-Chemie, om levering av i alt heile 57 000 tonn for 1958, utan fyrst å kontakta N.S.F. Dette vart sjølvsagt sterkt kritisert av N.S.F. Stordø føreslo for N.S.F. at det skulle opprettast eit utval, med ein representant frå kvar av partane, pluss ein nøytral oppmann, til å klårgjera tilhøvet mellom foreininga og Stordø. N.S.F. kommenterte ikkje forslaget, men sa ifrå om at etter det som hadde skjedd, var dei ikkje interessert i noko orientering om Stordø sitt sal for 1959. Dermed var brotet eit faktum. 



Kven hadde så skulda for at brotet kom?



Det er heilt klart at Stordø braut dei leislinene som samarbeidet gjennom N.S.F. bygde på, og må ta sin del av ansvaret.  Men på den andre sida må me ha klart for oss tre tilhøve:

 

N.S.F. viste svært lita forståing og vilje til å hjelpa Stordø med å marknadsføra den lite konkurransedyktige Stordø-kisen på dei «naturlege» marknadane i Vest-Tyskland, der dei verkeleg ønskte å kjøpa kisen. Som før nemnt, var det ingen andre som ønskte denne kisen. Det var i grunnen kjerna i striden. 



Grunna N.S.F. si steile haldning i marknadsspørsmåla, meinte Stordø at dei var tvinga til å bryta selskapet sine leisliner, for å sikra framtidig drift av gruva. Styret rekna den vesttyske marknaden som den einaste sikre, på lengre sikt, for Stordø-kisen.  Dei var difor redde for å missa denne, dersom dei ikkje leverte dei kiskvanta kundane ønskte. Dersom Stordø kom i den stoda at gruva måtte selja kisen på den opne marknaden, var styret redd for at det kunne vera «kroken på døra» for heile selskapet. Ved å levera kis til Waldhof og Kali-Chemie, tok ikkje Stordø marknad frå nokon av dei gruvene som var med i det europeiske samarbeidet. Dette gjorde det endå vanskelegare å forstå kvifor deira ønskje, andsynes N.S.F., ikkje let seg gjennomføra.



I N.S.F. meinte dei derimot at foreininga heile tida hadde handla i samsvar med dei grunnleggjande leislinene for samarbeidet. Desse hadde òg Stordø vore med på å vedta. N.S.F. var klar over at at samarbeidsforma innebar både føremoner og ulemper for medlemene, det burde òg Stord innsjå, og ikkje berre prøva å «skumme fløten av samarbeidet». N.S.F. understreka om att og om att, overfor Stordø,  at foreininga ikkje kunne gjera skilnad på medlemene sine. Dersom Stordø fekk sine krav gjennom, meinte foreininga dette ville gå ut over andre medlemer, og det kunne ikkje N.S.F. godta.

















































































































Varaldsøygruvene       

												            I slutten av 1952 vart det avgjort at Ferd. Egeberg skulle overta aksjane i Vigsnes Kobberverk A/S på Karmøy. Vigsnes åtte òg ei kisgruve på Varaldsøy i Hardanger. Stordø dreiv svært godt på denne tida, og framtidsutsiktene var gode. Styret ved Stordø meinte Varaldsøy-førekomstane burde vera ein naudsynt reserve for gruva. Styret kontakta Industridepartementet, og kjøpet vart ordna. Kjøpesummen var 200 000 kroner.



Drifta på Varaldsøy kom aldri i gang, sjølv om det vart gjort ein heil del førebuande arbeid. Kai- og veganlegga vart utbetra, det same vart ungkarsheimen, funksjonærbustad og lagerhus. Det vart bygt velferdshus med kontor, og ført fram telefon og kraftline. Heile tida var det i gang kisleiting. Kisen var fattig, og i tillegg var det vanskeleg å få til eit effektivt utbrytingsarbeid, fordi kisdraga var ujamne, og låg svært spreidd. I tida 1952-1959 vart det berre utvunne kis nok til ei einaste skipslast. 



Det var særleg to faktorar som gjorde at styret i 1959 valde å stoppa prøvedrifta på Varaldsøy. For det fyrste var det vanskeleg nok for Stordø å selja den kisen som vart utvunnen på Litlabø. Dessutan var kisprøvene så låge, at det var umogleg å få til lønsam drift på Varaldsøy.  			

I denne sjuårsbolken hadde Stordø i alt nytta over fire millionar kroner på Varaldsøy-anlegget. Resultatet vart som nemnt éi skipslast med kis. 



Då det i 1972 vart avgjort at Stordø skulle avviklast, vart anlegga på Varaldsøy, med eigedomar og rettar, selde til A/S Sydvaranger, for berre 50 000 kroner.









































































Styring



I 1948 vart Stordø statsverksemd. Gruva vart organisert etter aksjelova. Av vedtektene frå 1948 går det fram at «selskapets anliggender ivaretas av et styre, og av generalforsamlingen.» 



Generalforsamlinga var samansett av aksjonærane i selskapet. For staten sine 2 998 aksjar, møtte anten ein byråsjef, ein sekretær eller ein konsulent. Dei to resterande aksjane tilhøyrde to av styremedlemene. Utanom styret møtte òg revisoren fram, no og då òg Stordø sin driftsstyrar og kontorsjef. Møte i generalforsamlinga vart leia av formannen i styret. Generalforsamlinga si oppgåve var for det fyrste å handsama og godkjenna årsmelding og driftsrekneskap. Vidare skulle ho vedta fordelinga av eventuelt overskot, og velja styre og revisor. Generalforsamlinga skulle òg fastsetja honorara deira.



Styret skulle vera samansett av ein til fem medlemer. Oppgåva var «å forestå selskapets anliggender, og påse at generalforsamlingens vedtak etterkommes.»  Styret skulle i tillegg leggja fram for generalforsamlinga ei oversikt over selskapet si drift og stilling. Styret skulle òg tilsetja administrerande direktør, og fastsetja løna til direktøren, og til dei høgare funksjonærane.



I det fyrste styret som vart valt, etter at staten tok over majoriteten av aksjane i Stordø, sat direktør Kl. Serch-Hanssen, sekretær Ole Beck og høgsterettsadvokat Ivar Follestad. I 1950 overtok bergmeister H. Merckoll styreformannsplassen etter Serch-Hanssen, medan resten av styret vart sitjande. Styret si samansetjing var uendra fram til 1958, med unntak av 1953, då industridirektør E. Slåtto fungerte som styreformann i eitt år. I 1958 overtok sekretær Øistein Larsen Ole Beck sin plass på vegner av Arbeidsmandsforbundet, og året etter kom Slåtto inn endå ein gong, saman med Stortingsrepresentant H. Selås. 

Som ein ser, var styret merkt av kontinuitet, og samansett av personar det er grunn til å tru at Industridepartementet hadde stor tillit til. 



Generalforsamlinga var eit passivt organ. Ho greip aldri inn overfor styret, og godkjente utan vidare dei sakene styret la fram. Dette var reint formelle saker, som sal av gruva sine hus, tomter til arbeidarane og liknande. Møteprotokollen viser at møta varte frå 15 til 30 minuttar, og det seier seg sjølv at så svært mykje ikkje kunne verta diskutert på så kort tid. At Industridepartementet var representert i generalforsamlinga med ein underordna departemental tenestemann, tyder då òg på at Industridepartementet ikkje tilla generalforsamlinga vesentleg vekt. 



Noko departemental kontroll av styret ved Stordø, utanom generalforsamlinga, i denne perioden, har eg ikkje funne. Noko instruks for styret sitt arbeid, låg heller ikkje føre. Styret bad rett nok Industridepartementet arbeida ut ein instruks som skulle gjera det klart kva Industridepartementet såg som si oppgåve, og kva som var styret sitt mandat. Styret vende seg til Industridepartementet i samband med vedtaket om å gå hardare inn på N.S.F., for å få foreininga til å brigda eksportfordelinga for Stordø-kisen. Industridepartementet fann det ikkje naudsynt å gje slik instruks, men viste til § 44 i aksjelova. Der Sto det at den ansvarlege leiinga av selskapet låg hjå styret. Etter det eg kan sjå, fekk det liten praktisk verknad for selskapet, at det var statseige. Styret var så godt som suverent når det galdt styringa av Stordø, fram til 1963. 



Heller ikkje i samband med striden om omsetjingsordninga for kis, mellom N.S.F. og Stordø, fann Industridepartementet det naudsynt å gripa inn. Dette var ei svært viktig sak for heile den norske svovelkisindustrien, og eit viktig nasjonalt næringspolitisk spørsmål. Likevel let Industridepartementet Stordø følgja sin eigen politikk for å sikra verksemda sin økonomi, utan omsyn til bransjen sin heilskap. Statsverksemda var såleis den som fyrst og fremst førte sin eigen politikk, og braut ut or samarbeidet. Industridepartementet var heile tida orientert om korleis saka utvikla seg, og kunne gripa inn, dersom det var ønskjeleg.            



Det er kan henda særleg to grunnar til at Industridepartementet ikkje blanda seg inn i drifta av Stordø. Alt talar for at Industridepartementet hadde stor tiltru til medlemene i styret, og difor Stolte på at deira vurdering av dei ymse sakene var den beste.



For det andre greidde gruva seg godt økonomisk, og var ikkje til bør for staten. Det viste seg seinare at styret sin handlefridom vart kraftig redusert, då det var klart at gruva trong økonomisk støtte.



Stortinget var ikkje inne i biletet etter 1948. Sidan Stordø var ei statsverksemd, fekk Stortinget årleg melding om drifta ved verksemda. Det vart ikkje noko debatt om verksemda, ut ifrå det som var skrive i desse meldingane.      













































































































Samandrag



Til slutt eit kort samandrag av svara på dei viktigaste spørsmåla som er stilte i kapitlet. 



Det var fyrst og fremst dei gode konjunkturane som skapte dei positive driftsresultata. Det var lett å få omsett svovelkis, til og med den fattige Stordø-kisen. Kisprisane var høge, og Stordø kunne driva med overskot, sjølv om verksemda, av fleire årsaker, ikkje dreiv rasjonelt. 



Striden kring omsetjingsordninga viser tre ting: 



1. N.S.F. tok lite omsyn til at Stordø sto svakare enn dei andre medlemene, grunna mindre attraktivt sluttprodukt. Dette tvinga Stordø ut av foreininga.



2. Dette viser òg kor veikt grunnlag gruvedrifta på Litlabø var basert på. 



3. Til slutt viser det kor sterk makt styret hadde, når det galdt leiinga av gruva.



Styret sin suverenitet i denne perioden tyder på at så lenge drifta gjekk godt, hadde Industridepartementet inga interesse av å gripa inn i styret sine avgjerder.

















































































IV MODERNISERING





I «Gullalderen» 1946 - 1960 hadde Stordø mange ulike problem å stri med. Utover i 1960-åra vart vanskane stadig større, og fekk etter kvart store konsekvensar for drifta. Styret såg det til slutt umogleg å driva, utan at alle midlane til selskapet vart nytta til å modernisera verksemda.



I dette kapitlet grunngjev eg styret sitt krav om modernisering av Stordø, og drøftar årsakene til at Industridepartementet lenge ikkje ville godkjenna planane. Eg prøver å visa dei ulike syna styret og Industridepartementet hadde på planen, og drøftar konsekvensane av utsetjinga. Eg prøver òg å visa styret og Industridepartementet sin plass i avgjerdsprosessen, og drøftar årsakene til at styret ikkje lenger Sto så fritt når det galdt administrasjon av Stordø, som i 1950-åra. 



Etter å ha greidd ut om gjennomføringa av planen, drøftar eg resultatet av moderniseringa.





Trong for modernisering



Stordø hadde gode driftsresultat, fram til 1958. Dei følgjande åra arbeidde verksemda stadig tyngre. Årsakene til dette var fleire:



I slutten av 1950-åra kom eit omslag på svovelkismarknaden. Dette førte til stor og rask prisnedgang. Medan Stordø i sitt siste gode år, i 1958, fekk kr 90,91 per tonn kis, var prisen året etter nede i kr 74,34 - og i 1963 endå kr 23,95 lågare, altså heilt nede i kr 50,39 per tonn kis. Samanlikna med toppåret 1952, hadde kisprisane i 1963 falle med 62,6 prosent. Dei samla produksjonskostnadane per tonn kis hadde rett nok ikkje stige sidan midten på 1950-talet, sjølv om lønene, og dei sosiale kostnadane, steig for kvart år. Årsaka var at denne stiginga vart utjamna ved at produktiviteten samstundes auka monaleg. Likevel var utgiftene per tonn kis alt i 1959 større enn inntektene, og i 1963 var produksjonskostnadane per tonn kr 21,18 høgare enn salsprisen. 



1959 var det fyrste året, sidan 1947, at Stordø hadde underskot. Underskota auka no for kvart år, og for 1963 lydde det på kr 660 000. Styret meinte at prisfallet var hovudårsaka til underskota. Vedlikehald og fornying av selskapet sine anlegg hadde vorte forsømt etter krigen, og anlegget var i byrjinga av 1960-åra både forelda og nedslite.  Tungvinte og arbeidskrevjande operasjonar, saman med stadige driftsavbrot, på grunn av svikt ved anlegga, reduserte malmuttaket, og gjorde produksjonen dyrare. Verksemda vart såleis mindre konkurransedyktig, og fekk etter kvart òg problem med å oppfylla leveringskontraktane. Dermed tapte Stordø òg goodwill hjå kundane.

 



Skal nokon få skulda for desse forsømingane, må det verta den daglege leiinga og styret. Det var desse instansane som hadde ansvaret for drift og planlegging, og som måtte ta initiativet til eventuelle utbetringar. Det er uråd å finna at noko slikt initiativ kom i denne perioden. Industridepartementet kan difor ikkje lastast for at staten tok ut 1,2 millionar kroner i aksjeutbyte i tida 1948 - 1958, pengar som i røynda burde vore nytta til utbetringsarbeid. Det var òg styret som gjorde framlegg om dei årlege utbyta. Stordø betalte år om anna også svært mykje skatt. Ettersom Stordø ikkje nytta noko særleg av overskota til investeringar, vart overskotet vesentleg redusert av skattetrekket. 



Måten å driva Stordø på, samsvara òg lite med Arbeidarparti-regjeringa sitt industriprogram den fyrste tida etter krigen. I den fyrste etterkrigstida gjekk regjeringa sterkt inn for å rasjonalisera industrien, for å vera mest mogleg rusta til å møta ei eventuell nedgangstid. 



Det var særleg viktig at det private næringslivet ikkje måtte «skumma fløyten» av høgkonjunkturen, for så å stå ribba attende når omslaget kom. No viser det seg at staten si eiga verksemd forsømde vedlikehald og modernisering i dei gode 1950-åra, og det i ei slik grad at ho var utan styrke til å møta konjunkturnedgangen frå 1958. Staten makta såleis ikkje å styra rasjonaliseringsarbeidet i si eiga verksemd.





Styret sine vurderingar og standpunkt.



Hausten 1963 gjorde styret Industridepartementet merksam på den økonomiske stoda ved gruva, som no vart omtala som «uholdbar». Det la samstundes fram tre alternativ for gruva si framtid. 



1. Arbeidet i gruva kunne innstillast så snart det let seg gjera, av omsyn til avtalar som alt var inngått. Styret la til grunn at dette var i strid med tidlegare praksis når det galdt andre norske bergverk. Så lenge det fanst pengemidlar, malmresursar og von om driftsmessig balanse, hadde nedlegging vore unngått.



2. Gruva kunne driva som før, med årlege underskot, i håp om at verdskonjunkturane skulle betra seg, før selskapet sine midlar var oppbrukte. Men styret såg det som lite truleg at svovelkisprisane ville betra seg vesentleg i den næraste framtid. Det vart stadig betre tilgang på reint svovel, og etter kvart som dei gamle kisrøysteanlegga til kismottakarane vart nedslitne, skjedde det ein gradvis overgang til reint svovel hjå dei gamle priskundane. 



3. Ein kunne prøva å gjera verksemda konkurransedyktig att, ved å redusera produksjonskostnadane per tonn produsert eksportkis. 



Styret gjekk inn for det siste alternativet, og la fram fire moglege løysingar.



1. Auka produksjonen, og dermed fordela generalutgiftene på fleire tonn. Styret meinte at særleg to moment tala imot dette. For det fyrste var det svært vanskeleg å få omsett kis på verdsmarknaden. Særleg var Stordø-kisen vanskeleg å selja, på grunn av den låge svovelgehalten. Det var heller ikkje utsikter til at verksemda sine to faste kundar ville auka forbruket sitt vesentleg.



2. Auka svovelutvinning i verksemda sitt oppreiingsverk. Ved Stordø vart berre om lag 80 prosent av svovelet i råmalmen utvunne. Det hadde vore gjort mange freistnader på å auka utvinningsprosenten, men utan resultat. Ymse granskingar tydde på at strukturen i råmalmen gjorde at utvinningsprosenten ikkje let seg auka, i alle høve med dei tekniske hjelperåder ekspertane til då kjende til.



3. Spara utgifter til materialkostnader, ved å minska forbruket, og oppnå lågare materialkostnader ved store tingingar. Styret rekna ikkje med å spara særleg mykje med dette. Stordø sitt masterialforbruk per tonn råmalm låg alt på same nivå som for dei andre norske gruvene. 



4. Auka produksjon per tilsett. 

Styret såg på dette som den beste utvegen. Ettersom ein ikkje kunne venta ein auke i salet, måtte ein halda produksjonen på same nivået som i 1962. Styret meinte at om lag 70 000 tonn kis måtte produserast, også etter at arbeidsStokken var redusert.



Vidare hevda styret at før Stordø kunne drivast lønsamt, måtte anlegget utbetrast. Til dette arbeidet burde det nyttast om lag 4,5 millionar kroner.  Særleg sjakt, heiseinnleiar, oppreiingsverk, transport og lasteanlegg trong utbetring, og ein del av gruveutstyret burde ha vore fornya. Dette moderniseringsarbeidet ville ta om lag fem år, meinte styret. Talet på tilsette måtte reduserast frå 170 til 100, og produktiviteten per tilsett måtte samstundes aukast, frå 642 kilo per arbeidstime, til 1 140 kilo. Dette var i underkant av det dei beste gruvene i landet hadde som resultat. Både styret og driftsleiinga meinte at sjansane for å oppnå eit slikt resultat var gode, dersom ein kunne investera dei midlane som var naudsynte. 



Skulle Stordø, i tillegg til å oppnå driftsbalanse, tena attende dei investerte midlane på 10 år, måtte produktiviteten aukast endå meir - til 1 300 kilo per timeverk. Dette tilsvarte det resultatet dei to best drivne norske gruvene, Knaben og Rausand, hadde i 1962. Ved Stordø kunne ein berre greia dette ved at salet, og dermed produksjonen, vart auka med 14 prosent, sidan gruva ikkje kunne driva med mindre enn 100 mann. 



Driftsleiinga ved Stordø meinte sjansane til å oppnå 1 300 kilo per timeverk var til stades under dei nemnte vilkåra. Styret rekna derimot eit slikt resultat som urealistisk. Det meinte likevel at det einaste som kunne redda selskapet var investeringar til utbetring av produksjonsanlegga, i fyrste omgang med sikte på å auka produktiviteten til minst 1 140 kilo per timeverk. Dette kravde at så godt som all kapital, som ikkje var buden i produksjonen, måtte nyttast i løpet av fem år, til å dekkja investeringar og driftsunderskot.



Styret bad i denne samanheng Industridepartementet om to ting. For det fyrste ønskte styret av Industridepartementet godkjente gjennomføringa av moderniseringsplanane. For det andre bad det Industridepartementet om å frigjera Stordø sitt aksjeinnskot i A/S Joma Bergverk, på i alt 3,6 millionar kroner. Dette var ein føresetnad for å kunna finansiera moderniseringsarbeidet. 





A/S Joma



A/S Joma Bergverk vart skipa 11. februar 1957. Aksjekapitalen på 10,8 millionar kroner, vart ved eit Stortingsvedtak 5. juni 1957 fordelt med 1/3 på kvart av dei tre statsselskapa A/S Stordø Kisgruber, Fosdalens Bergverks-Aktieselskap og A/S Norsk Bergverk. 

A/S Norsk Bergverk sin del av aksjekapitalen vart ordna ved overdraging av aktiva og passiva i A/S Grong Gruber, medan dei to andre betalte sine delar kontant, med 3,6 millionar kvar. Selskapet vart skipa for å kunna setja i gang drift på dei kisførekomstane A/S Grong Gruber hadde, i Gjersvik og Joma.





Vidare utvikling



Den 26. februar 1964 vart det fyrste forslaget til modernisering drege attende. Dette hang saman med at formannen i styret, E. Slåtto, fant å måtta trekkja seg frå stillinga. 



I slutten av februar 1964 vart det difor valt nytt styre for Stordø. Dette styret tok så moderniseringsplanane opp til sjølvstendig vurdering. I midten av april la det nye styret fram sitt forslag. Dei nye planane var mykje meir pessimistiske, og fleire kalkylar var endra i negativ lei. 



1. For å få balanse i drifta, måtte no produksjonen aukast til 87 000 tonn kis per år, dersom ikkje kisprisane steig. Produktiviteten måtte dermed aukast til 1 450 kilo råmalm per timeverk. Dette tilsvara resultatet i dei best drivne norske gruvene av Stord sin Storleik. 



2. Materialkostnadane ville stiga vesentleg. Styret rekna med ei prisstiging på minst 10 prosent. 



3. Løner og sosiale kostnader ville òg stiga ein heil del. Styret rekna med at eit høgeffektivt anlegg ville krevja eit høgare lønsnivå, enn det dei tidlegare kalkylasne var baserte på. Styret gav ikkje noko tal for dette. Dei meinte at dei sosiale kostnadane ville stiga med minst 25 prosent, særleg på grunn av den forlenga ferien, og folkepensjonen. 



4. Kisprisane var òg svært låge. Prisen på Stordø-kisen i 1964 var berre kr 44,50 per tonn. Det var ein nedgang på heile 67 prosent sidan toppåret 1952. 





Styret vedgjekk at det ville vera vanskeleg både å produsera og selja den mengda som var naudsynt for å få balanse i drifta. Leiinga for verksemda meinte likevel at dette var mogleg. Styret rekna no med at berre ein auke i kisprisane kunne gjera Stordø i satand til å avskriva den investerte kapitalen i løpet av 10 år. Med kisprisar på 1963-nivået måtte gruva produsera og selja 110 000 tonn kis for å greia dette - og det var umogleg. Styret meinte likevel at det var teikn som skulle tyda på prisauke i den næraste framtida. Mellom anna hadde prisen på reint svovel gått opp med 23 prosent i 1964.



























Styrking av planane



Utviklinga frå 1964 til 1965 styrkte dei framlagte planane. Produksjonsutvala for 1. kvartal 1965 hadde vore svært gode, og produktiviteten hadde auka med 32 prosent, i høve til 1964. Kissalet hadde auka med om lag           

30 prosent, samanlikna med same kvartal dei tre siste åra. Det var heller ingen ting som tydde på at denne utviklinga skulle snu seg. 



MarknadsStoa for dei næraste åra var òg svært lovande. Styret vedtok å selja vel 87 000 tonn, både i 1966 og 1967. Det rekna difor med å kunna greia den auken i kissalet som tidlegare kalkylar hadde rekna som naudsynt, dersom gruva skulle oppnå driftsbalanse att. 



Vidare rekna styret med ein auke i kisprisane for 1966 med seks kroner per tonn.



Stordø kunne òg opplysa at ein del av investeringsprogrammet alt var gjennomført. Fram til 13. mai 1965 var i alt kr 761 000 nytta til moderniseringa. Styret streka under at det no vurderte sjansane til å få verksemda i forsvarleg stand som svært gode, dersom moderniseringsplanen vart gjennomført. «Når dessuten bedriften har de midler som trengs til omtalte investeringer, vil styret ikke ta ansvaret for at disse midler blir brukt til annet formål. Styret forutsetter videre at en avgjørelse tas i nær framtid.» 



På oppfordring frå Industridepartementet la styret, i byrjinga av juli 1965, fram ajourført plan. Det kom ikkje fram nye moment i saka, men styret streka under, at dersom ikkje Industridepartementet snart tok ei avgjerd i Stordø-saka, kunne det ikkje lenger ta ansvaret for å styra gruva. Styret vurderte no stoda slik, at modernisering var naudsynt, dersom drifta med gruva skulle halda fram. Heile anlegget, og særleg oppreiingsverket, var no så nedslite at styret meinte det var lite realistisk å tenkja seg drifta gåande heile 1966 «uten at moderniseringsarbeider blir påbegynt, eller uten at det blir utført omfattende og kostbare vedlikeholdsoppgaver, som ikke gir noen direkte besparelse på driften.»







Industridepartementet - skepsis og standpunkt



Spørsmålet om modernisering vart inngåande drøfta mellom representantar for Industridepartementet og Stordø, i tida fram til våren 1966. Dei som handsama saka i Industridepartementet, stilte seg straks sterkt reserverte overfor moderniseringsplanen. Dei tvilte på at Stordø  ville oppnå den produktiviteten som vart nemnt. Dette synet kom endå klarare fram etter den vurderinga det nye styret la fram sommaren 1964. Statssekretær Melien meinte at styret sitt skriv til Industridepartementet var så pessimistisk formulert, at det kunne tyda på at styret ikkje trudde at ei modernisering av Stordø ville løysa selskapet sine problem. Noko grunn for staten til å gå inn for planane var ikkje til stades, meinte han.



Vidare gjorde han det klart at selskapet ikkje fekk ta til med noko av det planlagte arbeidet med den kapitalen som alt var disponibel. Når det galdt ei eventuell frigjering av kapitalen i Joma-aksjane, kunne dette tidlegast skje i 1966.



I perioden 1957 - 1965 vart det over statsbudsjettet gjeve fleire løyvingar til Joma. Staten ønskte å få full oversikt over sjansane for lønsam drift på desse førekomstane. A/S Joma hadde ikkje eigenkapital til å setja i gang drifta, og staten var ikkje interessert i sjølv å skaffa nok kapital til å driva Joma. Industridepartementet tok difor opp spørsmålet om eit samarbeid med andre verksemder, om utnytting av Joma-kisen. Sidan 1965 hadde det vore drøftingar mellom staten og eit konsortium av fleire av dei største industriverksemdene i landet, med dette for auga. Melien rekna med at desse tingingane kunne verta sluttførte i løpet av 1966.



Kva ville så Industridepartementet gjera for å løysa Stordø sine problem?



Statssekretæren sine utsegner kunne tyda på at Industridepartementet vurderte å leggja heile gruva ned. Direktør Sandberg, i Stordø, kontakta difor industriminister Trasti, som nekta for at nedlegging var aktuelt. Melien la fram fire andre alternative løysingar på Stordøsaka, som han ønskte styret sitt syn på. 



Kva omkostningar og ulemper ville det verta, dersom kisproduksjonen vart innstilt til konjunkturane betra seg? Styret meinte eit slikt steg ville bety ei definitiv nedlegging av Stordø som kisprodusent. Etter ein slik stopp ville det vera umogleg for Stordø å koma inn att på dei marknadane verksemda hadde bygt opp gjennom 57 år. 



Det andre alternativet vurderte moglegheitane for å kunna satsa på anna drift enn kisproduksjon. Det var her snakk om elektrisk kraftproduksjon, singelproduksjon, tømmerhogst og delleveransar til skipsindustrien. Etter styret si meining,  var heller ikkje dette ei akseptabel løysing. Singelproduksjon ville berre vera aktuell i 15 år,

då ville det utvunne berget vera oppbrukt. Berre fire - seks mann ville få arbeid slik. Produksjonen var òg svært bunden til konjunkturane, og verksemda si geografiske plassering var heller ikkje gunstig. Elektrisk kraftproduksjon og tømmerhogst var sikrare, men ville berre sysselsetja tre - fire mann. 



Det tredje spørsmålet var om Stordø kunne sikra seg langsiktige kvantumskontraktar med kjøparar til Stordø-kisen. Styret kalkulerte nett då med at Stordø kunne få selja minst 80 000 tonn kis per år, i perioden 1964 - 1969. Det var likevel klart at Waldhof ville trekkja seg som kjøpar frå 1968, på grunn av omlegging av produksjonen. Styret håpa likevel å kunna selja same kismengda, men til andre kundar. 



Til slutt ønskte Melien at styret skulle ta diskret kontakt med andre firma og konsern, for å finna ut om det var interesse for å overta Stordø, heilt eller delvis. Styret meinte at dette ikkje kom inn under deira arbeidsområde. Når ein eigar vil selja verksemda si, måtte han sjølv utføra det naudsynte salsarbeidet. Før styret hadde teke sitt standpunkt, hadde den daglege leiinga av gruva vore i kontakt med Waldhof og med Christiania Spigerverk. Waldhof kravde at Stordø eventuelt måtte overdragast vederlagsfritt, ettersom konsernet ikkje hadde fått erstatning frå den tyske staten, då gruva gjekk tapt. Christiania Spigerverk kunne vera interessert i å diskutera overtaking av Stordø, dersom Joma-aksjane følgde med. Dette kunne tyda på at Spigerverket fyrst og fremst var interessert i Joma-aksjane. Etter det eg veit, tok ikkje staten nærare kontakt med desse verksemdene.





Industridepartementet si haldning til stridspunkta



Kva punkt i moderniseringsplanen var det så Industridepartementet særleg reagerte negativt på? Fyrst og fremst galdt det produktivitetsauken Stordø hadde kalkulert med. Industridepartementet tvilte sterkt på at Stord kunne meir enn dobla produktiviteten, sjølv om anlegga vart moderniserte. Vidare innebar planen at salet måtte aukast nokså mykje. Ettersom kismarknaden var så usikker, meinte Industridepartementet at gruva fyrst måtte sikra seg kjøparar til kisen, då helst langsiktige leveringskontraktar, før produksjonen kunne aukast. Planen føresette òg at kisprisane måtte auka i høve til 1963 - 1964 -nivået, dersom investeringsmidlane skulle verta inntente på 10 år. På dette grunnlaget kravde Industridepartementet at Stordø måtte venta til kisprisane steig, før ei eventuell modernisering kunne verta gjennomført. Gjennomføringa av planen ville krevja store pengemidlar, og Industridepartementet var tydeleg mot at midlane skulle nyttast til investeringar som kunne visa seg å verta bortkasta. Industridepartementet sin politikk var difor heile tida å utsetja gjennomføringa av moderniseringsplanen, i håp om å minska risikoen.





Industridepartementet si avgjerd



10. juni 1966 gav Industridepartementet endeleg uttrykk for at det no var nøgd med planen. I vurderinga av planen la Industridepartementet vekt på følgjande seks punkt:



1. Modernisering var no det einaste alternativet til nedlegging av gruva.



2. Sidan staten overtok verksemda, i 1948, hadde gruva i ei årrekkje drive med overskot, og det var desse midlane som no skulle nyttast til å finansiera moderniseringa. Industridepartementet ville difor ikkje stilla så strenge krav til prosjektet sin rentabilitet som det elles ville ha gjort, dersom midlane skulle tilførast utafrå.



3. Etter 1965 hadde stoda på svovelkismarknaden betra seg. Etterspurnaden og prisar var aukande. Industridepartementet var likevel klar over at marknadsutviklinga igjen kunne gå i ugunstig lei. Sidan den planlagte moderniseringa ville ta den vesentlege delen av selskapet sine resursar, ville det berre ha små reservar til å møta nye vanskar med.

         

4. Stordø hadde, i påviste og moglege malm-mengder, minst 2,5 millionar tonn malm som kunne brytast. Dette ville vera nok til minst 10 års drift.



5. Industridepartementet streka under at det galdt ei gamal verksemd, med om lag 140 tilsette, og at ho lenge var den største verksemda på Stord. Gruva vår såleis «av ikke uvesentlig betydning» for lokalsamfunnet. 



6. Industridepartementet var redd for at staten, som industridrivande, ville verta utsett for sterk kritikk dersom ei statleg gruveverksemd vart lagt ned, så snart ho kom i ein vanskeleg økonomisk periode. Fleire private bergverksselskap hadde halde oppe drifta over til dels lange periodar, utan at det var lønsamt. Når det galdt Stordø, hadde staten, utanom aksjekjøpet, berre hatt inntekter på gruva.



Ettersom salet av Joma-aksjane endå ikkje var heilt avklart, var det uvisst når planen kunne gjennomførast. Industridepartementet gjekk difor inn for at staten i fyrste omgang skulle kjøpa Stordø sine Joma-aksjar. Så snart avtalen med konsortiumet var i orden, skulle så staten selja aksjane vidare. Aksjefordelinga i A/S Joma var eit stortingsvedtak, og Industridepartementet måtte ha Stortinget sitt samtykke, før det kunne handla. Stortinget slutta seg til, og moderniseringsarbeidet kunne starta på ettersommaren 1967.





























































































Oppsummering: Styret og Industridepartementet - stridspunkt og skilnad i haldningar



Usemja mellom styret og Industridepartementet kan kort samanfattast i fem punkt:



1. Industridepartementet kunne ikkje dela styret - og særleg leiinga for verksemda - si optimisme når det galdt produktivitetsauken etter ei mogleg modernisering.



2. Industridepartementet meinte at det hadde lite for seg å auka kisproduksjonen ved Stordø, dersom ikkje selskapet samstundes hadde kjøparar til kisen. Kissal kunne verta vanskeleg, grunna den usikre kismarknaden. Men gruvestyret var optimistisk, særleg etter at det var oppgangstendensar på kismarknaden i 1965. Å få selt meir kis, vart ikkje sett på som noko problem, men langsiktige leveringskontraktar, som Industridepartementet såg som ein føresetnad for produksjonsauke, kunne likevel styret ikkje visa til.



3. Styret og Industridepartementet hadde òg ulikt syn på kva ein burde kunna oppnå, etter at moderniseringsarbeidet var ferdig. Industridepartementet meinte at lønsemda då måtte verta så stor at investeringsmidlane kunne tenast inn att på ti år. Begge partar var samde om at dette var uråd, med dei kisprisane ein nett då fekk. Styret meinte at driftsbalanse måtte vera det fyrste målet, og hevda å kunna oppnå dette utan prisstiging. 



4. Det var òg ulikt syn på retten til å nytta investeringsmidlane. Stordø hevda at midlane som skulle nyttast var inntente av selskapet, og difor kunne nyttast til å setja gruva i konkurransedyktig stand att, uansett resultat. Industridepartementet meinte derimot at desse pengane ikkje skulle investerast, utan at risikofaktorane var redusert mest mogleg.



5. Det var òg diskusjon om frigjeringa av Stordø sin kapital i Joma-aksjane. Styret meinte at staten straks kunne overta aksjane, mot å betala Stordø det dei var verdt. Men Industridepartementet ville sikra seg at aksjane kunne verta selde vidare til same prisen, før dette vart gjort. 





























































Sakshandsaminga - utsetjingar - årsaker og problem



Heilt frå fyrste stund streka styret under at modernisering av Stordø var ei sak det hasta med. Styret la særleg vekt på to tilhøve:

For det fyrste ville lang sakshandsamingstid medføra at ein stor del av selskapet sine likvide midlar måtte nyttast til å dekkja dei stadig aukande driftsunderskota. Dermed risikerte selskapet å stå utan naudsynt driftskapital, etter at utbetringsarbeida var over.

Og for det andre ønskte styret å leggja opp selskapet sin tilsetjings- og oppseiingspolitikk slik at ein slapp å seia opp folk når nyanlegga var ferdige. 



Det tok likevel tre år frå fyrste gongen moderniseringsplanen vart framlagt, til Industridepartementet godkjende han. Kvifor tok det så lang tid, og kvar låg «skulda»? Kva problem skapte dette for Stordø?



Medan Stordø sitt fyrste forslag til modernisering var til handsaming i Industridepartementet, vart det i Stortinget retta sterk kritikk mot den måten den statlege industrirettleiinga dreiv selskapa sine på. Bakgrunnen var ei ulukke ved dei statsdrivne gruvene i Kings Bay. Mellom anna vart statsrådar sitt ansvar i statsverksemdssaker teke opp. Dette førte til at det kom nye reglar, som utestengde embetsmenn frå å delta i styra for staten sine selskap. Då industridirektør E. Slåtto på denne tida var formann i styret for Stordø, måtte generalforsamlinga velja ny styreformann. På denne bakgrunn ba Slåtto Industridepartementet om å venta med å ta standpunkt til moderniseringsplanen. Han meinte at det nye styret måtte få høve til å setja fram sitt eige forslag.



Det nye styret vart valt 26. februar 1964, med overingeniør E.D. Jensen som formann. Fyrst i midten av april 1964 var det nye forslaget klart. Industridepartementet aksepterte ikkje planen, men kravde fleire opplysingar. Statssekretær Melien lova likevel at Industridepartementet skulle ta standpunkt til planen før jul 1964. Dette skjedde ikkje. Årsakene kan ha vore fleire.



I desember 1964 opplyste Industridepartementet at det no hadde gått ifrå den opphavlege planen om å la ein lokal komité vurdera moderniseringsspørsmålet. Eg har likevel ikkje funne ut noko om denne planen, eller kven som sat i komitéen. Industridepartementet sette no avgjerda i Stordø-saka i samband med Borregaard sine planar om ein svovelsyrefabrikk, etter Kokkala-prosessen, ved Oslofjorden. 



Dersom Borregaard valde denne prosessen, ville selskapet få bruk for meir kis enn selskapet kunne få frå eigne gruver. Denne kisen var Borregaard eventuelt interessert i å kjøpa frå Stordø. Borregaard kunne ikkje ta avgjerd i saka, før tidlegast ved årsskiftet 1965/1966. Dette kan ha påverka Industridepartementet til å utsetja handsaminga av Stordø-saka, til resultatet av Borregaard-planen låg føre. 



Utsetjinga kan òg ha vore ein konsekvens av innhaldet i Fleischer-rapporten. 



I denne rapporten vart det gjort framlegg om å oppretta eit direktorat for staten sine verksemder.  Direktoratet skulle i fyrste rekkje ha som oppgåve å vurdera statsverksemdene sin økonomi. Det skulle sjå på planar for å starta nye verksemder, men òg ta stilling til eventuell nedlegging av verksemder, eller i motsett fall, gjera framlegg om tilføring av ny kapital, for å berga verksemda. Eg kan ikkje påvisa at denne rapporten, på noko tidspunkt, hadde innverknad på avgjerdsprosessen i Industridepartementet. Men, i alle høve frykta Stordø alt før utsetjinga var eit faktum, at rapporten kunne føra til at staten valde å utsetja Stordø-saka, til eit slikt direktorat hadde vurdert gruva si stode.           



Våren 1965 sende styret eit purrebrev til Industridepartementet. Men det ser no ut som om det var Finansdepartementet som seinka saka. Det kan ha vore fleire årsaker til den negative haldninga i Finansdepartementet. 

For det fyrste kan det ha samanheng med spørsmåla kring Joma-aksjane. Nett då var ikkje alle spørsmål i samband med aksjesaka avgjorde, til dømes var ikkje kjøpesummen fastsett. Stordø meinte at aksjane var verde minst fire millionar kroner, medan pålydande var 3,6 millionar. Finansdepartementet ville truleg venta til desse spørsmåla var nærare avklart, før det gav si tilslutnad. 



Ein annan ting er at Industridepartementet fann moderniseringsplanen ufullstendig, og ynskte fleire opplysingar om han. Moderniseringsplanen var trass alt berre ein rammeplan, som ikkje var fastlagt i alle detaljar. Planen, eller delar av han, var såleis under stadig bearbeiding i selskapet, og av sakkunnige. Det var difor uvisst om selskapet kunne få trong for midlar ut over det som var rekna med - til investeringar og driftskapital. 



Industridepartementet informerte styret om den nye utsetjinga på eit møte 24. mai 1965. Industridepartementet opplyste der, at det, så snart råd var, ville prøva å ordna med sal av Stordø sine Joma-aksjar. I tillegg oppmoda det styret om å leggja fram ein «helt ajourført og fyldestgjørende redegjørelse» for moderniseringa.



Styret la fram den ajourførte planen i byrjinga av juli 1965, Det understreka at metodevalet i oppreiingsverket endå ikkje var heilt avgjort, og fyrst kunne liggja føre våren 1966. I november 1965 sa så representantar for Industridepartementet at dei ville venta på utfallet av metodevalet, før dei tok avgjerd i saka. 10. juni 1966 godtok Industridepartementet endeleg planen, etter tre års handsaming. 





Følgjene av utsetjinga



Utsetjinga fekk fleire uheldige følgjer for Stordø. 

For det fyrste vart selskapet sine likvide midlar reduserte med kr 3 629 092, eller om lag 45 prosent,   frå        1. januar 1963 til 30. april 1966. Desse midlane vart nytta til å dekkja underskota i perioden. Dette førte til at selskapet måtte gå ifrå noko av det fastlagde moderniseringsarbeidet. 

For det andre neglisjerte leiinga vedlikehaldsarbeidet, i påvente av å kunna starta opp moderniseringa. Det nedslitne anlegget førte til produksjonstap, og Stordø greidde difor ikkje å halda underskrivne leveringskontraktar, og kunne ikkje nytta seg av etterspurnad frå nye kundar. Følgjeleg mista gruva goodwill hjå gamle kundar, og gjekk glipp av sjansar til å koma inn på nye marknadar.



 



































































Tilhøvet mellom styret og Industridepartementet



 Me kan stilla oss fleire spørsmål når det gjeld tilhøvet mellom Industridepartementet og styret i denne saka. Kva plass i avgjerdsprosessen hadde styret til kvar tid? Kvifor kopla styret Industridepartementet inn i moderrniseringsspørsmålet? Det er viktig å vera merksam på at styret tidlegare nærast hadde stått fritt med omsyn på forvaltinga at selskapet sine midlar. Det var særleg to grunnar til at styret no kontakta Industridepartementet:



For det fyrste måtte saka om Joma-aksjane handsamast i Industridepartementet. Denne saka skulle avgjerast i Stortinget. 



For det andre meinte styret at omfanget av moderniseringsplanen vart så stort at eigaren, staten,  ved Industridepartementet, burde godkjenna han. Sjølv om dette var ei uvanleg stor sak, hadde nok styret likevel tenkt seg ei raskare, og meir formell godkjenning. Den fyrste kontakten mellom Industridepartementet og Stordø, kunne tyda på at styret såg på denne oppmodinga som informasjon om styret sine framtidsplanar, planar grubestyret fyrst rekna med ville få Industridepartementet si godkjenning utan vidare. Dette hadde òg vore den vanlege rutina. No, derimot, fekk ikkje styret lenger høve til å forvalta selskapet sine midlar fritt.



Industridepartementet tok no avgjerda på eige grunnlag, og reduserte styret til eit rådgjevande og utøvande organ. Årsaka til at styret si makt no vart avgrensa,  var nok endringa i verksemda si økonomiske stode. Så lenge drifta ved Stordø gav overskot, hadde ikkje Industridepartementet nokon grunn til å gripa inn, i høve til styret.

Dersom det skulle verta aktuelt å nytta statsmidlar for å halda drifta i gang i framtida, ville Industridepartementet sikra seg direkte kontroll. Styret og Industridepartementet hadde heller ikkje same synet på vidare drift. Styret ville sikra arbeidsplassane, kosta kva det kosta ville. Industridepartementet derimot, vurderte fyrst og fremst om modernisering ein gong til ville gjera Stordø i stand til å driva med balanse. 



Følgjene av dei endra prosedyrane har me alt sett. Gjennomføringa av planen vart forseinka med tre år. Store delar av Stordø sine midlar vart i ventetida fortærte av store underskot, og den svekka konkurranseevna til selskapet, førte til at gruva måtte la viktige marknadsområde gå ifrå seg.



Generalforsamlinga hadde framleis lite å seia. Dei politiske styresmaktene handla direkte gjennom styre og administrasjon, og ikkje via generalforsamlinga, som vart verande eit reint formelt organ.



















































Gjennomføringa av moderniseringsplanen



Moderniseringsarbeidet starta etter sommarferien 1967. Når det galdt fornyinga i oppreiingsverket, hadde det vore gjennomført metodeforsøk heile året før. Det var heilt avgjerande å finna fram til maskinar som kunne arbeida med samfengt gods, det vil seia at godset ikkje måtte siktast i ulike kornstorleikar, før det vart handsama. To tilhøve var her særleg viktige.

For det fyrste å få eit høgt kiskonsentrat av den fattige råmalmen. Og for det andre var det naudsynt at driftsutgiftene var låge. 

Ettersom resultata av forsøk med remerjiggar viste seg å vera svært lovande, avgjorde styret at det ville basera ombygginga i oppreiingsverket på slike. Fire store remerjiggar skulle no erstatta dei gamle setz-maskinane. Etter at førebuings- og planleggingsarbeidet vart forsert, vart alle ombyggingar som var naudsynte for drifta gjennomførte i løpet av ein driftsstopp på fem og ei halv veke, frå 1. august 1967. Alt maskineri i oppreiingsverket vart då nymontert, med unntak av to knusarar, og  av flotasjonsavdelinga.



Når det galdt utbetring av transporten av kiskonsentrat og singel til utskipingshamna, var det to aktuelle alternativ. 

Det fyrste var omlegging og utbetring av den gamle jernbanetraséen. 

Det andre var å byggja om den gamle jernbanetraséen til vegbane. 

Driftskostnader og kapitalkostnad ville vera av om lag same storleik, for begge alternativa. Alternativet med vegbane vart valt, av di biltransport gav visse fordelar, både med omsyn til transport av materiell til kaien, sal av singel på Stord, og større driftstryggleik om vinteren. 



I 1967 vart såleis den tidlegare jernbanetraséen bygt om til vegbane. Tolv bruer vart forsterka, og tre tunnelar vart utvida for transport med ein semitrailer for 25 tonn last. For lasting av produkta vart det under oppreiingsverket bygt ein seksroms betongsilo, med om lag 420 kubikkmeter nyttevolum. På kaien ved utskipingshamna vart alle tippespor, med fundament, rivne, og lagerplanet for kis vart rydda og planert. 



Dette gjorde det mogleg å nytta hjullastar, i staden for dei gamle skarpespela. Ein rekna med at dei ulike fraksjonane av svovelkiskonsentrata som traileren frakta ned, skulle tippast ved dei respektive lagerplassane. Ein hjullastar skulle så trimma desse til ei lagringshøgd på seks til åtte meter. Når kiskonsentratet skulle lastast i båt, ville hjullastaren føra kisen i ein matesilo direkte over på eit transportbelte, som gjekk ut til båten.



Takka vere god innsats av eigne tilsette, dyktige konsulentar og entreprenørar, vart moderniseringsarbeidet gjennomført etter det knapt oppsette tidsprogrammet. Dei samla kostnadane ved moderniseringsarbeidet vart òg halden innafor rama av kalkylar, som var på 3,7 millionar kroner.



Resultatet



I ein rapport, etter ei innkøyringstid fram til november 1967, var Stordø nøgd med resultata av moderniseringsarbeidet. I oppreiingsverket hadde ein oppnådd den planlagte produksjonskapasiteten, og den ønskte svovelgehalten i kiskonsentratet. 



Likeins hadde trailertransporten på den nye vegbana gått bra. Lastekapasiteten for kis, som dei siste åra hadde lege på 300 tonn per time, var auka til om lag 500 tonn. I rapporten vart det likevel ikkje sagt noko om produktivitetsutviklinga, eller andre hovudtrekk i moderniseringsplanen. Det vart derimot slege fast at moderniseringa hadde vist at det var stor trong for modernisering, også i dei andre lekkane i produksjonskjeda, dersom drifta skulle gå heilt godt.























IV      STORDØ KISGRUBER VERT NEDLAGDE





Vona var at gruva på ny skulle kunna driva lønsamt. Den betinga optimismen moderniseringa bygde på, vart likevel snart gjort til skamme. Planen hadde bygt på ei rekkje maksimumsføresetnader, som høgare produktivitet, høgare produksjon, større sal og stigande prisar, men få av desse vart ein realitet.



På grunn av dårlege konjunkturar for svovelkis var prisane låge, og det var vanskeleg å få selja den fattige Stordø-kisen.



I dette kapitlet ser eg nærare på prosessen som førte til at Stordø vart nedlagt. Eg drøftar dei impliserte partane sine syn på avgjerda om å leggja ned gruvedrifta på Litlabø, og arbeidet med å halda oppe arbeidsplassane der.





Forverra konjunkturar og avsetnadsvanskar



Dei aller fleste svovelkisprodusentane hadde store avsetnadsvanskar i 1968. For Stordø sin del var det særleg to tilhøve som gjorde stoda håplaus:



For det fyrste fekk selskapet definitiv melding frå Waldhof, om at konsernet ikkje lenger trong kis, då dei skulle leggja om produksjonsprosessen. Med unntak av dei fyrste etterkrigsåra, hadde Waldhof  vore den desidert største av Stordø sine avtakarar. Det hadde vore føresetnaden at Stordø skulle levera 20 000 tonn kis til Waldhof i 1968. 



Norsk Sprængstoffindustri, som dei to siste åra hadde teke imot om lag 11 000 tonn kis per år, fall òg bort som kjøpar. Denne verksemda skulle leggja ned svovelsyrefabrikken sin frå 15. september 1967, sidan han ikkje lenger var lønsam, og i staden kjøpa svovelsyre frå Borregaard. Ettersom Kali-Chemie alt hadde trekt seg, og det ikkje vart noko sal til Borregaard, sto Stordø utan kjøparar for 1968. 



 Det som no fyrst og fremst kunne avgjera Stordø sin vidare lagnad, var om selskapet greidde å løysa avsetnadsvanskane sine. På Industridepartementet sitt initiativ vart to tiltak sette i gang. Det eine var å få NSF sitt syn på Stordø sine problem, og på svovelkismarknaden reint generelt.  Det andre var å kontakta direktør Fangel, i Fangel & Co. A/S, med spørsmål om han ville prøva å selja Stordø-kisen. 



Svaret frå N.S.F. gav ingen plass for optimisme. N.S.F. kunne opplysa at fleire av medlemsverksemdene stod overfor reduserte avsetnadsmoglegheiter for produksjonen sin, og dette galdt høgprosentleg svovelkis. Det var særleg i Vest-Tyskland at marknadstilhøva var vanskelege, men også i Sveige og Danmark var situasjonen forverra. Når det galdt framtida, opplyste foreininga at Folldal Verk A/S sine gruver på Tverrfjellet ville verta sette i gang i 1969. Alt i 1971 ville produksjonen ved Tverrfjellet gruver vera om lag 240 000 tonn kiskonsentrat. Dette ville medføra at vesentlege mengder høgprosentleg kis måtte seljast på ny marknad, i tillegg til Stordø sin kisproduksjon. N.S.F. konkluderte: Med det markedsbehov vår forening har, og vil få, ser vi oss imidlertid i dag ikke i stand til å påvise noen løsning for Stordø.



Det er neppe grunn til å tru at dette negative svaret kunne vera eit resultat av den gamle striden mellom N.S.F. og Stordø. Marknaden for svovelkis var nok svært vanskeleg. Ikkje minst kom det fram under direktør Fangel sitt arbeid. 



Fangel samarbeidde med Metallgesellschaft AG, Frankfurt am Main, om å få selt Stordø-kisen. Heller ikkje dette gav resultat. Kisavtakarane hadde sikra seg nok kis for 1968, alt før Metallgesellschaft sine marknadsgranskingar tok til, ved årsskiftet 1967/1968. 



Også på lengre sikt var det dårlege utsikter for å få selja Stordø-kisen. Kisrøystarane i området rundt Dreisburger Kupferhütte ville helst ha koparhaldig kis. Og Stordø-kisen var som nemnt fattig på det metallet òg.  Utafor det nemnte røystingsområdet ville Stordø-kisen møta konkurranse frå den russiske kisen. Denne kisen kunne seljast billig, av di han var av urein kvalitet. Prisen på Stordø-kisen måtte, av den grunn, ikkje gå over kr 60 per tonn, fob Grundevågsnes, dersom han skulle kunna konkurrera med omsyn på pris.  Dette kunne ikkje Stordø greia, for dei direkte produksjonsutgiftene for 1967 var kr 67 per tonn fob Grundevågsnes.



I tillegg måtte Stordø-kisen konkurrera med flotasjonskisen. Denne kisen kunne leverast svært billig, sidan han var biprodukt ved bergverk som fekk størstedelen av driftsutgiftene dekka ved sal av malmkonsentrat. 



Resultatet av Fangel og Metallgesellschaft sitt arbeid tala sitt tydelege språk. Stordø-kisen hadde små sjansar for å verta selt, både i 1968 og dei næraste åra.













































































































Verksemda sine organ sitt syn på driftsvanskane.



Styret sitt fyrste standpunkt.



Då Stordø sitt intensiverte salsarbeid ikkje førte til noko, la styret fram to alternativ til full drift for Industridepartementet:



For det fyrste kunne Stordø redusera produksjonen. På denne måten kunne drifta haldast i gang, til marknadsstoda vart meir avklåra. Verksemda ville også eventuelt verta lettare å selja, dersom ho var i drift. Den største ulempa med å redusera produksjonen, var at produksjonsprisen per tonn kis ville stiga. 



Styret sitt andre alternativ var å gå til heil stopp av drifta.



Etter styret si meining var det to argument for, og fire argument imot eit slik tiltak. At utsiktene til å få selja kisen i næraste framtid var svært dårlege, tala for stopp av drifta. Vidare - gjekk ein inn for ei slik avgjerd, kunne det vidare moderniseringsarbeidet stoppast, og avviklinga kunne skje utan fleire lån.



Motargumenta gjekk for det fyrste ut på at marknadsutviklinga på ny kunne gå i positiv lei. Dernest ville dei store moderniseringsarbeida, som hadde sett verksemda i produksjonsmessig stand att, langt på veg vera fåfengde. Vidare kunne Stordø risikera å få dei same problema som ved igangsetjinga etter andre verdskrigen, dersom drifta seinare skulle takast opp att. Særleg ville dette gjelda tilsetjing av kvalifisert nøkkelpersonell. 



Til slutt ville ei innstilling av drifta skapa sysselsetjingsproblem både for den einskilde arbeidaren, og for Stord kommune. 



Styret sitt andre standpunkt



På Industridepartementet si oppfordring la styret, i januar 1968, fram si vurdering av dei alternativa som låg føre, saman med ei tilråding. Til grunn for denne tilrådinga låg fylgjande sju punkt:



1. Stordø måtte, med sin låge svovelgehalt i råmalmen, om lag 21 prosent, karakteriserast som ein marginalførekomst. 



2. Styret viste til at Stordø var svært utsett for konjunktursvingingar,  meir utsett enn andre norske svovelkisprodusentar. Stordø-kisen var den vanskelegaste å selja, og den dårlegast betalte. Prisane på Stordø-kisen svinga såleis mellom kr 134  og kr 44,50 per tonn, i åra 1952, til og med 1967. Fram til 1967 hadde selskapet vore sjølvfinansiert, men dette året tok det opp eit lån på 1,5 millionar kroner.



3. Styret sa seg nøgd med resultata av moderniseringsarbeidet, men denne utbetringa hadde ført til akutt trong for modernisering av dei andre delane av anlegget i dagen. Kostnadane for dette arbeidet som stod att,  pluss ein del nyinvesteringar, rekna styret med ville koma på om lag 2,2 millionar kroner.



4. Trass i mange freistnader, hadde det ikkje lukkast å få kontraktar på kislevering for 1968. Styret rekna det i alle høve som svært vanskeleg å få selt heile årsproduksjonen, på om lag 80 000 tonn. 



5. Etter det styret kunne rekna med, ville prisane ved eit eventuelt tap verta ein god del lågare enn i 1967, då dei var kr 67 per tonn. Prisane i 1965 og 1966 hadde også vore mykje lågare enn produksjonsutgiftene i 1967, kr 44,50 og kr 56,50 per tonn.  Med prisane ein kunne venta i 1968, ville ikkje Stordø oppnå balanse i reknespapen, sjølv om heile årsproduksdjonen vart selt.



6. Stordø var svært utsett ved auke i løner og sosiale kostnader. På eit samla utgiftsbudsjett på om lag seks millionar kroner, utgjorde nemleg løner og sosiale kostnader om lag fire millionar. Desse utgiftspostane hadde stige mykje i tida etter krigen, og vart ein stadig større del av totalutgiftene. Styret meinte det var realistisk å kalkulera med ein vidare auke på frå seks til ti prosent årleg på denne sektoren. Ein slik auke ville for Stordø seia at kisprisane måtte stiga med om lag fem kroner per tonn per år, dette basert på ein årsproduksjon på om lag 80 000 tonn. Sjansane for å redusera produksjonskostnadane per tonn med auka produksjon var svært avgrensa, utan store investeringar i gruva. Slike investeringar kunne ikkje styret tilrå, ut frå den usikre marknadssituasjonen. 



7. Styret viste til eit oppsett prøvebudsjett for 1968. Det var basert på ein årsproduksjon på 78 000 tonn kis, og ein salspris på kr 57 per tonn. Dette ville gje eit driftsunderskot på kr 980 000. I tillegg kom avskrivingar og kapitalutgifter på dei naudsynte investeringane, som alt var planlagde. Skulle selskapet få balanse i rekneskapen, før avskrivingane og renter var tekne med, måtte årsproduksjonen opp i 82 000 tonn, og prisen liggja på om lag kr 67 per tonn.         



Styret delte seg i to fraksjonar når det galdt spørsmålet om å halda fram med drifta. Styret sin formann, bergverksdirektør Å.B. Bø, og dei to styremedlemene, høgsterettsadvokat J.E. Greve og overingeniør L. Halvorsen, kunne ikkje forsvara ei vidare drift, basert på ei rentabilitetsvurdering. 



Dei meinte det var naturleg å leggja til grunn endå strengare rentabilitetsvurdering, når vidare drift av gruva kravde direkte tilskot frå eigaren, enn om det hadde vore snakk om selskapet sine eigne, oppsparte midlar. Vidare meinte denne fraksjonen at det overskotet som verksemda hadde i perioden 1949 - 1957 berre var var eit resultat av gode konjunkturar. Dette var fyrste gong det frå styrehald vart hevda at Stordø sin «Gullalder»     nærast var eit særfenomen, og ikkje gav eit rett bilete av Stordø sitt eksistensgrunnlag. Til slutt vart det streka under at dersom ein tok avgjerd om å løysa opp selskapet straks, kunne det gjerast utan at ein tok opp fleire lån. 



Den andre fraksjonen i styret, som besto av styremedlemene administrerande direktør C.W. Carstens, mekanikar Erling Evanger og forretningsførar Ø. Larsen, gjekk inn for å halda drifta i gang minst eit halvt år til. Dei grunngav synet sitt med at selskapet då betre kunne vurdera marknadsutviklinga, og samstundes driva granskingar med omsyn på eventuelt sal av kis.



Gruppa meinte det var teikn som kunne tyda på at det ville verta mangel på reint svovel i dei næraste åra, og at ein dermed kunne venta aukande etterspurnad og pris på svovelkis. Dei viste fyrst og fremst til det auka forbruket av svovel i kunstgjødningsindustrien. 





Etter at marknadsstoda var avklara



Då resultatet av Industridepartementet si sals- og marknadsgransking, gjennom Fangel og N.S.F., låg føre, innsåg eit samla styre at ein ikkje kunne oppnå ei forretningsmessig forsvarleg drift av Stordø. Styret gjekk no inn for at produksjonen måtte stoppast. Samstundes måtte det etablerast samarbeid med Arbeidskontoret for Sunnhordland, for snarast råd å skaffa mellombels arbeid til flest mogleg av dei tilsette, i den tida ein trong for å få klårlagt Stordø si framtid. 



På Industridepartementet si oppfordring, la styret fram tre moglege løysingar på Stordø sin vidare lagnad:



1. Oppløysing av selskapet

2. Vedlikehald av anlegget

3. Vedlikehald av anlegget, og ei avgrensa undersøkingsdrift.



Det fyrste alternativet gjekk ut på at selskapet skulle oppløysast. I så fall meinte styret at sjansane for gjenopptaking av drifta var så små, at det gjekk inn for å stoppa lensing av gruvene, og å selja materiell og anna tilbehøyr. Til dette trongst det eit mannskap på ti, og samla driftsutgifter vart kalkulert til kr 1 250 000, for tida mellom 1. juli 1968 og same dato året etter. 



Det andre alternativet var at anlegget skulle haldast ved like, for ei mogleg gjenopptaking av drifta. Samstundes skulle ein arbeida med planar for alternativ verksemd. Dette alternativet rekna med 13 tilsette, og driftsutgiftene for eit år, fram til 1. juli 1969, vart rekna til kr 1 330 000.



Det tredje alternativet kravde, i tillegg til alternativ II, at malmreservane skulle granskast. Ein måtte då driva 200 meters undersøkingsort, og diamantbora 1200 meter. For å gjennomføra dette, trongst til saman 20 mann. Samla årsutgifter for dette alternativet, var kr 1 417 000. 



Styret gjekk inn for det tredje alternativet, men vedgjekk at reint forretningsmessige omsyn tala for det fyrste alternativet. Styret grunngav standpunktet sitt med at det endå var ein viss sjanse for at det kunne finnast kjøparar til produksjonen, eller interessentar for overtaking av verksemda. Etter styret si meining, var ikkje desse moglegheitane godt nok undersøkte, for på grunn av andre viktige arbeidsoppgåver, hadde dette aldri vore noko primær oppgåve for administrasjonen. Dersom slike løysingar kunne finnast, meinte styret at det ville vera ein stor fordel om malmreservane var godt kartlagde. Likeins såg styret det som viktig at ein del av «bedriftens nøkkelpersonell» kunne halda fram.





Representantskapet



25. april 1967 vart det skipa eit representantskap for Stordø, i samsvar med kongeleg resolusjon av 15. april 1966. Representantskapet talde seks medlemer, der fire medlemer skulle veljast av generalforsamlinga, ein av og mellom selskapet sine funksjonærar, og ein frå arbeidarane, valt av desse. Medlemene skulle sitja i to år om gongen. 



Representantskapet si oppgåve var å sjå til at «selskapets formål fremmes i overensstemmelse med gjeldende lov, vedtekter, generalforsamingens og representantskapets vedtak.»



Fyrste standpunkt



Representantskapet såg det som ein føresetnad for vidare drift ved Stordø, at selskapet sine akutte salsproblem vart løyste, innan rimeleg tid. Dersom dette let seg gjera, meinte representantskapet at det burde vera von om vidare drift.



Hovudargumenta var at selskapet praktisk talt var gjeldfritt pr. 21. desember 1967, og at moderniseringa hadde ført til ein ny og effektiv oppreiingsmetode. Til slutt meinte representantskapet at minussidene ved låg svovelgehalt i råmalmen, og mangel på verdfullt metall, langt på veg vart oppvogen av låge land- og sjøverts transportkostnader, i tillegg til selskapet sitt sal av singel. «Ut fra de forhold som er nevnt foran, vil representantskapet enstemmig henstille til eieren, Den norske stat, ved Industridepartementet, at driften blir opprettholdt inntil videre, i påvente av en avklaring av salgsmulighetene, og at eieren påtar seg de økonomiske byrder dette medfører.»



Representantskapet meinte òg at så lenge eigaren hadde økonomisk evne, var det ikkje vanleg i norsk bergverksindustri å gje tapt fyrste gong ein kom i ein krisesituasjon. Det var òg sjansar for at vanskane var forbigåande. 



Etter at marknadsstoda var avklart



Representantskapet støtta no styret sitt vedtak om å stansa produksjonen. Når det galdt framtida, understreka det likevel at ein ikkje måtte ta avgjerd om endeleg nedlegging av Stordø. Representantskapet rådde til ei viss oppfaringsdrift, og at diverse malmundersøkingar vart sette i gang. Dette kunne ha mykje å seia ved eit mogleg sal av gruva. Verksemda sine eigne organ var såleis samde om å venta lengst mogleg, for kan henda å hindra nedlegging av gruva.



































Industridepartementet



Industridepartementet hadde ikkje teke noko standpunkt til Stordø si framtid, før marknadsgranskingane var gjennomførte. Etter at desse resultata låg føre, meinte Industridepartementet, som styret, at produksjonen no måtte innstillast. Industridepartementet grunngav synet sitt med at vidare drift ville medføra at selskapet måtte produsera for lager, utan utsikt til å få selt produktet. Eit slikt lageropplegg ville krevja etter måten store løyvingar frå staten.



Vidare viste Industridepartementet til at driftsresultata ved Stordø hadde gått i negativ lei dei siste ti åra. Skulle dette snu seg, kravde det store investeringar til vidare modernisering av anlegget, noko Industridepartementet, ut frå den rådande stoda, ikkje kunne forsvara. Tendensane på svovelkismarknaden gav heller ikkje håp om lønsam drift ved Stordø på lengre sikt.



Industridepartementet gjekk likevel inn for alternativ II i styret sin avviklingsplan. Dette meinte Industridepartementet ville gje både selskap og departement naudsynt omrømingstid til å avgjera selskapet si framtid på beste måten. Industridepartementet bad no om at Stordø førebudde ei avvikling basert  på følgjande hovudretningsliner:



1. Gruve- og produksjonsutstyr skulle haldast ved like inntil vidare.



2. Ingen anleggsaktiva, medrekna kraftstasjonen og skogen, måtte seljast utan Industridepartementet sitt samtykke.



3. Materiallageret skulle avviklast.



4. Naudsynte avviklings- og vedlikehaldsstyrkar skulle haldast oppe inntil vidare.



5. Resten av arbeidsstyrken skulle nedtrappast «på lempeleg vis», i samarbeid med arbeidskraftmyndighetene, og dei tilsette sine tillitsmenn. I den samanheng bad Industridepartementet Arbeidsdirektoratet om å hjelpa til med å løysa dei sysselsetjingsproblema situasjonen skapte. 



Industridepartementet rekna med at dersom Stordø-saka ikkje vart løyst innan «rimeleg tid», måtte Stordø nedleggjast etter alternativ I. Dette innebar likvidasjon av anlegget. Kunne anlegget verta selt til ein interessent som ville halda fram med gruvedrifta, eller ta opp anna verksemd på staden, såg Industridepartementet dette som den beste løysinga på problemet. Industridepartementet ville òg gå med på ei anna fullgod løysing, dersom ei slik kunne finnast. Industridepartementet fremja no proposisjon til Stortinget om at drifta ved Stordø, i første omgang, måtte stansast. 

Dersom saka ikkje vart løyst i næraste framtid, ville Industridepartementet be Stortinget om fullmakt til å gjennomføra likvidasjon av selskapet.







































Verksemd og departement (Industridepartementet)



Både verksemda sine eigne organ, og Industridepartementet, var samde om at produksjonen ved Stordø måtte stansast, på grunn av marknadsstoda. Det var likevel usemje om kva som vidare burde gjerast. Både styret og representantskapet var endå nokså optimistiske, på Stordø sine vegner. Dei meinte det i alle fall endå var sjansar for at drifta seinare kunne koma i gang att. Begge desse organa gjekk difor inn for å førebu ein eventuell ny driftsstart.  Nedlegging av gruva, som no trass alt var meir realistisk, gjekk dei imot. Industridepartementet på si side meinte det var nok om gruva vart halden ved like ei tid, slik at moglege løysingar på problemet kunne verta undersøkte. Utan ei fullgod løysing, ville Industridepartementet leggja ned gruva.



Ulikt syn på staten sitt økonomiske ansvar, var årsak til usemje i saka. For Industridepartementet var det viktig å halda anlegget så pass ved like, at staten sine sjansar til å få selt gruva, ikkje vart svekka.



Staten ynskte ikkje å gå inn på ei line som kunne innebera store kostnader, som seinare kunne visa seg å vera bortkasta. Jamfør alternativ III.



Styret og representantskapet meinte at staten skulda Stordø økonomisk hjelp no. Sidan staten tok over selskapet i 1948, for ein million kroner, hadde han motteke 1,4 millionar i aksjeutbyte. Vidare hadde selskapet i realiteten ytt staten eit rentefritt lån på 3,6 millionar kroner gjennom aksjekjøpet i Joma, dette tilsvarte eit rentetap på over 1,5 millionar kroner. I tillegg hadde Stordø, sidan 1948, betalt i alt 5,7 millionar kroner i skatt.





































































Permittering



Permisjonsvarsel vart sendt ut 16. april 1968. 23 arbeidarar skulle halda fram, for å gjennomføra avviklingsplanen. Dei andre arbeidarane fekk informasjon og kva høve som fanst for anna arbeid. God innsats av Arbeidskontoret for Sunnhordland, gjorde at å skaffa nye arbeidsplassar gjekk lett. 



Ein stor del av arbeidarane fekk arbeid ved A/S Stord Verft. I påvente av Stortinget si avgjerd, heldt 12 funksjonærar, i tillegg til dei 23 nemnte arbeidarane, fram i arbeidet sitt. Resten av funksjonærane vart oppsagde, med tre månaders oppseiingstid, frå utgangen av april 1968.





Stortingshandsaminga



Industrikomitéen støtta Industridepartementet sitt syn, og forma innstillinga si til Stortinget, om Stordø-saka, i følgjande tre punkt:



1. Virksomheten ved A/S Stordø Kisgruber innstilles



2. Industridepartementet gis fullmakt til å gjennomføre likvidasjon av A/S Stordø Kisgruber, på vilkår som fremgår av proposisjonen. 



3. Statsgaranti stilles for et midlertidig kassakredittlån til A/S Stordø Kisgruber, på inntil 6,5 millioner kroner.



Stordø-saka kom opp i Stortinget 20. juni 1968, og innstillinga vart einstemmig vedteken, unnateke punkt II, der seks stemde imot. Dei som stemde imot, meinte at stoda for Stordø måtte avklårast mykje betre, før Industridepartementet kunne få ei slik fullmakt.



Under sakshandsaminga i Stortinget drøfta ein mellom anna årsakene til at Stordø så brått kom i avsetnadskrise. Kaare Meland (H), Hordaland, Thor Myklebust (V), Hordaland og Ingolv Helland (V), Rogaland, meinte at dette hadde nær samanheng med at anlegget ikkje hadde vorte modernisert tidlegare. Dette hadde ført til at Stordø, under dei relativt gode konjunkturane for svovelkis midt på 1960-talet, hadde mista gamle kundar, og hadde måtta avvisa nye. 



Eg meiner det er klart at den forseinka moderniseringa fekk slike uheldige følgjer, og i tillegg stod Stordø utan økonomisk styrke til å møta denne krisa. Eg trur likevel ikkje at Stordø, med sin fattige kis, i noko tilfelle ville ha overlevt denne krisa. 



Formannen i Industrikomitéen, Hans Borgen, (Sp) Akershus, kunne derimot ikkje sjå nokon samanheng mellom tida for modernisering og avsetnadskrisa. Feilen var, etter hans meining, heller den at Stordø ikkje vart nedlagt i 1966, før millionar av kroner vart nytta til ei modernisering som såg ut til å vera bortkasta. 



Fleire av talarane åtvara mot eventuelt å selja Stordø, på eit så dårleg tidspunkt. Statsråd Rostoft opplyste i denne samanheng at det berre vart aktuelt å selja Stordø til eit firma som ville halda fram med drifta der. Statsråden meinte dette måtte vera eit firma som sjølv nytta svovelkis. Dersom det vart uaktuelt med sal av gruva, skulle i alle fall saka på ny leggjast fram for Stortinget. 



På direkte spørsmål frå Arne Nilsen, (Ap) Hordaland, lova Rostoft at så sant marknadsstoda var nokolunde positiv, skulle det ikkje stå på hjelp frå staten si side, for å få i gang att drifta på Litlabø. Arne Nilsen peika på det einsidige næringsgrunnlaget i dette distriktet, der mesteparten av næringslivet på ein eller annan måte var knytt til A/S Stord Verft. Dette gjorde det, etter hans meining, endå viktigare å få kisdrifta i gang att, eller anna verksemd knytt til Stordø Kisgruber.



Fleire av talarane støtta innstillinga, på vilkår av at Industridepartementet no tok seg god tid, og undersøkte alle moglege utvegar for å løysa avsetnadsproblemet. Det måtte òg på annan måte prøva å sikra drifta ved Stordø, før likvidasjon av selskapet kom på tale. Det kan synast som om fleire representantar støtta innstillinga, trass i at dei var usamde med ho på fleire punkt. Grunnen var nok at dei rekna med at Industridepartementet gjorde det som var mogleg for å berga Stordø.            



Dersom ingen av Industridepartementet sine tiltak førte fram, var det jo i røynda ikkje lenger noko val. Likevel stemde seks representantar altså mot å gje Industridepartementet fullmakt til å gjennomføra likvidasjon av Stordø, sjølv om saka ikkje vart løyst innan «rimeleg tid».



På bakgrunn av den nærast håplause stoda, viste debatten at det blant representantane, både på Stortinget og i regjeringa, var overraskande stor vilje til å halda liv i Stordø. Naturleg nok var det særleg distriktet sine eigne representantar som tala Stordø si sak.







Nye forsøk på å redda Stordø



Nye marknadsgranskingar



Marknadsgranskinga, som også hadde gått føre seg etter april 1968, vart intensivert etter stortingsvedtaket. I samband med dette arbeidet, kontakta selskapet alle større kiskjøparar i Tyskland (aust og vest), England, Nederland, og også nokre franske firma. I tillegg engasjerte selskapet dyktige kisagentar i Noreg, Sverige, Tyskland og Nederland. Resultatet av arbeidet var at Stordø fekk selt resten av kislageret til Kali-Chemie AG.

Denne verksemda, som hadde falle bort som avtakar, grunna Stordø sin manglande produksjonskapasitet i 1967, var òg interessert i 35 000 tonn finkis årleg, dersom denne kunne verta levert til konkurransedyktig pris. Tilbodet hadde to ulemper:



For det fyrste var levering av 35 000 tonn årleg for lite til å halda produksjonen i gang.



For det andre ville Stordø i alle fall ikkje kunna levera til konkurransedyktig pris, med så liten årsproduksjon.



Ut over dette tilbodet frå Kali-Chemie AG, hadde granskingane av marknaden ikkje gjeve positive resultat.



I løpet av 1969 let Stordø firmaet Fertilizer Consultancy & Minerals Industry Studies, i London, gjera ei grundig marknadsundersøking. Undersøkingane konkluderte med at Stordø-kisen vanskeleg kunne konkurrera, dersom selskapet sin fob-pris vart høgare enn om lag kr 55 per tonn. Ved Stordø var det heilt uråd å få produksjonskostnadane ned på eit slikt nivå. Med ein årsproduksjon på 400 000 tonn råmalm, for framstilling av om lag 150 000 tonn kis, viste eit kostnadsoverslag at produksjonskostnadane, medrekna kapitalkostnadane, ville liggja på kr 68,11 per tonn finkis, og kr 73,60 per tonn flotasjonskis. Dette overslaget var basert på kostnadsnivået i 1968. Årsaker til det høge kostnadsnivået var den låge svovelgehalten i råmalmen, og den låge utvinningsprosenten. Både sals- og prismessig  var det òg ei stor ulempe at kisen ikkje inneheldt metall som kopar og sink. 



Resultata av granskingane vart tekne opp på styremøtet 24. april 1969. Styret såg då, som venta, inga von om å kunna starta drifta att, verken med det same eller i oversynleg framtid. «Forholdet vil imidlertid kunne bedre seg, og det vil kunne åpne seg muligheter som ikke foreligger nå. Styret og administrasjonen vil fortsatt arbeide med spørsmålet.» Styret var altså framleis optimistisk på Stordø sine vegner, men det viste seg etter kvart at var ynskjetenking. 



Marknadstilhøva vart òg vanskelegare. For andre halvår av 1969 kunne Stordø ikkje rekna med å få meir enn 50 prosent kalkulert produksjonspris for kisen sin. Årsakene til det veldige prisfallet på svovelkis, må ein sjå i samband med den stadig aukande konkurransen frå nye svovelprodukt. Etter krigen, og fram mot slutten av 1950-åra, vart størstedelen av svovelbehovet dekka av svovelkis. Frå den tida og utover, tok reint svovel meir og meir av marknaden. Svovelforbrukarar som bygde nye anlegg, baserte seg som oftast på bruk av reint svovel, og svovelkis vart difor stadig mindre etterspurd. Det var ikkje berre den norske kiseksporten som gjekk attende. Til og med eksporten av den rike, og elles så konkurransedyktige spanske kisen, gjekk monaleg ned, frå 1,1 millionar tonn i 1965, til om lag 0,7 millionar tonn to år seinare. Årsaka til det nye prisfallet på svovelkisen, var tilbodet av reint svovel frå Polen, og frå svovelutvinninga av gassførekomstar i Canada. Samstundes tok svovel frå industrielle gassreinseanlegg rundt om i verda ein stadig større del av svovelmarknaden. Denne svovelen vart som regel sett på som eit biprodukt, og kunne difor seljast billig. 







Arbeidet med å etablera ny industri



Kva vart eigentleg gjort for å skaffa ny industri til Litlabø?



For å få dette arbeidet utført så grundig som mogleg, tilsette Stordø advokat Egill Langlo som prosjektleiar, frå 1. januar 1970.



Mykje hadde vore prøvt, alt før den tid. Ei rekkje verksemder, som hadde planar som kan henda kunne realiserast på Litlabø, vart kontakta i tidsrommet 1968 - 1970. 



Mellom desse var A/S Incentive, A/S Securus, Kristiansand mek. Verksted A/S og Christiania Spigerverk. Kva planar desse verksemdene hadde, som kunne høva for Litlabø, har eg ikkje funne. Vidare var A/S Norske Shell inne i biletet. Deira planar var å nytta gruvene som lagringsstad for olje.



Rieber & Søn A/S i Bergen hadde planar om å nytta delar av anlegget til produksjon av oljegrus. Irisfabrikken på Os var interessert i å leiga eller kjøpa lokale på Litlabø, for å starta opp ein ny filial der.



Akergruppa kunne tenkja seg å starta opp med ein delindustri på Litlabø. 



Medan dei andre interessentane nokså snart sa ifrå at dei likevel ikkje fann det tenleg å etablera seg på Litlabø, ynskte Akergruppa lenger omrømingstid. Mot slutten av 1970 stod dermed Akergruppa att som den einaste interessenten til gruva.



Av styreprotokollen går det òg fram at styret vende seg til fleire investeringsselskap, som dreiv med overtaking, etter etablering av industriverksemder. Ingen av dei er namngjevne, med unntak av det engelske Industrial Reorganisation Corporation (I.R.C). Dei andre selskapa sa straks ifrå at dei korkje hadde planar eller verksemder som høvde for Litlabø.  I.R.C. sin plan var å halda fram med kisproduksjonen ved Stordø. Kisen skulle nyttast i svovelsyrefabrikken i Nord-England, og avbrannen skulle leverast til engelske stålverk. Føresetnaden var at Stordø sin produksjonskapasitet måtte aukast. Kalkylane viste likevel at utgiftene for å byggja ut anlegget var så store at det ikkje ville løna seg, ikkje utan høgare kisprisar. 



Stordø var òg i kontakt med representantar for DU, Distriktenes Utbyggingsfond, både på lokalt og sentralt plan. Men òg her utan positive resultat.



Vidare granska Stordø sjansane for å nytta verksemda sitt anlegg, heilt eller delvis, til steinproduksjon. Singelproduksjonen ved Stordø hadde vorte driven også etter produksjonsstoppen i gruva. I 1969 måtte òg denne stansast, av di det var slutt på den steinen som vart nytta. Dessutan var knuseanlegget etter kvart nedslite, og urasjonelt i bruk. Spørsmålet var om det kunne verta lønsamt å starta singelproduksjon med eit nytt, eller modernisert anlegg. Singelprøvar av gabbro og grønstein, som det var mykje av i området, viste at desse steinslaga kunne nyttast som vegmateriale. Styret fann likevel ut at singelprisane var for låge til at ei slik drift kunne verta lønsam.



Det vart òg sett i gang granskingar for å finna ut om Stordø sine anlegg kunne nyttast til blokksteinproduksjon. Det viktigaste vart no å finna ut om det fanst drivverdige steinførekomstar i nærleiken. Ei rekkje steinførekomstar på Stord, Bømlo og andre stader i Sunnhordland, vart undersøkte. Det viste seg at ingen av førekomstane heldt mål, etter dei krava som vart sette. 



Det viste seg altså å verta vanskeleg å få etablert ny industri på Litlabø. Ein må her ha klart for seg at all industriverksemd på Litlabø til no , hadde vore knytt til kisførekomstane på staden. Når dette grunnlaget fall bort, var det lite som peika ut Litlabø som særleg gunstig industriområde. 



Arbeidsmarknaden i Stord kommune var òg relativt stram i 1969 - 1970, særleg galdt dette for mannleg arbeidskraft. Det hadde han i røynda vore heile tida etter krigen. Stordø kunne i etterkrigstida løysa arbeidskraftproblema sine, takka vere tilgang på arbeidarar frå andre kantar av landet. Det var svært få stordabuar som etter krigen tok arbeid i gruva. Årsaka var nok at det var tryggare, og betre betalte arbeidsplassar andre stader, som lokka meir.  Særleg galdt dette A/S Stord Verft, som ekspanderte veldig etter krigen, og fram til midten av 1970-åra. Til tross for den strame arbeidsmarknaden, ynskte både kommunen og Arbeidskontoret på Stord, å få ny industri til Litlabø. Også utbyggingskonsulent Berggjerde, i Utbyggingsavdelinga for Bergen og Hordaland, meinte at det var behov for ny industri på Litlabø. Kommunen ville få eit meir allsidig næringsgrunnlag, og lettare kunna skaffa arbeid til nye arbeidstakarar. Det var ein del tilflytting frå nabokommunane, og Stord rekna med at dette ville auka i framtida.



Næringslivet i kommunen var rett nok einsidig, ettersom det meste av industrien var basert på ulike verksemder innan skipsbyggingssektoren. Stordø hadde vore eit alternativ til denne industrien. Noko stort behov for dei arbeidsplassane Stordø representerte, hadde det eigentleg aldri vore etter andre verdskrigen, korkje i Stord, eller i nabokommunane. 



Eg har ikkje funne at det var noko problem å skaffa arbeid til dei som slutta på Stordø i denne perioden. Av dei arbeidarane som vart permitterte eller oppsagde frå Stordø etter driftsstoppen i 1968, fekk alle tilbod om nytt arbeid, eller var førtidspensjonerte, etter eige ynskje, dersom alder eller helse tala for dette. Ut ifrå dette tykkjer eg at dei impliserte partane gjorde overraskande mykje for å halda på arbeidsplassane på Litlabø. Det var for så vidt lett å forstå, så lenge hovudmotivet var å skaffa Litlabø ein industri som kunne vera eit alternativ til skipsbyggingsindustrien. Det var verre å forstå industriministeren, når han oppmoda Akergruppa til å overta Stordø. Planen deira var å flytta ein av Stord Verft sine avdelingar dit.





















































































Nedlegging



Trass i iherdig arbeid, lukkast det ikkje å få i gang korkje kisproduksjon, eller annan industri på Litlabø.

16. juni 1969 tilrådde styret å innstilla lensinga av gruva, ettersom det tykte dei store årlege utgiftene var bortkasta. Utgifter til lensing var rekna til kr 200 000 per år. Derimot meinte styret at det ville vera gale å likvidera selskapet, før ein fann annan industri eller verksemd, som på ein eller annan måte kunne gjera seg nytte av selskapet sitt driftsanlegg.



Industridepartementet aksepterte i fyrste omgang styret si tilråding. Frå 24. oktober 1969 vart difor lensinga av gruva innstilt, etter kvart som ho vart tømt for utstyr av verdi. At gruva ikkje lengre vart lensa, betydde at dei ansvarlege organa hadde gjeve opp håpet om nokon gong å ta opp att svovelkisproduksjonen på Litlabø.



I staden konsentrerte dei seg om to andre oppgåver. Den fyrste var å skaffa Litlabø ny industri, på Stordø sitt område. Den andre var å vurdera kor lenge dei skulle venta på eventuell ny industri, før dei gjekk til likvidasjon av selskapet. Særleg Industridepartementet hadde mista tålmodet. Alt våren 1970 tykte Industridepartementet det var nok, av di dei meinte at vidare utsetjing vart altfor kostbar. Industridepartementet rekna då med at utgiftene for tida 1968 - 1971 ville koma opp i kr 3 306 000. Det store arbeidet som var gjort med tanke på å finna positive løysingar, hadde ikkje gjeve resultat. Industridepartementet fann heller ikkje grunn til optimisme når det galdt å finna gode løysingar i tida framover.



3. april 1970 la difor Industridepartementet saka fram for Stortinget, og ba om uavgrensa fullmakt til å selja verksemda, eller delar av ho - utan omsyn til om salet var ein lekk i ein likvidasjon av selskapet.  Bergrettane kunne overførast til staten, og dei faste eigedomane seljast, eller overførast til andre statlege organ. Proposisjonen vart deretter vedteken av Stortinget. 



Med dette var det slege fast for godt, at tida med kisproduksjon på Litlabø var over. Eigentleg hadde gruva vore truga av nedlegging sidan 1963. Den gongen valde styresmaktene modernisering, framom nedlegging. Dei problem Stordø stridde med i perioden 1963 - 1972, var store og vanskelege, og Stordø var i høg grad avhengig av styresmaktene, for å finna ei løysing på dei. 





Var det så ulikt syn på spørsmålet om vidare drift eller nedlegging, under ulike regjeringar?



I den aktuelle tida hadde landet både sosialistisk og borgarleg styre, sosialistisk i tida 25. september 1963 til 12. oktober 1965, og frå 17. mars 1971 til 18. oktober 1972, og borgarleg styre i perioden mellom 12. oktober 1965 og 17. mars 1971. Både avgjerda om å gjennomføra moderniseringsplanen, og om å leggja ned kisgruvene, vart såleis tekne av ei borgarleg regjering. Etter det eg har funne, verkar det som om dei ulike regjeringane stort sett har hatt same synet på desse spørsmåla. Eg trur difor at Stordø sin lagnad hadde vorte den same, også under ei Arbeidarparti-regjering.





Stoda i 1946, kontra 1968



I 1946 vart verksemda sett i gang - i 1968 nedlagt. Kva var det som var ulikt på dei to  tidspunkta?



Den viktigaste skilnaden finn ein utan tvil innan marknadsstoda for svovelkis. I 1946 var etterspurnaden etter svovelkis stigande, og N.S.F. meinte at utsiktene for svovelkis-industrien var gode. I 1968 var situasjonen den motsette. Reint svovel var i ferd med å konkurrera ut svovelkisen. Salet av Stordø-kisen hadde stoppa opp, og det var ingenting som tydde på at stoda kom til å betra seg, snarare tvert om. 



Vidare var det klart at om Stordø skulle halda fram med drifta etter 1968, burde resten av anlegget moderniserast. Dette ville bety at staten måtte løyva store pengesummar til føremålet. På grunn av dei dystre framtidsutsiktene, ville ei slik satsing vera eit vågespel. I 1946 var det derimot ikkje tale om investeringar av særleg storleik, for å kunna setja i gang. I tillegg vart Stordø fri skulda si, på mest seks millionar kroner, til tyske verksemder, og kunne starta opp utan skuld.



Etter andre verdskrigen satsa regjeringa mykje på eksportnæringar som kunne føra utalandsk valuta til landet, mellom anna då på bergverksindustrien. Dette har truleg vore ei medverkande årsak til at drifta ved Stordø vart sett i gang att. Dei fyrste åra etter krigen var prega av eit storstila gjenreisingsarbeid. Det var eit stort behov for valuta i landet, og eksporten fekk mykje å seia. Svovelkiskonjunkturane var stigande. Sjansane desse bergverka hadde til å føra valuta til landet, vart med det større. Sjølv eit lite bidrag, som det Stordø representerte, var difor viktig. I 1968 hadde eksporten frå denne industrien, og særleg frå Stordø, minimal betyding.



Spørsmålet om sikring av arbeidsplassane på Litlabø, spela ei stor rolle, både i 1946 og i 1968. Utanom kisdrifta, var næringslivet på Stord heile tida einsidig basert på skipsbyggingsindustrien, men noko akutt trong for arbeidsplassane, var det eigentleg ikkje. Arbeidsmarknaden på Stord var likevel ikkje fullt så stram i 1946, som i 1968.



Som nemnt meiner eg at det var utviklinga på kismarknaden som låg til grunn for vedtaka i 1946 og 1968. Desse andre momenta har nok spela ei viss rolle, men ikkje den avgjerande. 



I dette kapitlet har eg gjort greie for kvifor Stordø vart nedlagt. Stordø si stilling innan bergverksindustrien kjem klart fram. 



For det fyrste var Stordø-kisen svært fattig, og greidde difor ikkje å konkurrera med andre gruver om den frie marknaden. Stordø-kisen hadde tidlegare for det meste vore selt til faste kundar, med små krav til kvalitet, m.a. til Waldhof, den tidlegare eigaren, i Vest-Tyskland.



Vidare var produksjonen av salsvara for dyr. Stordø greidde difor ikkje å konkurrera, prismessig, med dei andre gruvene. Me kan difor konkludera med at kisførekomstane på Litlabø, i slutten av 1960-åra, ikkje lenger var drivverdige. 



Arbeidet med å etablera annan industri, mislukkast òg. Dette viste at det ikkje var andre lokaliseringsfaktorar enn kisførekomstane som peika ut Litlabø som ein naturleg industristad.

































































VI        STORD KOMMUNE KJØPER STORDØ                     

    

Ettersom alt arbeid for å få etablert ny industri på Litlabø hadde mislukkast, ville Industridepartementet  no helst kvitta seg med Stordø. Stord Verft sa seg interessert, og med formannskapet i Stord kommune si «velsigning», starta Stord Verft forhandlingar med Industridepartementet, om å overta Stordø. Då konsesjonssøknaden frå Stord Verft vart handsama i kommunestyret, meinte fleirtalet der at kommunen burde nytta seg av forkjøpsretten sin til eigedomen. I dette kapitlet drøftar eg den striden som oppstod omkring salet av Stordø, og prøver å gjera greie for dei ulike syn på saka, både på lokalt og sentralt hald. 



Til slutt ser eg på korleis Stord kommune ynskjer å forvalta gruveeigedomane for framtida.





Stord Verft vil kjøpa Stordø



Våren 1970 låg det føre planar om at Akergruppa v/Stord Verft skulle kjøpa Stordø, både anlegga og dei andre eigedomane. Bakgrunnen for dette var ei personleg oppmoding frå statsråd  Rostoft, til generaldirektør Onarheim i Akergruppa. Stord Verft sine planar var å leggja ein mindre delindustri til Litlabø. Om lag 15 - 20 personar skulle verta sysselsette her.



Stord kommune v/formannskapet - krav og interesser



I samband med avviklingsarbeidet ved Stordø, hadde industrikomitéen understreka at det måtte takast omsyn til Stord kommune sine interesser, særleg dersom skogen, og eigedomane elles, skulle seljast. Då dette no i høgste grad var aktuelt, gjorde formannskapet det straks klart for dei sentrale styresmaktene kva som var kommunen sine interesser. 



Gruvesamfunnet på Litlabø hadde vore, og var framleis kring 1970, ein «stat i staten». Stordø hadde såleis ansvaret for ein heil del bustadhus, for veg-, vatn- og kloakknettet, og fleire andre vanlege kommunale oppgåver. Selskapet hadde forsømt ein del av desse «samfunnsoppgåvene», dei siste tiåra. Dette hadde ført til at bustadstandarden, og særleg kloakksystemet, ikkje lenger tilfredsstilte kommunen sine krav. Formannskapet kravde at samfunnet på Litlabø måtte haldast oppe, og utbetrast der det var trong for det. Desse tilhøva måtte ordnast i samband med avviklinga, eller salet av gruva. Ei kommunal seksmannsnemnd som vart sett ned for å greia ut om desse spørsmåla, meinte at den som skulle overta gruveeigedomane ikkje burde betala noko, men i staden få 2 - 2,5 millionar kroner av staten, for å overta. Grunnen var at nemnda meinte at den nye eigaren ville få store utgifter, før han i det heile kunne gjera seg nytte av eigedomen. Nemnda viste mellom anna til saneringsutgifter på om lag 1,5 millionar, og utgifter til utbetring av kloakknettet, rekna til om lag 350 000 kroner. Formannskapet var tydeleg redd for at Stord Verft skulle få kjøpa dei verdfulle gruveeigedomane billig, medan kommunen måtte bera utgiftene med å byggja Litlabø-samfunnet opp att, på eit akseptabelt miljømessig nivå. 



Formannskapet meinte difor at ingen kjøpar måtte få gjera seg nytte av verdiane i gruve-eigedomane, utan samstundes å bera desse utgiftene. Anten måtte kjøparen bruka av verdiane i Stordø til dette, eller så måtte staten - i eigenskap av eigar - setja kjøparen i stand til å utføra desse pliktene. Det primære målet for formannskap var å unngå at kommunen vart økonomisk belasta i samband med salet. 



Vidare var formannskapet svært interessert i å få ny industri til Litlabø. Sjølv om dette tidlegare hadde vist seg å vera svært vanskeleg, rekna formannskapet med at Litlabø ville få industri, dersom Stord Verft kjøpte gruve-eigedomane. 



Formannskapet var òg interessert i at kommunen kunne overta visse delar av gruve-eigedomane. Dette kan leggjast fram i dei følgjande fire punkta:



1. Kommunen var interessert i å utnytta drikkevasskjelder som låg på selskapet sine eigedomar.



2. Kommunen ynskte å overta delar av eigedomane, som kunne nyttast som byggjeland.



3. Sjølv om kommunen var mindre interessert i å overta den eksisterande bustadmassen, var kommunen likevel interessert i å vera med å avgjera framtida for desse bustadane, mellom anna med tanke på sanering.



4. Kommunen var òg interessert i vegen til Grundevågneset, sidan dette var tilkomstveg til potensielt industri- og byggjeland på Grundevåg- og Sætrevikhalvøya.



Det var særleg fire tilhøve som gjorde at formannskapet rådde til at Stord Verft skulle få kjøpa Stordø:



For det fyrste var Stord Verft villig til å ta på seg dei oppgåvene nemnt over, som formannskapet var redd for ville falla på kommunen.



I tillegg verka dette som den sikraste vegen til å skaffa Litlabø ny industri på.



Vidare rekna formannskapet med at kommunen sine andre interesser ville kunna verta sikra gjennom seinare avtaler mellom verftet og kommunen. 



Ettersom Stord Verft var den avgjort største verksemda på Stord, og såleis betydde svært mykje for kommunen, er det rimeleg å tru at formannskapet helst ville unngå å gjera noko som kunne føra til at kommunen «kom på kant» med verftet.





Stord Verft sine interesser



I utgangspunktet gjorde Stord Verft det klart at det ikkje ville kjøpa Stordø, dersom nokre av dei verdfulle aktiva vart selde før dei eventuelt kunne overta. Stord Verft sine interesser kan samanfattast i dei følgjande fem punkta:



1. Stord Verft var interessert i Stordø sine driftsbygningar. Grunna plasstilhøva ved Stord Verft, var det ynskjeleg å flytta nokre av avdelingane der, til dei mest høvelege lokala på Litlabø. Akergruppa planla òg å leggja ei verksemd for syrebehandling og galvanisering der opp. Dette ville gje om lag 20 arbeidsplassar. Vidare var det planar om å leggja ein av Stord Elektro sine avdelingar til Litlabø. Akergruppa såg òg positivt på etablering av annan industri på Litlabø, så sant det ikkje var verksemder som ville konkurrera med Akergruppa.

Onarheim sa i denne samanheng at det nok ville by på store problem å skaffa nok arbeidskraft til eventuelle nye verksemder.



2. Ynskjet om å overta den eksisterande bustadmassen på Litlabø, spela ei stor rolle for Stord Verft. Verftet disponerte nett då, direkte og indirekte, 55 - 60 husvære der for arbeidstakarane sine. 



3. Verftet var òg interessert i nytt areal som kunne nyttast til bustadtomter.



4. Både hamna, og den avgiftsfrie vegen til Grundevågneset, var av stor interesse for verftet. Det hevda at både for sin eigen del, og for eventuelle andre industriverksemder på Litlabø, ville det vera ein stor fordel at denne vegen framleis kunne verta privat og avgiftsfri industriveg. 



5. Stord Verft var òg i høgste grad interessert i å overta skogområda til Stordø. Det produktive skogarealet var på om lag halvannan kvadratkilometer, og godt utbygt med skogsvegar. Stord Verft rekna i det minste med å forsyna seg sjølv med trevyrkje, og å driva skogen i balanse.



For å få dette, kunne verftet tenkja seg å kjøpa alt som høyrde til Stordø. Verftet gjorde likevel ein føresetnad om at ingen av dei eigentlege verdiane måtte skiljast ut. Vidare var verftet villig til å ta på seg ansvaret for å halda oppe, og utbetra samfunnet på Litlabø. Stord Verft ville la kommunen få drikkevasskjeldene, og var villig til å samarbeida med kommunen når det galdt bustadarealspørsmålet. Som me ser, innfridde Stord Verft i realiteten formannskapet sine krav.











Industridepartementet sitt syn, og forhandlingsresultatet. 



For Industridepartementet galdt det no å kvitta seg med Stordø - med minst mogleg tap. Det var dyrt å halda Stordø intakt. Dei årlege stillstandsutgiftene var heilt oppe i 0,7 - 0.8 millionar i året. Vidare var det ein føresetnad at heile anlegget skulle seljast samla. Det har nok sikkert vore Industridepartementet sitt ynskje at salet skulle skje utan lokal strid. 



Både Industridepartementet og styret i Stordø var nøgde med at Akergruppa var interessert i å kjøpa gruva. Industridepartementet vart kvitt Stordø, og i tillegg hadde Akergruppa lova Litlabø ny industri. Dette hadde jo vore siktemålet, både for Industridepartementet, og  for styret i Stordø, etter at stopp i kisproduksjonen var eit faktum.



Då formannskapet også såg det som ei god løysing at Akergruppa kjøpte gruveeigedomane, vart det innleia kjøpstingingar mellom Akergruppa, ved Stord Verft, og Industridepartementet, ved styret i Stordø.



23. september 1971 var utkastet til kjøpskontrakt klart. Der gjekk det fram at Stord Verft skulle betala 2,2 millionar kroner for Stordø, etter at selskapet hadde betalt all gjelda si. I kontrakten vart det teke omsyn for å oppvega dei spesielle problem som kunne oppstå i lokalsamfunnet, dersom ei eldre verksemd vart lagt ned. Kjøpar måtte derfor forplikta seg til å etablera ny industri på Litlabø, og halda oppe, og byggja ut samfunnet der. Vidare måtte kjøparen sikra arbeid for dei 12 som endå var tilsette ved Stordø. Ein del eldre anlegg, driftsbygningar og kondemnerte bustader, skulle sanerast. Kjøparen måtte òg påta seg å utbetra veg-, vass- og kloakknettet på Litlabø. Bergrettane skulle framleis tilhøyra staten, men elles gav kontrakten Stord Verft eigedomsretten til dei store eigedomane ved Stordø. Stord Verft rekna kontrakten som svært god for sin del.     



 





































































Kommunalt kjøp



Andre syn



Der var likevel mange på Stord som var usamde med formannskapet, om kva rolle Stord kommune burde spela ved avviklinga av Stordø. Den som gjekk sterkast mot formannskapet, var kommuneingeniøren. Han meinte for det fyrste at skogen skulle overdragast til staten, ved Hordaland- og Rogaland Skogforvalting, etter skogtakst. I skogområda på gruveeigedomen låg dei fleste dagopningane, og skjerpar, i alt om lag 60. Føresetnaden måtte vera at staten hadde ansvaret for å tetta desse att. 

For det andre burde Børtveit Kraftstasjon, med overføringsliner, seljast til Sunnhordland Kraftlag etter avtale.



Til slutt hevda kommuneingeniøren at alle industrianlegg og tomter, pluss kaiområdet, burde overdragast til eit offentleg industriselskap, skipa etter retningsliner frå DU, Distriktenes Utbyggingsfond. Dette selskapet måtte ha til føremål å tilretteleggja industriarealet. Formannskapet vraka straks kommuneingeniøren sin plan, sidan han ikkje tok omsyn til Akergruppa sine interesser i Stordø. 



Stord Arbeidarparti hadde alt i mai 1970 gjort framlegg om at Stord kommune burde overta Stordø. Grunngjevinga var fyrst og fremst at kommunene hadde altfor få industriområde å visa til. 



Også folk flest på Stord tok etter kvart til å interessera seg for utviklinga i Stordø-saka. Redaktøren i lokalavisa tala varmt for formannskapet sitt syn. Han meinte at det ville vera ei altfor stor oppgåve for kommunen å kjøpa gruveeigedomane, og ta på seg dei store økonomiske forpliktingane som fylgde med - «i alle fall når ein ikkje har faste planar for utnyttingi». 

Folk på Stord burde vera takksame for at verftet i det heile var villig til å overta Stordø. At verftet overtok var, etter redaktøren si meining, det einaste håpet om at det endå ein gong kunne verta «liv og verksemd» på Litlabø.



Det mangla likevel ikkje på lesarinnlegg, og storparten av dei støtta kommunalt kjøp. I eit innlegg meinte Olav Stuve jamvel at han ikkje hadde høyrt ein einaste som ynskte at gruveeigedomane skulle gå over til Stord Verft, om ein ser vekk ifrå nokre av dei folkevalde.



Det var særleg tre argument som gjekk att i lesarinnlegga. Folk meinte Stord Verft i røynda ville få Stordø mest gjevande. Det økonomiske spørsmålet skulle difor ikkje vera noko hindring for ei kommunal overtaking, slik formannskapet hevda. Mange var nok skeptiske til at Stord Verft skulle få hand om dei store eigedomane til Stordø. Dette var eigedomar som naturleg burde høyra til kommunen, ikkje til eit skipsverft. Det var òg mange som meinte det no var på tide å stoppa Stord Verft sin ekspansjon i kommunen. Kommuneadministrasjonen burde syta for at det også vart plass for småindustri på øya.





Føremuner og ulemper



Stordø-saka hadde, fram til november 1971, berre vore drøfta på formannskapsplanet. Stord Arbeidarparti kravde difor at resultata av dei forhandlingane som hadde vore førte i samband med avviklingssalet, skulle leggjast fram for kommunestyret. I orienteringa si slo kontorsjefen fast at det berre var to alternative løysingar.



Alternativ 1 var at Akergruppa overtok alle eigedomane, i forståing og samarbeid med kommunen, slik formannskapet samrøystes hadde vedteke.



Det andre alternativet var at kommunen kunne tilby seg å overta alle eigedomane til Stordø, med dei konsekvensane det ville få, både når det galdt budsjett og anna. Personleg meinte kontorsjefen at dei negative sidene ved ei slik løysing langt ville overstiga dei positive. 



Då konsesjonssøknaden frå Stord Verft kom opp i kommunestyret, låg det føre skriftlege utgreiingar frå Hamnestyret, Skogutvalet i Stord, og frå kontorsjefen i Stord kommune. 



Hamnestyret var interessert i Stordø sine kaianlegg på Grundevågsnes. Dei meinte at desse anlegga kunne brukast til offentlege hamneformål i framtida, eventuelt i samarbeid med Stord Verft. Hamnestyret oppmoda difor formannskapet og kommunestyret om ikkje å ta noko endeleg avgjerd i saka, før hamnestyret hadde fått arbeidd ut ein konkret plan.



Skogutvalet rådde ifrå at verftet fekk konsesjon på overtaking av Stordø sine eigedomar. Stordø var den største skogeigaren i kommunen, og skogområde av ein slik storleik som der her galdt, burde gå over til Stord kommune. Vidare peika utvalet på den store utbyggingsaktiviteten det var i kommunen, og viste til at trongen for areal til bustadbygging, industri, fritidsføremål med meir, ville auka.



Kontorsjefen la i utgreiinga si vekt på at Industridepartementet sitt krav, om at noko form for oppdeling av Stordø sine eigedomar, ikkje kom på tale under salet. Stord kommune kunne difor ikkje melda seg som kjøpar, eller gjera forkjøpsretten sin gjeldande, for nærare avgrensa areal eller eigedomar. Han trudde òg at det i fyrste omgang verka forlokkande for mange, at kommunen kunne verta eigar av 3,66 kvadratkilometer, med påståande bygningar og anlegg. Men etter nærare vurdering av ansvar, plikter, og kva som hadde reell verdi, kunne kontorsjefen ikkje på nokon måte tilrå kommunalt kjøp. Tvert om ville han, ut ifrå kommunen sin økonomi, og ut ifrå reint forretningsmessige prinsipp, på det sterkaste rå ifrå. Det kan her skytast inn at Industridepartementet si hovudoppgåve no er å verta friteken for ansvaret, og sleppa å be Stortinget om nye millionsummar til stillstandsutgifter. Kontorsjefen forma innstillinga si til kommunestyret i to punkt:



1. Stord kommune rår til at A/S Stord Verft sin søknad, av 10. november 1971, om konsesjon på overtaking av           

A/S Stordø Kisgruber sine eigedomar, vert stetta på følgjande vilkår:



a) Stord kommune skal, utan vederlag, overta eksisterande vasskjelder og vassrettar på A/S Stordø Kisgruber sine eigedomar.



b) Stord kommune skal ha høve til å nytta vegen til Grundevågsnes, mot å ta sin høvesvise del av vedlikehaldsutgiftene på vegen. 



c) A/S Stord Verft pliktar seg til å utbetra og fornya veg-, vass- og kloakknettet, i samsvar med bygningsrådet sine krav.



2. Stord kommune fråfell sin forkjøpsrett.



Formannskapet tilrådde kontorsjefen sitt forslag



Kommunestyremøtet førte likevel ikkje til noko avklaring i saka. På vegner av Stord Arbeidarparti, sette Klara Gullberg fram forslag om å utsetja førehavinga, slik at representantane fekk meir tid til å setja seg inn i saka. Samstundes skulle eit femmannsutval føreta ei juridisk og økonomisk vurdering og utgreiing, av føremoner og ulemper ved dei to alternativa som kontorsjefen sette fram. Etter eit kort ordskifte, vart Arbeidarpartiet sitt framlegg vedteke, med 23 mot 12 røyster. Utvalet skulle setjast saman av to representantar frå Arbeidarpartiet, to frå gruppa Kristeleg Folkeparti, Høgre, Venstre og Senterpartiet. I tillegg skulle kommuneingeniøren representera administrasjonen. 





Innstillinga frå femmannsutvalet



Nemnda rådde til at Stord kommune skulle kjøpa Stordø. Byråsjef Sommersnes hadde opplyst at kommunene eventuelt kunne få kjøpa Stordø på same vilkår som verftet, dvs. trø inn i den oppsette kontrakten mellom Industridepartementet og Stord Verft. 



Femmannsutvalet fann at kommunen sitt netto finansieringsbehov ikkje trong å verta så stort. Kommunen kunne selja Børtveit Kraftstasjon til Sunnhordland Kraftlag, for kr 850 000, slik Stord Verft hadde planar om. 



Vidare var 15 av dei tilsette, og tidlegare tilsette ved Stordø, interesserte i å kjøpa husa sine. Nemnda rekna med at kommunen på denne måten ville få inn kr 473 000.  Dermed var kommunen sitt utlegg redusert frå 2,2 millionar, til 877 000 kroner. Denne summen kunne reduserast endå meir, dersom kommunen valde å selja meir av gruveeigedomen, som mellom anna hadde 37 bustadhus, ungkarsheim, administrasjons- og industribygg. Vidare låg det føre tilbod frå 18 bønder, som ynskte å kjøpa 1,2 kvadratkilometer med skog, og frå hamnevesenet, som ynskte å kjøpa kaianlegga. Nemnda kalkulerte med at om kommunen selde dette som her er nemnt, ville han sitja att med 848 000 kroner i netto. 



Denne summen, meinte nemnda, kunne nyttast til å gjennomføra avviklingsarbeidet, slik at alle vilkåra i kjøpekontrakten vart oppfylte. Vidare til å syta for å halda oppe busetnaden, og verka til at i alle høve noko verksemd kom i gang att på det gamle industriområdet. Nemnda rekna med at dette arbeidet kunne gjerast ferdig på ein treårsperiode. Etter den tid, meinte utvalet at kommunen ville sitja att med fleire eigedomar, utan kapitalutgifter på desse. Desse eigedomane var mellom anna 1,7 kvadratkilometer uproduktiv utmark og fjellområde, ein halv kvadratkilometer byggjeland, 30 000 kvadratmeter industriområde på Litlabø, 30 000 kvadratmeter grunnareal, med 600 meter strandline, på Børtveit - i alt 2,26 kvadratkilometer. I tillegg hadde kommunen fått hand om vegen Litlabø - Grundevågsnes, og kommunen, ved Hamnestellet, hadde fått hand om Grundevågsnes, med 30 000 kvadratmeter areal, og 400 meter strandline. 



Kontorsjefen stilte seg kritisk til femmannsutvalet sitt arbeid. Hovudinntrykket hans av utgreiinga var at utvalet alt frå starten hadde sett seg som mål å finna argument for at kommunen burde nytta forkjøpsretten sin. Vidare stilte han seg tvilande til mange av dei konklusjonane nemnda hadde kome fram til.



Disponent Lindland, ved Stordø, støtta dette skeptiske synet på femmannsutvalet sitt arbeid. Han meinte nemnda sin finansieringsplan ikkje var realistisk. Til dømes kunne ein ikkje selja alle dei bustadane nemnda hadde rekna med. Nokre av dei var rett og slett mogne for sanering, og for andre hadde bygningsrådet nekta sal, før kloakktilhøva var utbetra. Vidare ville det verta svært vanskeleg å selja mange av driftsbygningane, same kva pris ein sette på dei. Vidare meinte han at finansieringsplanen føresette at selskapet/eigedomane vart «slakta» i slik grad, «at det ikke er forenlig med at samfunnet på Litlabø skal opprettholdes og utbygges». Han reagerte òg negativt på at kommunen ikkje hadde planar om å leggja ny industri til Litlabø. 





Avgjerda i kommunestyret



Då femmannsutvalet si innstilling låg føre, kom saka 7. desember 1971 på ny opp i kommunestyret. Arbeidarpartiet sette straks fram forslag om å rå ifrå konsesjon, og i staden nytta kommunen sin forkjøpsrett. Framføre eit rekordstort publikum, vedtok kommunestyret  Arbeidarpartiet sitt forslag, med 19 mot 16 røyster.



Dei 19 røystene for Arbeidarpartiet sitt forslag kom slik: 14 av 15 representantar frå Arbeidarpartiet, den tidlegare Stordø-arbeidaren, mekanikar Erling Evanger, stemte mot partiet sitt. Vidare to frå Senterpartiet, representanten frå Kommunistpartiet, og til sist to, av fem, representantar frå Kristeleg Folkeparti. 



Mindretalet var då ein representant frå Arbeidarpartiet, tre frå Kristeleg Folkeparti, og alle representantane frå Høgre og Venstre. 



Det kom likevel fram, etter møtet, at fire av representantane måtte reknast som inhabile i saka. Desse fire hadde tidlegare meldt seg som kjøparar til jord- og skogareal som tilhøyrde Stordø. Dei hadde stemt med fleirtalet. Førehavinga var difor ikkje gyldig.



Det hasta no med å få avgjort saka. Dersom ikkje eit gyldig kommunestyre vedtok å nytta forkjøpsretten, innan seks veker etter at ordføraren hadde motteke innstillinga frå skogutvalet, fall retten bort. Innstillinga frå skogutvalet kom til formannskapskontoret 18. november 1971. Dette betydde at kommunestyret måtte ta ei avgjerd innan utgangen av desember 1971. 



Forslaga i Stordø-saka vart difor teken opp, i uendra form, på kommunestyremøtet 21. desember 1971. Dette vart rekna som fyrstegongs førehaving. Arbeidarpartiet sitt framlegg vart på ny vedteke, med 19 mot 16 røyster. 

Då det ikkje var to tredels fleirtal, måtte saka opp til andre gongs førehaving mellom jul og nyår. Dette skjedde 29. desember, og røystinga gav same resultat som tidlegare.















Reaksjonar



Korleis var så reaksjonane i Akergruppa, og i Stordø, på kommunestyrevedtaket? For Akergruppa kom vedtaket svært overraskande.  Ettersom fyrst Industridepartementet, og sidan Stord formannskap, hadde oppmoda Akergruppa om å kjøpa området, og sikra sysselsetjinga, tykte generaldirektør Onarheim at den siste utviklinga i saka var uventa. Akergruppa hadde ikkje ynskt å konkurrera med kommunen om Stordø. Formannskapet hadde gjeve uttrykk for at det gjerne såg at Akergruppa kjøpte Stordø, og Akergruppa rekna difor med at dette også var Stord kommune sitt ynskje. Onarheim meinte det ikkje på langt nær var ein «gullklump» dei hadde drive kjøpstingingar om. «For å si det rett ut - vi har kun funnet det akseptabelt å overta eiendommen hvis vi får kjøpe alt. På kort sikt er kanskje ikke kjøpet regningssvarende, men ser en på fremtidsutsiktene, kan kjøpet forsvares.»



Også dei som endå var tilsette ved Stordø, reagerte på vedtaket i kommunestyret. Stord Verft hadde lova å sikra arbeidsplassane for dei tilsette. Men dei fann ikkje noko, korkje i innstillinga frå femmannsutvalet eller i ordskiftet i kommunestyret, som tydde på at kommunen ville gjera det same, snarare tvert om. Dei tilsette kunne på ingen måte godta at Stord «ville unndra seg disse forpliktelser». 





Mindretalsanke og fleirtalstilråding



Mindretalet i kommunestyret vedtok å anka vedtaket inn for Kommunaldepartementet. Det hevda at Stord kommune ikkje kunne ta på seg dei pliktene som kontrakten føresette. 



For det første hadde ikkje kommunen økonomisk evne til å ta på seg dei finansielle pliktene, utan at det i sterk grad gjekk ut over kommunen sine mest presserande oppgåver, mellom anna utbygging i skule- og bustadsektorane.



Vidare meinte mindretalet at kommunen vanskeleg kunne sikra sysselsetjing for arbeidsstyrken ved Stordø, på dei vilkår kontrakten kravde. Kommunen hadde små utsikter til å skaffa ny industri på Litlabø. Mindretalet viste mellom anna til den innsatsen den tidlegare eigaren hadde gjort på dette området, og dei negative resultata av arbeidet. Mindretalet konkluderte med at kommunestyret sitt fleirtalsvedtak ikkje kunne godkjennast, av di det førte med seg plikter som kommunen ikkje kunne makta. Kommunen hadde rett og slett ikkje råd til å kjøpa Stordø.



Som svar på mindretalsanken, la fleirtalet fram ei grunngjeving for synet sitt.



For det fyrste, tolka fleirtalet kontrakten slik at den netto kjøpesummen var på kr 877 000.



For det andre var Stord kommune ein kommune i vekst. Fleirtalet viste til at det var kjøpt inn om lag 2,5 kvadratkilometer til bustad-, industri- og friluftsføremål, for det meste i Leirviks-området. Dette hadde mellom anna ført til prispress på grunnareala, og lite ynskjelege inngrep i skogområda, spesielt i Landåsen. Kommunen trong årleg 200 - 300 dekar (0,2 - 0,3 kvadratkilometer) byggjeland. Fleirtalet meinte difor at det var svært viktig at kommunen disponerte dei 3,66 kvadratkilometrane som høyrde saman med Stordø. Dersom kommunen ikkje kjøpte desse areala, måtte kjøp gjerast andre stader, til svært høge prisar. 



Som punkt 3 vart det vist til at Statens vegvesen hadde planlagt å byggja ny ferjekai i Sagvåg. Etter planane var denne plassert slik at Stordø sin veg til Grundevågsnes ville verta ombygt. Ettersom kommunen måtte betala for areala som det var trong for her, ville det vera mest tenleg for kommunen å overta alt no. 



Vidare vurderte kommunen ny vassverksutbygging. Kjelda til dette vassverket skulle vera Dalskarsvatnet, som låg på Stordø sin eigedom. 



Som punkt 5 peika fleirtalet på Hamnestyret sitt samrøystes vedtak om kjøp av Grundevågsnes.



For det sjette var det stort underskot på arbeidskraft i kommunen. Kommunen var sjølv ein stor arbeidsgjevar, og ville ikkje ha noko problem med å skaffa arbeid til dei få arbeidarane som var att ved Stordø.



I punkt 7 vart det peika på at fleire mindre verksemder på Stord i høgste grad trong tomter. Desse ville sjå eit eventuelt tilbod på Litlabø som eit kjærkome alternativ., Fleirtalet hevda òg at Stord Verft måtte vurderast på like fot med andre verksemder, når det til dømes galdt trong for nye industritomter.



Det ser ut som om det særleg var to faktorar som gjorde utslaget for fleirtalet. Eigedomane det her galdt, var store og viktige. Fleirtalet meinte difor at det var viktig at samfunnet - ved kommunestyret - med styrke var med i styringa, utviklinga og framtida av dei. Fleirtalet var nok også litt skeptiske til Stord Verft sin aukande dominans over Stord-samfunnet. Ved å kjøpa gruveeigedomane, ville kommunen stoppa denne utviklinga, og samstundes verta i stand til å gje småindustrien gode sjansar til å etablera seg.





Avgjerd i ankesaka



Det var no Kommunaldepartementet si oppgåve å ta stode til mindretalsanken. 24. april 1972 møtte representantar frå Stord kommune, Stordø, Industridepartementet, Kommunaldepartementet, og ein arbeidstakar ved Stordø, til ein konferanse i Kommunaldepartementet. Konklusjonen på konferansen vart at Kommunaldepartementet ville senda saka attende til kommunen til ny handsaming, og med oppmoding om at kommunen måtte ta opp tingingar med Stord Verft, med sikte på å koma fram til ei kompromissløysing som begge partar kunne godta. 



Tre dagar seinare vedtok formannskapet, samrøystes, å rå til at det vart valt eit tingingsutval på fem medlemer. Av desse skulle tre veljast frå fleirtalet, og to frå mindretalet i Stordø-saka.



5. mai 1972 kom saka opp i kommunestyret. Etter at Arbeidarpartiet hadde hatt gruppemøte saman med Senterpartiet og Kommunistpartiet, føreslo Klara Gullberg, frå Arbeidarpartiet, på vegner av dei nemnte partia sine kommunestyregrupper, at Kommunaldepartementet måtte avgjera ankesaka, før Stord kommune innleidde tingingar med Stord Verft. Framlegget vart vedteke, igjen med 19 mot 16 røyster. 



Etter dette vedtaket stadfeste Kommunaldepartementet feirtalsvedtaket frå kommunestyremøtet 29. desember 1971. I grunngjevinga si la Kommunaldepartementet stor vekt på at Stord kommune var i veldig ekspansjon når det galdt industri- og bustadbygging. Kommunen burde difor få hand om desse areala, som høvde så godt for slike føremål. Vidare hadde den tidlegare eigaren, staten, ved Industridepartementet, ingen innvendingar mot eit kommunalt kjøp, men såg dette som ei god løysing. Kommunaldepartementet såg det likevel som ein føresetnad at kommunen, snarast råd, tok opp drøftingar med Stord Verft, om sal av område kommunen kunne avstå. 





Stord kommune tek over Stordø



Sjølv om kommunen overtok Stordø, vart det bestemt at gruveselskapet framleis skulle drivast som aksjeselskap. Kommunestyret skulle fungera som generalforsamling, og eit styre på fem medlemer skulle ha ansvar for den daglege forvaltinga av eigedomane. 



Den formelle overtakinga gjekk føre seg i den gamle kontorbygningen på Litlabø, 2. desember 1972. Disponent Lindland, ved Stordø, overleverte ein del dokument, og nøkkelen til kontorbygningen, til ordførar Birkenes, i Stord kommune. Elles heitte det i referatet frå samankomsten at det var «hyggeleg prat ved «det runde bord», med kaffi og smørbrød, og store og små sigarar.»





Stord Verft sin reaksjon



Den tapande parten i saka, Stord Verft, vedgjekk at dei var skuffa, og ikkje minst overraska, over den lei utviklinga i Stordø-saka hadde teke. «Like fullt må vi naturligvis respektere vedtaket om forkjøpsrett». Representantar for Stord Verft hadde tidlegare sagt at verftet ynskte «alt eller intet». Det var difor ikkje overraskande at Stord Verft ikkje lenger var interessert i å bruka noko av gruveeigedomen.







Konklusjonar



Eg har prøvt å kasta lys over Stordø Kisgruber si historie, frå 1945 til 1972. Innleiingsvis sette eg meg som mål å finna svar på nokre spørsmål som galdt drifta og styringa av gruva, og det at selskapet skifte eigar tre gonger. I den mon eg har lukkast i å gje svar på desse spørsmåla, er svara langt fram i samband med drøftinga av kvart problem. Eg finn det likevel på sin plass å ta fram einskilde hovudpunkt.



Den fyrste tida etter andre verdskrigen, var ei samanhengande krisetid for Stordø. Like etter freden i 1945, måtte Stordø innstilla drifta. Tyskland sitt nederlag i krigen, førte til at Stordø sin marknad fall bort. Stordø greidde ikkje å hevda seg, i konkurranse med andre produsentane, om dei andre marknadane. Aukande etterspurnad etter svovelkis - særleg i Aust-Europa, hjelpte Stordø. Hausten 1946 vart difor drifta teken opp att.



Spørsmålet om kven som skulle overta Stordø, etter at Direktoratet for fiendtleg eigedom, i mai 1945, tok selskapet under forvalting, skapte problem. Fyrst i 1948 vart saka løyst, då kjøpte staten gruva, for ein million kroner.



Frå sentralt hald i Industridepartementet vart det hevda at staten kjøpte gruva for å sikra arbeidsplassane på Litlabø, og for å sikra arbeidarane ei pensjonsordning. Staten hadde likevel vist svært lita interesse for Stordø, så lenge drifta var innstilt. Det avgjerande momentet må difor ha vore at Stordø no var i drift, og at utsiktene for svovelkisindustrien i 1948 var lovande. Det gjorde det nok meir attraktivt fior staten å overta selskapet.



Når Stordø, frå slutten av 1940-åra, og fram mot 1960, opplevde ein «gullalder», var dette eit resultat av uvanleg gode konjunkturar for svovelkis. Marknadstilhøva var gode, og, grunna stor etterspurnad, var prisane på Stordø-kisen, i toppåra 1952 og 1953, det firedoble, samanlikna med rett etter andre verdskrigen. Etterspurnaden, og med det prisane, på svovelkis, gjekk ned mot slutten av 1950-åra. Dette hang saman med stadig aukande tilgang på reint svovel. Stadig fleire av brukarane ville heller ha reint svovel enn svovelkis.



Striden mellom NSF og Stordø var det største problemet selskapet hadde å stri med i 1950-åra. Frå Stordø si side var dette ein kamp for å sikra gruva si framtid. Når Stordø braut samarbeidet med NSF, skuldast dette at Stordø måtte sikra seg trygge framtidige marknadar, medan konjunkturane var gode. Den fattige Stordø-kisen var den fyrste som ville falla ut i konkurransen om den frie marknaden, dersom etterspurnaden gjekk ned. NSF kunne ikkje gå med på Stordø sine krav. Foreininga meinte at å gje etter for Stordø, ville bety auka ulemper for dei andre medlemene.



Stordø tente godt i 1950-åra, men overskota vart neppe nytta på beste måten. Når selskapet, rundt 1960, byrja å få problem med drifta, var dette med andre ord eit resultat av at fornying og vedlikehald av anlegget var forsømt. I 1963 var anlegget så nedslite at det måtte moderniserast, dersom drifta skulle halda fram. Denne situasjonen tvinga styret til å utarbeida ein moderniseringsplan. 



Grunnane til at Industridepartementet venta i tre år før dei godtok planen, var fleire. I Industridepartementet trudde dei ikkje at Stordø kunne koma til å driva lønsamt att. Og det sjølv om anlegget vart modernisert. Departementet meinte at ei prisstiging på svovelkis var naudsynt, og mykje tydde på at departementet utsette avgjerda, for å sjå korleis prisutviklinga gjekk. I alle fall venta departementet med å godta planen, for om mogleg å redusera sjansane for at investeringane skulle verta bortkasta. Industridepartementet måtte også få frigjeve Stordø sin kapital i A/S Joma. Eit slikt steg måtte godkjennast av Stortinget, og ville difor ta si tid.



Når departementet likevel godkjende moderniseringsplanen, skuldast dette at modernisering var einaste alternativet til nedlegging av gruva. I tillegg kom så at konjunkturane for svovelkis hadde vist svak betring, og ikkje minst at Stordø sjølv skulle finansiera fornyingsarbeidet. 



Det vart avgjort at kisdrifta på Litlabø skulle leggjast ned, då det vart klart at gruva ikkje lenger kunne få selja kisproduksjonen sin. Det vart likevel vist stor vilje i styret, og i Industridepartementet, til å berga Stordø.



Debatten i Stortinget viste at fleire, særleg av distriktsrepresentantane, ynskte å tøya seg langt for å berga selskapet. Særleg sikring av arbeidsplassane vart ofte nemnt. Men alt i 1968 var kisprisane så låge, og marknadsstoda så vanskeleg, at det i røynda alt då var vanskeleg å håpa på ei positiv løysing for gruvedrifta. Likevel vart Stordø-saka endeleg avgjort fyrst i 1970. Dette skuldast ei å sjå til ukueleg optimisme, og det store «bergingsarbeidet» som vart sett i gang. 



At ingen nye verksemder ville etablera seg på Litlabø, skuldast at området ikkje var noko gunstig industritomt, så lenge føremålet ikkje var å nytta kisførekomstane der. Både gruvestyret og formannskapet i kommunen var difor nøgde med at Akergruppa ville overta Stordø, og sikra Litlabø industri.



Industridepartementet var nok nett då glad til at dei kunne verta kvitt selskapet, som no tok til å verta dyrt for staten.



Det var særleg to grunnar til at fleirtalet i kommunestyret rådde kommunen til å nytta forkjøpsretten sin til Stordø. Dei meinte kommunen no var i ein så sterk ekspansjonsfase, at han burde forvalta dei store gruve-eigedomane. Fleirtalet var heller ikkje interessert i at Stord Verft skulle få ei endå meir dominerande stilling i kommunen.



Fram til 1963 hadde staten, ved Industridepartementet, liten innverknad på drifta. Styret fekk driva selskapet slik det fann det mest tenleg. Dette sjølvstyret skuldast mest truleg at Industridepartementet var nøgd med den måten styret leia gruva på. Drifta gav etter måten stor innkome for staten, og vart ikkje noko økonomisk bør, slik mange hadde frykta i 1948. Styret for Stordø var òg samansett av personar som me må tru departementet hadde tiltru til. Dette forklarar òg kvifor departementet let Stordø bryta med NSF.



At det kom eit skifte på dette i 1963, hang saman med styret sitt krav om modernisering. Med ein gong det vart aktuelt å nytta pengemidlar, avgrensa Industridepartementet styret sin handlefridom. Det kan sjå ut som om departementet var redd for at styret var i ferd med å sløsa vekk Stordø sine midlar. Departementet stolte, slik det såg ut utafrå, ikkje på styret si vurderingsevne, no når motgangen kom. Generalforsamlinga var heile tida berre eit formelt organ.



Ved krisene i 1946 og 1968 vart det, både frå lokalt og sentralt hald, understreka kor viktige arbeidsplassane på Litlabø var for sysselsetjinga i kommunen. Mykje tyder likevel på at trongen for desse arbeidsplassane eigentleg ikkje var så stor. I 1946, og fram til 1950, var det tvert om mangel på arbeidskraft som skapte dei største problema for Stordø.



I 1968 var det ingen av dei arbeidarane som måtte slutta ved Stordø som ikkje straks fekk seg nytt arbeid, dersom dei ynskte det. Det vart òg hevda, av generaldirektør Onarheim i Akergruppa, på vegner av Stord Verft, at det kunne by på problem å få i gang ny industri på Litlabø, grunna den strenge arbeidsmarknaden i kommunen. 



Stordø hadde likevel vore eit kjærkome alternativ til den andre industrien på Stord, som stort sett var knytt til skipsbyggingsindustrien.









































       

TABELLAR

  

 DRIFTSRESULTAT 1946 - 1964



År	Brutto			Skattar		Avskriv-              Netto	           Utbyte

             overskot					ingar		overskot		

	inkl.

	ekstraord.

	inntekter

  

46	158029			0		212447		-54418		0

		

47	487917			0		480698		7219		0	

48	699150			61100		640685		-657849		30000

49	560344			13184		378745		168415		90000

50	1417128		700000		345024		372104		90000

51	1124253		300000		427728		396523		150000	

52	4469712		1200000	780784		2488928	150000

53	1351582		600000		818449		-66867		150000

54	2194630		620000		301891		1252739	150000

55	2408824		860000		269251		1011988	180000

56	2632845		1005000	89265		823323		180000

57	1568382		158063		165962		128000		180000

58	1045828		51739		252902		-135783		90000

59	627700			40000		330274		-408980

60	538261			25000		399044		-119129	

61	435981			20000		52621		204728

62	99030			33094		69397		-332681

63	-580663			25000		393944		-1151516

64	-703527			13000		273388		-1015071





Sum	19880192		5725180	6682499	2911675	1440000



I 1948 fekk selskapet ettergjeve skuld til Waldhof, kr 5 810 416.

Grunna krigsskadeerstatning.



I 1948 vart kr 655 214 avskrive som tap på tyske fordringar, og trekt ifrå bruttooverskotet. Etter slik korreksjon, vert bruttooverskotet for året kr 43 936.



Avskrivingar og driftsførte utgifter Varaldsøy-gruvene 1952 - 1964 var kr 4 560 838.



For åra 1959, og 1961-1964, er resultata betra med i alt kr 636 554, som vart tekne ifrå Stordø Kisgruber sitt premiefond. 





























TABELL 2



År	Produksjon 	% svovel	Prod.pris	Salspris		Produkt.

	tonn kis-			per tonn		fob		kg råmalm

	konsentrat			eksportkis	Grundev.	per timeverk



46	10500		38,7		34,84		XXX		242

47	48000		39,7		29,43		32,32		391

48	59000		39,6		30,13		39,76		453

49	55000		39,4		33,41		48,26		443

50	52300		39,5		36,76		70,24		386

51	58000		39,3		47,30		72,92		356

52	61000		39,4		51,71		134,58		395

53	58800		39,3		77,57		121,11		392

54	53000		39,4		60,12		94,09		413

55	68000		39,2		67,93		92,10		403

56	75000		39,5		63,49		93,96		467

57	69000		39,4		82,46		95,18		456

58	63600		39,5		75,30		90,91		444

59	54300		39,5		78,46		74,34		440

60	74800		39,2		60,80		61,81		582

61	64300		38,8		65,29		61,22		609

62	70100		38,5		65,17		56,71		642

63	61000		39,3		71,57		50,39		584

64	70000		38,7		67,21		44,47		722

65	69000		38,8		70,25		44,50		915

66	60600		38,6		96,58		58,72		XXX

























































TABELL 3



År		Timeløn		Gjsn.

		Stordø		timeløn	

				Noreg

				(bergverk)

46		2,49		2,51

47		2,69		2,75

48		2,93		2,91

49		3,07		3,08

50		3,48		3,41

51		4,14		4,01

52		4,57		4,46

53		4,87		4,65

54		5,04		4,86

55		5,66		5,10

56		5,80		5,61

57		6,11		6,00

58		6,38		6,25

59		6,51		6,68

60		6,80		6,96

61		6,95		7,45

62		7,77		8,13

63		8,11		8,61

64		8,74		9,04

65		9,76		10,13													



TABELL 4



Relativ utvikling. 1949 er sett til 100.



År 	Tonn		Pris		Pris fob		Produkt.		Arb. løn

			eksp.kis 	Grundev.	kg råmalm	per timeverk

							per time



1946�19��104��XXX��55��81��47�87��88��67��88��88��48�107��90��82��102��95��49�100��100��100��100��100��50�95��110��146��87��113��51�105��142��151��80��135��52�111��155��279��89��149��53�107��232��251��88��159��54�96��180��195��93��164��55�124��203��191��91��187��56�136��190��195��105��189��57�126��247��197��103��199��58�116��225��188��100��208��59�99��235��154��99��212��60�136��182��128��131��221��61�117��195��127��137��226��62�127��195��118��147��253��63�111��214��104��132��264��64�127��201��92��163��285��65�125��210��92��207��318��66�110��289��121������	









TABELL 5



Kisleveringar



År�Aust-Europa�Vest-Tyskland�Danmark�Noreg�Sum��1946�24809�4842�1770�2536�33957��47�4498��36723�3917�45138��48�29885�4921�24025�6302�65133��49�48859�1045��1535�51439��50�48822�3937��194�52953��51�29972�18041��11044�59057��52�45983�19509��712�66204��53�24000�19375���43375��54�12000�42710���54710��55�21952�44000��609�66461��56�10000�63179��1500�74679��57�12400�47100��3500�63000��	







































































TABELL 6����������År�Tal arbeidarar�Tal formenn �Sum����og funksjonærar��������1946�119�28�147��47�137�27�164��48�139�27�166��49�142�29�171��50�160�29�189��51�175�30�205��52�178�34�212��53�157�34�191��54�165�34�199��55�172�35�207��56�172�38�210��47�180�36�216��58�179�28�207��59�170�28�198��60�165�27�192��61�156�25�181��62�145�26�171��63�136�25�161��64�120�22�142��65�114�23�137��66�126�25�151��67�93�23�116��

		


